СТЕНОГРАФСКИ БЕЛЕШКИ
од  Шестото продолжение на 29-тата седница на Собранието на Република Македонија, одржана на 15 мај 2012 година
Седницата се одржа во Собранието на Република Македонија, сала 1, со почеток во 12,11 часот. 
Седницата ја отвори и на неа претседаваше господин Трајко Вељаноски, претседател на Собранието на Република Македонија.
Трајко Вељаноски: Дами и господа пратеници,
Продолжуваме со работа по Дваесет и деветтата седница на Собранието на Република Македонија.
Пратениците Љубисав Иванова Ѕинго, Васко Пашовски, Радмила Шекеринска, Ирфан Деари, Рафет Муминовиќ, Ермира Мехмети, Али Ахмети, Бехаџудин Шехаби, Фијат Цаноски, Наташа Савова Салковска, Мевмед Џемајлоски, Борче Ставров, Мендух Тачи, Ристо Манчев, Арбен Џафери и Борислав Стојменов, ме известија дека се спречени да присуствуваат на седницата.

На точка 40 сме - Предлог на закон  за пензиско и инвалидско осигурување - прво читање. 
Продолжуваме со општата расправа.

Има збор госпоѓа Билјана Казанџиска, повелете.
Билјана Казанџиска: Благодарам почитуван претседателе, почитувани  колеги, почитуван заменик министер,

Од оваа година, од формирањето на  овој пратенички состав можам да се сложам со едно, а тоа се  зборовите на премиерот, на вашиот  лидер  почитувани колеги, Груевски дека вистината е на шило.  Точно така, вистината е во шило, еве дојде денот кога и оваа вистина дојде на виделина. Предлагаме закон со кој едноставно го признавате крахот на  Фондот за пензиско и инвалидско осигурување го  признавате сето она што лошите пратеници на СДСМ досега ви укажуваа.

Кога се носеше Буџетот тогаш ние лошите од СДСМ укажувавме дека  во Фондот се прави огромна дупка, Фондот не може  да се полни со буџетски пари доколку  не се полни со своите изворни приходи. И тогаш укажувавме дека  дупката на Фондот ќе достигне до 16,488 милијарди денари. Ова го предвидувавме за 2012 година  и ако во 2006 година на овој Фонд му биле потребни 9 милијарди денари од државниот буџет, во проекциите за 2012 година се покажа дека ќе изнесува 16 милијарди и  488 милиони денари. Но замислете се надминавте и самите себе и со ребалансот на Буџетот дупката е уште поголема од онаа на која што укажувавме кога се носеше Буџетот. Значи ребалансот покажа дека дупката или недостатокот на Фондот за пензиско и инвалидско осигурување лично кој  треба да се покрие од државниот буџет се продлабочи и изнесува рекордни 17,6  милијарди денари. Значи  ако во 2006 година таа изнесуваше 9 милијарди денари,  само за 6 години се зголеми за 140 милиони евра. Само од претходната година оваа дупка се зголеми за нови 50 милиони евра. Ако вака продолжите со ова темпо и веќе ќе немате од каде да се задолжувате ова значи банкрот на Фондот за пензиско и инвалидско осигурување.
Дека ова е вака покажуваат не ние од СДСМ, покажуваат и стручните лица денешните натписи на весникот Капитал и Фондот за пензиско и инвалидско осигурување нема пари. Овде има детална анализа каде и како се  создаваат овие дупки во Фондот за пензиско и инвалидско осигурување.
Понатаму, во текот на вчерашната дебата се потрудивте да ја замајувате јавноста, некој од дискутантите колеги дека  овој закон ќе важи од 2013 година. Ова е фрлање на прашина во јавноста бидејки не е така. Членовите 247 и 248 јасно говорат дека овој закон стапува на  сила осмиот ден од донесувањето, или од  објавувањето во Службен весник. 
Членот 247 вели дека со денот на влегување во сила на овој закон престанува да важат Законот за пензиско и инвалидско осигурување, да не ги читам во интерес на времето сите досегашни закони и нивните измени донесени досега и  Законот на матична евиденција на осигуреници и корисници на право на пензиско и инвалидско осигурување, или членот 248, овој закон влегува на сила осмиот ден од денот на објавување во Службен весник на Република Македонија. Одредбите од членот 19, ставот 3 ќе отпочне да се применува од 1 јануари 2013 година. Значи Законот во целост важи осмиот ден, а членот 19, кој се однесува, ставот 3 ви е техничка грешка бидејки овој член има само два става вели дека се однесува на оние работници кои својата работа ја одвиваат, или се одвива  под земја, односно за рударите. Овој закон ќе важи само за рударите од 2013 година. Значи она што се потрудивте вчера да ја манипулирате јавноста, ова сега мора да се донесе, а од 2013 година ќе почне да се применува не е вистина. Ако детално се разгледа законот ќе се види дека овој закон стапува на сила веднаш. Според  овој закон идните пензионери ќе имаат помал процент за пресметка на пензија што  значи дека ќе имаат  помала пензија од онаа што досега ја остварувале со досегашниот стаж. Значи,  сега ќе се послужам со зборовите на министерот за труд и социјала, го гледам овие денови во нова улога, како потпарол на ВМРО-ДПМНЕ излегува  пред  жолтата зграда, не знам во кое својство, дали е етички  и дали е во ред министер на сите граѓани на Република Македонија, не само на членовите ВМРО-ДПМНЕ  да се става во улога на  порпарол. Тој пензионерите ги нарече стабилно гласачко тело. Значи за него пензинерите се само стабилно гласачко тело. Сега требаше да биде овде и да каже на ова стабилно гласачко тело дека уште еднаш ќе ги разочара, идното гласачко стабилно гласачкко тело, дека оние што ќе одат во пензија ќе имаат помал процент на пресметка за пензија.

И тоа за мажи од 67,4% на  66,83 и жени од 76,4 на 75,8%. Овие луѓе што ќе остварат пензија во иднина не знаат дали да се  радуваат што после долгогодишниот работен стаж го оствариле правото за пензија, или пак треба да плачат бидејки нивната пензија ќе биде помала. Ова го правите многу суптилно и многу лицемерно  бидејки навидум со овој закон се е во ред но кога ќе го доставите до лицата кои се занимаваат со ова проблематика и кога ќе го пресметаат процентот се глрда лицемерието со  донесување на овој закон. Ова  пресметка не од мене, ова пресметка не од пратеноците на СДСМ, ова  пресметка е од лица кои 30 години се занимаваат со ова проблематика. И колку и да сакате да негирате дека не е вистина дека со овој закон се намалува процентот, вистината е една и единствена. Идните пензионери ќе земаат помала пензија, односно процентот за пресметка на пензија ќе биде помал отколку оние  што досега оствариле право на пензија.

Ќе ве прашам вас господине заменик министер кој ви дозволи да носите еден ваков закон, закон кој е против народот  и овој пат, а без притоа да се консултирате со  Економско социјалниот совет, со  Синдикатите, со оние кои се засегнати со оваа проблематика без да  одржите јавна расправа и да го слушнете мислењето на  јавноста. Дали  и тие ќе се сложат со намерата да трошите нивни пари за ова  лудило што се нарекува Скопје 2014.

Дали дојде  време овие луѓе кога ќе остварат право на пензија  наместо да уживаат во истата, ќе ги претворите во цела армија на  социјални случаи.

Цела година почитувани колеги и заменик министер носите  закони против народот. Немавте слух за стечајците, го  скративте правото на остварување на технолошки вишок, го скративте правото на минимална плата бидејки за работниците на кои им е најпотребна ќе ја користат после три години, а сега  ги намалувате и пензиите за идните пензионери. Народот  треба да знае, како што пишува и денешен Капитал дека пензии се зголемуваат само за избори и тоа по 60 денари. И немојте да се расфрлате со податокот дека оваа Влада на Република Македонија ги зголемува пензиите. Да 60 денари, толку во просек, ама потрошувачката кошничка 100% е зголемена. Пензиите и платите не се толку зголемени. Не ви е  грижа за народот почитувани колеги, вас ви е грижа за врби, за огради, за златни лавови, за ангели што не знам каде веќе ќе не носат, за скулптури, за  мермер и за бронза. Имајте храброст излезете и признајте дека  носите закон со кој сега ќе удрите по идното стабилно гласачко тело според министерот Спиро Ристески. Благодарам. 

Трајко Вељаноски: Благодарам. 
Следен за збор е  Владимир Горчев, не е тука.

Следен за збор е  господинот Митре Велјаноски, повелете.

Митре Велјаноски: Благодарам претседателе, почитуван заменик министер, почитувани пратеници,
Она што народот веќе подолго бреме почна народот да го зборува секој ден се потврдува и во Парламентот, а тоа е тогаш кога ВМРО-ДПМНЕ нешто ќе ви даде толкувајте пет пати да ви земе. Истиот случај е и со пензионерите. Со сите тапани и свирки и зурли и медиуми најмалку илјадници пати е повторено како ВМРО-ДПМНЕ ги зголеми пензиите. Еднаш ги зголеми, стотици пати им ги зема парите, и оние што се за елементарен живот на пензионерите. Секој ден во продавниците цените на основните намирници  галопираат, пензионерите ако до пред 4-5 години можеа со својата пензија  колку толку да ги покријат трошоците сега не можат до 15-ти во месецот да излезат на крај. Толку многу  му се стори на ВМРО дека им даде на пензионерите и со тоа што ги прати на бања и брзо, брзо да го  промени законот.

Почитувани пратеници, новиот закон за пензиско и инвалидско осигурување е рестриктивен во секој поглед. И од она  што се обидоа некои од говорниците на ВМРО сами го признаа, а и бројките и процентите го потврдуваат тоа.

Друга потврда е тогаш кога нешто давате за народот правите такви фешти од типот аирлија работа. Со сите ѕвона тоа го објавувате, се сликате држите прес конференции. Тогаш кога му скратувате на народот тоа го правите диверзантски. Тоа го правите без елементарна јавна расправа да се изјаснат оние кои се  засегнати од новото законско решение, да се изјаснат оние на кои им е обврска тоа да го направат. 
Апелираме во  текот на вчерашниот ден, цел ден и денес  законското решение да се повлече.
Почитуван претседателе потрудете се малку да обезбедите елементарна култура и почитување  на говорникот кој зборува. Почитуваниот пратеник Илија Китановски повеќе вика, јас се трудам,  имам голем глас, да викам, ама не можам да го надвикам.

(Пратеникот Илија Китановски реагира од место)

Не, почитуван пратеник не гледам назад, гледам напред што се случува.

Трајко Вељаноски: Повелете господине Митре, повелете.
Митре Велјаноски: Благодарам претседателе.
Ќе морам  да ја повторам последната реченица. 

Тогаш кога носите законско  решение, како во случајот со минимална плата, кој ќе важи  од 2015 година со месеци правевте пропагандни кампањи. Сега полуилегално, диво носите закон кој се однесува на целокупната популација на Република Македонија апелираме да се отвори јавна дебата, да го  слушнеме гласот на Економско социјалниот совет, да  го слушнеме  гласот на Синдикатот дали и колку овој закон е во прилог, или во штета на идните пензионери. Апсолутно законот е рестриктивен во секој поглед. Сами вие потврдите дека процентот, или индексот на основицата со новото законско решение се намалува. Рестриктивен е и членот 37, усогласувањето на пензиите. Досега 80% усогласувањето два  пати во годината се правеше врз порастот на индексот на животните трошоци и 20% врз процентот на  пораст на просечната плата, сега ќе се прави 50:50. 50% врз индексот на пораст на животните трошоци и 50% врз порастот на просечната плата. 
Сите ние сме сведоци дека ни оддалеку порастот на просечната плата не ги прати  порастот на животните трошоци. И сега ова  позитивна или рестриктивна мерка? Ќе се одрази позитивно, или негативно на пензиите? Рестриктивен е и наредниот член 38 кој го уредува правото на стекнување на инвалидска пензија. И досега чесните луѓе кои немаат кого да поткупат требаше подвиг да направат за да остварат право на инвалидска пензија. Познавам луѓе кои буквално не можат од кревет сами да станат, години се влечкаат по институциите и не можат да го остварат правото на инвалидска пензија. Сега дополнително и тука се воведуваат рестриктивни мерки. Утеха е тоа што се предвидувало да може да работи на друго  работно место, или со скратено работно време. Тоа и досега се практикуваше. Зборувам за оние луѓе кои навистина имаат огромни здравствени проблеми. Исто така рестриктивен е и следниот член кој ја регулира повредата на  работното место. Тоа се неколкуте суштински законски одредби со кои новиот закон е крајно рестриктивен и на штета на идните пензионери. Зошто сево ова се прави буквално им е јасно и на врапчињата од гранките, затоа што Фондот за пензиско е празен. Затоа што ако на секој први Владата не запише благајнички записи, не се задолжи за 50-60 милиони евра на домашниот пазар не може да исплати пензија. А не дека проблемот е некаде на друго место, проблемот е оној што година дена го кажуваме, проблемот е што цела недела го кажувавме на Комисијата за финансирање и буџет во еден. Власта не сака да се откаже од својот луксуз, не сака да се откаже од својата комоција, не сака да се откаже од својот рејтинг и од избори до избори власта е во изборна кампања, си прави потентинов села, си гради златни коњи, позлатени ангели, голи фаќелоносачи, врби, итн. 
Почитувани пратеници, доколку ги почитуваме оние што ни го дале гласот, најмалку што можеме да направиме да го повлечеме законот, да се направи јавна расправа, луѓето кои се стручни за оваа област, луѓето кое се засегнати од сево ова да имаат можност во една демократска дебата да го кажат својот шут. Благодарам. 

Трајко Вељаноски: Благодарам.

Господиниот Пачемски Миле има реплика, повелете.

Миле Пачемски: Благодарам претседателе.

Почитуван колега Велјановски и ние како пратеници и народот добро знае во однос на пензиите дали една политичка гарнитура ги намалува пензиите за 8% како што беше во едно ваше време, или пак ги зголемува. Тоа на сите им е јасно во државата. Знаете дека ги намаливте пензиите за 8%во ваше време. Исто така, знаете дека пензиите ги зголемивме за претседателе повеќе од 38% во изминатит неколку години и тоа минималната пензија ја зголемивме за просек од 45%. Така што најмалата пензија во Република Македонија ако во 2006 година изнесуваше 4330 денари, таа во 2011 година изнесува 6238 денари. значи зголемена. Просекот на пензии во 2006 година изнесуваше 7680 денари, а во 2011 година изнесуваше 10618 денари. Значи, пензиите се покачени и тоа најдобро го знаат пензионерите. Тие земаат поголеми пензии.

Во поглед на вашата забелешка во однос на законот дека има рестриктивни мерки во однос на инвалидноста. Господине Велјановски тоа не е точно. Во овој закон за прв пат се воведува процент на инвалидност како што е во другите европски земји. Со овој процент на инвалидност се прецизира точно кој има право да добие инвалидска пензија и кој да не ја добие. До колку има право да добие инвалидска пензија, тој осигуреник добива и инвалидски додаток кој што изнесува 10%, 15 или 20% од неговата инвалидска пензија. Имено, ако има инвалидност од 80% тој добива покачување за 10%, ако инвалидноста е 90% од неговата работна способност, тој добива 15%, ако неговата инвалидност е 100%, значи телесно неспособен за работа, тогаш тој добива плус 20% во однос на неговата пензија. Таа се зголемува.

Исто така, господине Велјаноски да ве потсетам дека новиот закон нуди прецизна стимулација, односно додавка за оние лица кои што во текот на своето работно време се стекнале, односно добиле некое телесно оштетување каде што  била нарушена функцијата на негов орган, или пак на делови од телото. Тие осигуреници добиваат 9% паричен надомест за своето телесно оштетување 9% од просекот на платата во Република Македонија. тоа би изнесувало некаде околу  2000 денари за оние лица кои што дибиле инвалидност при повреда на работно место. оние кои што добиле инвалдиност надвор од работно место добиваат 7% инвалидност од просечната плата во Република Македонија.

Трајко Вељаноски: Благодарам.

Контра реплика има господинот Митре Велјаноски, повелете.

Митре Велјаноски: Почитуван пратеник, четирите илјади денари во  2006 година вредеа повеќе од шестте илјади денари во 2011 година. Тоа може да ви го потврди секој пензионер во Република Македонија.

Околу воведувањето на процент на инвалидност. Кој ќе го утврди тој процент на инвалидност. Кои апарати и која Комисија ќе ги утврди? Единствен критериум тука ќе биде субјективноста и нешто друго почитуван пратеник. Законот е рестриктивен, можете до бескрај да излегувате и да браните, не може да се одбрани.  Рестриктивен е во секој поглед. А причините зошто е така, ги кажавте.

Трајко Вељаноски: Благодарам.

Следен за збор е господинот Миле Андонов. Не е тука.

Следен за збор е господинот Оливер Спасовски, повелете.

Оливер Спасовски: Благодарам господине претседателе, почитувани колеги пратеници, почитуван заменик министер.

Навистина ова законско решение кое што денеска го разгледуваме е решение кое што предизвикува внимание впрочем секогаш кога се отвара регулативата за пензиско и инвалдиско осигуравање предизвикува внимание од многу аспекти, пред се заради сигурноста или несигурноста на пензионерите, и на идните пензионери, оние кои што допрва треба да заминат во пензија. Па така и деновиве многубројни се јавувањта, интересирањата за тоа што всушност ние менуваме со Законот за пензиско и инвалдиско осигурување заради тоа што се побројните, се почетсите гласови во јавноста дека навистина имаме нарушена фискална стабилност на Фондот за пензиско и инвалдиско осигурување, дава една несигурност кај пензионерите и воопшто кај идните пензионери. И што е она што со овој закон се превзема од страна на Собранието. Навистина ова е една тема која што ретко кој може да ја разбрере до крај, да понуди аргументи, тема која што можат да ја видат до финеси да ја забележат замо оние кои што долго време работат на пензиското и инвалдиското осигурување. Меѓутоа, основните напомени кои што ние ги уочуваме со ова законско решение и како одредби кои што мислам дека преставуваат проблем во ова законско решение, јас навистина ќе се обидам да укажам. А воедно мислам дека и ние, а преку нас и  македонската јавност и граѓаните на Република Македонија оние кои што се заинтересирани премногу за носење на едно вакво законско решение се прашањата кои ќе ги поставам до заменик министерот. Се надевам дека конечно ќе се добијат одговори на одредени прашања кои што ние ги прашуваме, нас не интересираат, меѓутоа секако дека ги интересираат и граѓаните на Република Македонија. На почетокот можеби не значајно, меѓутоа и те како е значајно законите кои што ги донесуваме да бидат во духот на правото, во духот на она што значи правен систем во Република Македонија. навистина ми пречи кога во членот 3 на овој закон се дефинираат пензиските столбови во Република Македонија, тоа е првиот вториот пензиски столб во Република Македонија каде што во членот 3 стои дека со првиот и вториот пензиски столб врз начелото на социјална праведност и генерациска солидарност се остваруваат права во случај на старост, инвалидност и телесно оштетување. Кога говориме за социјална праведност и за генерациска солидарност можеме само да говориме за првиот пензиски столб. И токму заради оваа социјална праведност и генерациска солидарност разговараме и повикуваме и укажуваме на Владата да направи се финансиски да ги стабилизира Фондот за пензиско и инвалдиско осигурување. Очигледно е дека имаме сериозни проблеми со овој Фонд. И едно од очекувањата беше токму и преку носење на ова законско решение. Или на низа други законски решенија за кои што има потреба да понудиме решенија. Кое е е тоа решение што ќе укаже на фактот дека се преземаат соодветни мерки за да се заштити овој Фонд. И со тоа да обезбедиме сигурност и кај пензионерите, меѓутоа да обезбедиме сигурност и кај идните пензионери.

Што се однесува до пензиски столб, тука не може да стане збор апсолутно како што е дефинирано во овој Закон за пензиско и инвалдиско осигурување дека е столб на генерациската солидарност. Заради тоа што 300 илјади членови на вториот пензиски столб во Република Македонија, оние кои што склучиле договори со пензиските друштва  врз основа на ова законско решение, тоа се нивни лични средства, делат на лични сметки и тие финансиски средства можат да ги искористат под условите предвидени со закон и со договорот после наполнување на 62, односно 64 години. До колку не се во состојба тоа да го направат, заради смрт тоа може да ги направи некој член на семејството  врз основа на Законот наследување. Така што таквата дефиниција апсолутно мислам дека е неупатна.

Втората работа, кога говориме во делот на усогласувањето на пензиит, навистина мислам дека процентот 50-50 кои што се предвидува и со ова законско решение е несоодветен. Несоодветен заради тоа што тука апсолутно немаме правичност во делот на усогласувањето на трошоците на живот со растот и на пензиите. Ако имаме решение според кое што 80%, усогласувањето се вршеше според индексот на трошоците на живот а 20% само според порастот на присечно исплатената плата на сите вработени во Република Македонија, сега тоа д го намалиме на 50-50%, значи 50% да бидат трошоците на живот и 50% да биде растот на просечната плата на сите вработени во Република Македонија ќе добием резултат кој што укажува на фактот дека врз основа на успгласувањето нема да се постиогне бараниот ефект да имаме зголемување на пензиите кои што ќе ги следат и растот на трошоците во Република Македонија, заради тоа што тоа не е можно и праксата тоа го покажува дека  растот на платите ќе биде еднаков со растот на трошоците во Република Македонија. споредете ги само какви биле трошоците на живот пред 6  години, какви се трошоците на живот денеска, ќе ви стане многу јасно. Споредете која беше цената на лебот и на млекото во тој период во 2006 година, која е денеска, станува јасно дека не е исто и не е сеедно дали трошоците на живот ќе бидат 80% при утврувањето на стапката на раст, или 50-50 што ќе значи зголемување помало во однос на зголемувањата кои што биле предвидени претходно. Заради тоа што, ако направите една проста математика со трошоците на живот, односно трошоците на живот ако бидат 80% и растот на платите 20%, ќе имате зголемување на пензии од 4,4%. До колку е според сегашниот предлог 50-50, зголемувањето на пензиите да биде 5%, односно усогласувањето. Тоа е мојата втора забелешка.

Третата забелешка се вклопува во политиките на оваа Влада и на ВМРО ДПМНЕ и се што се прави во Република Македонија и секое законско решение кое што се носи да оди на грбот на граѓаните. Јас разбирам дека  таму каде што имаме нарушено односи најголемиот дел од теретот го носат граѓаните на Република Македонија заради тоа што  и буџетот и сите фондови на Република Македонија се полнат од грбот на граѓаните. Меѓутоа, да нудиме законско решение во кое што создаваме неповолни услови за  инвалидска пензија навистина мислам дека е несериозно и тука не ја гледам социјалната праведност, тука навистина не гледам дека дефиницијата во Уставот дека Македонија преставува социјална држава ја остваруваме на дело заради тоа што не е можно до сега  имаме поповлно решение за граѓаните на Република Македонија при остварувањето на право на инвалидска пензија и тоа поповолно решение да го менуваме,  да нудиме решение кое што е понеповолно во овој период. На што укажува тоа? Тоа укажува на фактот дека намалуавањето на изворните приходи во Фондот за пензиско и инвалдиско осигурување, тоа значи намалување на бројот на вработени на оние за кои што се плаќаат придонесите за пензиско и инвалдиско осигурување ќе мораме да ги наоѓаме на некој друг начин од дотациите, од буџетот итн. Сега за да се скратат дотациите од буџетот да направиме состојба во која што ќе ги направиме условите за добивање на инвалидска пензија понеповолни од порано и со тоа ќе оставиме одреден временски период за да може нешто да се консолидира. Меѓутоа, ако нешто правиме треба да го направиме со мерки кои ќе допринесат навистина да имаме законско решние кое што би било најмалку истото барем за правата на граѓаните на Република Македонија.

И на крајот во делот на добивањето на статус на инвалидските пензии на земјоделците, навостина останува отворено прашањето и при претходната измена на ова законско решение во кое што рековме дека не се решава целосно праашњето на земјоделците во Република Македонија и дека не се решаваат ниту семејните, ниту инвалидските права.

И на крајот господине заменик министер, бидејќи учествувате на оваа расправа мене лично ме интересира и македонските граѓани, дали врз основа на ова законско решение имаме намалување на основицата за пензионирање од 01.01.2013 година и дали пресметките согласно овој закон кој што го предлагате го покажуваат? Благодарам.

Трајко Вељаноски: Благодарам.

Има збор госпоѓица Тања Томиќ, повелете.

Тања Томиќ: Благодарам претседателе, почитувани колеги,

Законот кој што денеска го разгледуваме се однесува пред се на сите нас. и ние ќе  треба заедно со сите останати идни пензионеро да ги користиме условите кои што овој закон  ќе ги нуди и заради тоа ќе ве повикам уште еднаш добро да размислите кога ќе се одлучувате дали да ги усвоите амандманите кои што ќе ги предложи СДСМ. СДСМ ќе ја подржи потребата за донесување на нов закон за пензиско и инвалдиско осигурување. Свесни сме дека толку често е менуван овој  закон  и потребно е да се изготви еден ваков интергрален текст кој што точно, целосно ќе ја дефинира оваа област од нашето живеење. За жал, во предложеното законско решение има премногу небулози кои што се надеваме  дека со амандмани ќе успееме да ги измениме. Она што мене ми е навистина чудно што после толку време повторно и покрај говорењето дека сакаме да станеме членка на Европска унија не ги применуваме практиките кои  што тие ги имаат. Или за секој закон во фазата не негова подготовка да ги вклучуваме здруженијата на граѓани и луѓето кои што се засегнати со неговата примена. Во врска во овој закон тоа се синдикатите и Економско социјалниот совет. Навистина сметам дека е несериозно вакво законско решение да нема мислење од нив, а камоли да не говориме за вклопување на нивните идеи и ставови. 

Заради тоа сметам дека Законот треба да се повлече, да се добие соодветно мислење, да се направи јавна расправа до колку е потребно и на таков начин да обезбедиме подобрување на вавко законско решение, до колку се разбира не е тоа можноста, ќе се искористи просторот со поднесување на амандманаски решенија на оние членови кои што се наштетни тоа да се поправи.

Една од работите која што навистина е проблематична во овој Предлог закон е начинот на определување на пензијата. Мислам дека ние сме единствена држава во која што има само еден основ по кој што се определува заминувањето во пензија, или тоа е 64 години старост  за маж, 62 години старост за жена и најмалку 15 години работен стаж. Имаме огромен број на примери на луѓе кои што своевремено почнале да работат на свои 18 години и сега на старост од 58 години имаат веќе 40 години работен стаж и се повеќе  од подготвени да заминат во пензија. За жал, ваквите законски решенија тоа не им го  овозможуваат и тие треба мажите да работат уште 6 години плус, а  женит уште 4 години плус. Заради тоа треба да размислиме дали во овој член треба да се промени и да се остави можност да има барем уште еден услов по кој што ќе можат луѓето да заминуваат во пензија. Исто така дел од преоблематачните сфери е дефинирањето на луѓето кои што ќе добиваат  бенефисиран работен стаж  при пензионирањето. Имено голем дел од работници  кои што навистина заслужуваат да добијат бенефициран работен стаж не се вклучени во овој закон. Таков се градежниците, текстилните работници, рударите, такви се вработените во затворските установи. Сите работат во тешки работни услови  и би  требало да имаат можност да добијат бенефициран работен стаж пред пензионирањето.

Бевме  сведоци во изминативе два до три месеци на неколку изјави на министерот кој што упорно говори дека ќе продолжат пензиите да се исплаќаат, дека ќе продолжат да се покачуваат. За жал, фактичката состојба што овој закон ја прикажува е дека всушност пензиите се намалуваат. Имено, по стариот закон маж  кој има 41 година стаж процентот за пензија ќе му изнесува  92,60, а по новиот закон на маж со 41 година стаж и период за пензионирање уште 6 години процентот ќе му биде 89%, или 3% помалку од она што би го земал  до колку остане старото законско решение. Или жена со 40 години стаж  ќе има процент на пензионирање ќе 94,4% по стариот закон, а истата жена по новиот закон ќе има процент за пензионирање 84,8%, или со други зборови скоро 10% помалку ќе прима пензија до колку ова законско решение остане вакво какво што е. И може би тоа делува малце 10%, меѓутоа кога ќе го претворите во бројки некој што зимал плата просечна 20 илјади денари, значи дека за време на пензионирањето 2000 денри помалку ќе му даваме месечно за секој месец. Навистина не сметам дека било кој од нас може да си дозволи да на некого му одземе 2000 денри месечо. Кој што во ваква криза во која што во моментов се наоѓа Република Македонија навистина значат многу. 
Жално е што сите овие измени ги правите зарди немањето на средства во Фондот за пензиско и инвалидско осигурување. Жално е што сите овие измени се прават не за да отворите нови фабрики, туку се прават затоа што парите кој што треба да се наменети за пензиите се потрошени на споменици, на коњи, на не знам овој голиот златен човек пред Собрание во Жена Парк што всушност претставува, или на ангели. За жал во Скопје во моментов имаме многу повеќе коњи отколку што имале Илинденците кога го кревале востанието. Нема  потреба парите на граѓаните да се трошат за такво нешто и згора на све да треба да смислувате вакви законски решенија, кои што потоа ќе удрат по грбот на граѓаните, поготово на оние кои што ќе се пензионираат од 1.01.2013 година. И она дополнително што е спорно во овој Предлог закон е начинот на усогласување на пензиите. Со ова законско решение се пропишува усогласувањето да се врши 50% според индексот на трошоците на живот, односно неговото растење и 50% според порастот на просечно исплатената плата за разлика од претходното законско решение во кое што 80% се усогласуваше според индексот на растењето на трошоците на живот, а само 20% според порастот на плати, што е многу пологично. Можно е просечната македонска плата да не порасне ниту еден процент во текот на неколку години, а трошоците за живот да пораснат и повеќче од 40, 50 или 60% како што тоа се случува во изминативе неколку години. Заради тоа, нема логика да  50% од пензијата, усогласувањето и се врши според трошоците и 50% според платите. Напротив мислам дека и ова треба да е еден од членовите кој што амандмански ќе ги измениме и за кои се надевам ќе ги добиеме поддршка и од колегите од власта. Не затоа што се грижите за граѓаните на Република Македонија, тоа знам дека не го правите, туку затоа што се грижите за самите себе. Затоа што овој закон и ваквиот начин на пресметување на пензиите, ќе ве засегне лично вас. Заради тоа се надевам дека ќе имате доблест, амандманите кои што ќе ги предложиме во текот на постапката да ги поддржите. Благодарам. 

Трајко Вељаноски: Благодарам. 

Има збор госпоѓа Бендевска Весна, повелете. 

Весна Бендевска: Благодарам. 

Почитувани колеги, на Република Македонија и треба нов закон за пензиско и инвалидско осигурување и тоа е фактот кој никој не може да побегне. 23 пати изменетиот постоечки закон, веќе е неконцизен и тежок за следење. Но на Република Македонија не и треба нов закон кој ќе е далеку порестриктивен, од она што го имаме денес како услови за стекнување на право на пензиско и инвалидско осигурување. Од тој факт, ниту ВМРО ДПМНЕ не може да избега. Со оглед на ограниченото време нема повторно на широко да елаборирам зошто е порестриктивен. Затоа што сите идни пензионери од почетокот на идната година ќе одат во пензија, со понеповолни услови од оние што ги имаме денес. И тоа треба сите граѓани, особено оние кои што очекуваат во 2013 година да се стекнат со ова право мора да го знаат. Особено со новиот закон ќе бидат погодени сите граѓани кои сеуште одат на работа иако го навршиле условот од 35 години стаж и 40 за мажи. Јавно и гласно ги повикувам веднаш пред овој закон да стапи во сила, да поднесат барње и да отпочнат постапка за пензионирање. Бидејќи кај нив драстично ќе се намали пензиската основа. 

Во овој закон далеку понеповолно е и стекнувањето на правото на инвалидска пензија и тоа треба да го знаат граѓаните, меѓутоа се плашам дека правото на остварување на инвалидка пензија, заради празниот фонд за пензиско инвалидко осигурување се потешко и потешко ќе се остварува. 

Во овој нов предлог на закон, индивидуалните земјоделци сеуште не ќе можат да ги остваруваат сите права од пензиско инвалидско осигурување. Не можат да претендираат на семејна ниту на инвалидска пензија и тоа е дополнителен проблем на овој закон. Меѓутоа, ќе ми дозволите да обрнам внимание на два по мене клучни членови по новиот закон што говорат зошто Министерство за труд и социјална политика токму сега се одлучи да предложи нов закон. Тоа е членот 241 почитувани колеги. Во него се вели децидно недостигот на средства од задолжително пензиско и инвалидско осигурување, врз основа на генерациска солидарност настанат поради воведување на задолжително капитално финансирано пензиско осигурувње, ќе се пополнува од Буџетот на Република Македонија. Овој е членот кој ги открива вистинските причини. А вистинските причини се пензискиот систем во Република Македонија, а е пред колапс, пред банкрот, 280 илјади тековни пензионери мора да знаат, дека манипулцијата со божемното безплатен превоз, јавен што го добиваат е само начин или пак упатувањето на 10-тина илјади пензионери на бесплатни бањи е само манипулација да се отргне вниманието од вистинскиот проблем. Нивните пензии веќе никој не може да ги гарантира. Оваа Влада преку еден навистина авантуристички пристап ја обезбедува редовната исплата на пензиите од ден на ден. Купи ден, продај ден. Еднаш со еврообврзница, друг пат доколку му се посреќи со обезбедување на нов и нов заем, меѓутоа сето тоа води кон едно, кон распад на пензискиот систем. 

Во денешен Капитал, ќе ми дозволите и пред вас и пред јавноста да го отворам овој проблем, Фондот за пензиско нема пари, а министерот Спиро Ристовски за избори ќе зголемувал пензии, од кои средства? Од кои средства почитувани колеги. Последен пат пензиите  се зголемени јануари 2008 и тоа е факт. Од јануари 2008 до денес знаете ли колкав е процентот на трошоци на живот, колку пораснале цените, колку е поскап животот, тоа секој го знае, особено пензионерите. Колку се зголемила цената на лековите, а притоа рапидно опаѓаат достапните лекови кои се неопходни особено за оваа популација. Лесно е во предизборна кампања да ветувате подостоинствен живот на пензионерите. Сите пензионери тоа достоинство веќе си го одработиле во текот на својот работен век. Си издвојувале за да можат да обезбедат сигурна старост. Сигурен приход, а тоа е пензија, без оглед по кој основ е остварено. Денес се соочуваме со фактите за кој говори Капитал. 75% се зголемени трансферите од буџетот од Министерството за труд потоа кон ПИОМ. 75%. Ако во 2008 година од Буџетот се потрошени 164 милиони евра, за да се покрие дупката во Фондот, во 2012 веќе се ближиме кон 300 милиони евра. Ова е веќе аларм, дека нешто мора да се менува. Алармот можеше да биде превениран, доколку имавме сериозна влада, сериозен министер за труд и социјална политика. Тој беше должен да го прочита извештајот што на 30 септмеври минатата година беше јавно објавен од страна на Државниот завод за ревизија. Самиот завод констатира дека 64% од вкупните средства за исплата на пензии се обезбедуваат од тековните придонеси за пензиско и инвалидско осигурувње. 34% беше дупката во Фондот што се алиментирше директно од буџет, буџетот се празни, граѓаните не добиваат содветна здравствена заштита, соодветни зафаќања за образование и сите други сфери, заради тоа што никој не ја согледа потребата навистина да се најде квалитетно решение што со рапидно зголемената дупка во Фондот. Фрапантен е податокот кој говори дека од 2001 до 2011 година дупката во Фондот од 1,2% нараснала на 16,2% на крајот од 2010 година. Ставете ја во оваа математика цела 2011 година кога пензиите се исплатуваа онака како што говорев, или од буџет, или од заеми. Денес дупката во Фондот се движи кон рекордни 40%. Еве ја изјавата на бившат директорка на МАПАС Апостолска, која вели: Ако продолжи трендот на зголемување на буџетските зафаќања, и се достигнат 40%, а денес се 38%, тогаш навистина претставува превисока ставка и тоа значи банкрот на Фондот. Погледнете ја и изјавата на пораешниот заменик директор на МАПАС госпоѓата Михајловска - Тикваровска, која вели, цитирам: Втор аларм што укажува на банкрот, и пак потенцирам банкрот на Фондот е драстично зголемениот број на пензионери. Ова веќе не може да се одржува. Нашиот фонд е замислен на 2,2 вработени да доаѓа по еден пензионер. 6 години не вложувањето во сериозни капитални инвестиции, кои единствено можат да го поттикнат економскиот раст и кој е единствениот начин за доаѓање до нови квалитетни работни места и нови вработувања, односно нови полначи по пат на придонеси, тоа значи дека некој со Фондот. . . . навистина го доведува до она што значи крах на можноста државата да им ги исплаќа одамна вложените средства на пензионерите. Денес, за тоа треба да говориме. Затоа индолентниот однос кој по кој знае кој пат, на пратениците од ВМРО ДПМНЕ што значи ќе се штитат само партиските политики, особено на министерот, кој наместо да дојде тука и да го брани најсериозниот закон, изигрува партиски портпарол. . . 

Каде е министерот господине заменик? 

(господинот Ибрахим Ибрахими вели: „Има замена“) 

Малку е замената. Вие за да го заменувате треба да земете сериозно учество во дебатата. Што со дупката во Фондот, доколку има Министерство за труд и социјална политика капацитет редовно да ги исплатува пензиите. Што после банкрот, кој ќе ја сноси одговорноста - тоа се прашањата денес, особено при овие измени на законот и основите за пензионирање, должни сте од оваа говорница доколку навистина сте сериозен заменик на министерот за труд и социјална политика. 

Трајко Вељаноски: Благодарам. 

Реплика има господинот Пачемски Миле, повелете. 

Миле Пачемски:  Благодарам. 

Почитувана колешке Бендевска, навистина не знам зошто сеете вие и вашите колеги постојано страв кон пензионерите. Зарем не ви е жал, зарем не е срамота за овие 280 илјади граѓани на оваа држава да ги плашите дека ќе ги снема пензиите, ќе се намалат пензиите итн. Според вашето кажување било грешка во нашата политика, затоа што сме дозволиле бесплатен превоз на некои пензионери во државата. Според вас грешка е затоа што сме дозволиле по 10 илјади пензионери секоја година да се лекуваат бањско климатски. Според вас грешка е, дека зголемените пензии се исплатуваат еднократно во месецот. Како да сакате да кажете дека во ваше време пензиите од Фондот се даваа на три рати, првата категорија пензионери земаа пензија од 1 до 10 во месецот, втората од 10 до 20 и третата категорија од 20 до 30 во месецот. Демек тоа било подобар метод на тој начин како се исплаќаат пензиите во ваше време. Сега, затоа што ги даваме од 1 до 10 во месецот или во првите денови од месецот според вас било грешка. Апсолутно не е точно, тоа го знаеме од оние што земат пензии. 

Колешке Бендевска, овој закон во ништо не ги крати привилегиите и правата што ги имаат пензионерите и до сега, буквално во ништо. Овој закон прецизира многу работи во поглед на нивните пензии. 

Понатаму, во поглед на Фондот за ПИОМ точно е дека тој Фонд се соочува со одредени проблеми во неговото полнење, но и покрај сите проблеми стратегијата на Владата на Република Македонија е сепак да нема кратење на пензиите дека тие и натаму ќе се даваат во одреден временски период, односно во првите денови од месецот. 

Патем да кажам, како не би се соочил тој фонд со проблеми кога имаме намалени придонеси за пензиско осигурување од 22% на 18%, тоа е едниот момент. 

Вториот момент е што во првиот столб не се влеваат ни тие 18%, зборувам за првиот пензиски столб или тн., граѓанска солидарност, во него се влеваат само 12% од овој придонес за пензиско осигурување, а другите средства се влеваат во вториот пензиски столб и тоа е една од причините зошто тој послабо се полни. Исто така, знаете дека животниот век на граѓаните се зголемува, ако порано живееле во просек до 65 години старост сега жиеат околу 75 години. И тоа е една од причиите зошто имаме одредени финансиски проблеми во Фондот за ПИОМ. 

Исто така, да ве потсетам дека во Република Македонија на еден пензионер има 1,7 работници, но во развиените земји тоа е сосема поинаку, точно е дека невработеноста е проблем за полнење на овој пензиски фонд. 

Трајко Вељаноски: Благодарам. 

Госпоѓа Бендевска Весна има контра реплика, повелете. 

Весна Бендевска:  Се измачивте колега пратеник а не кажавте ниту еден аргумент. Во последните 11 години од кои 7 годии на власт е ВМРО ДПМНЕ, седум години, 2/3 Фондот од 1% има зголемена дупка на неверојатни 20%. Тоа е политиката на ВМРО ДПМНЕ. Каков бесплтен превоз за пензионерите - пензионерите треба да знаат дека бесплатниот превоз си го обезбедуваат од членарината што ја собира фондот, солидариот фонд. Станува збор за лични средства од пензионерите што доброволно ги даваат за сопствени потреби. Престанете со лаги и манипулации. Дупката со Фондот, значи дека Фондот е пред распад и 280 илјади пензионери не можат да знаат до кога ќе примаат редовна пензија. Во време на влади на СДСМ според сопствен модел никогаш не е доведено во прашање редовно исплатување на пензија. 

Трајко Вељаноски: Благодарам. 

Бидејќии е исцрпена листата на пријавени за збор, констатирам дека општата расправа по Предлогот на законот е завршена. 

Врз основа на извештаите на Комисијата за труд и социјална политика како матично работно тело и Законодавно-правна комисија и распрвата на седницата на Собранието, на Собранието му предлагам да го усви следниот залучок: 

1. Предлогот на законот за пензиското и инвалидското осигурување е прифатлив и може да се даде на натамошно, односно второ читање. 

2. Овој заклучок заедно со стенографските белешки од седницата на Собранието, да се достави до Комисијата за труд и социјална политика на Собранието на Република Македонија. 

Предложениот заклучок го ставам на гласање. 

Ве повикувам да гласаме. 

Вкупно гласаа 60 пратеници. Од нив за предложениот залучок гласаа сите 60, воздржани нема, против нема. 

Констатирам дека Собранието го усвои предложениот заклучок.

Процедурално, господинот Иваовски Игор, повелете. 

Игор Ивановски:  Благодарам. 

Со оглед на тоа што во неколку наврати вчера и денес се носат одлуките и согласно бројкат без потребниот кворум за гласање од 62, ве молам согласно Деловникот таков член постои да проверите и да го утврдите бројот на присутните пратеници, за да нема никакви дилеми, без колегите сега што влегуваат. Благодарам. 

Трајко Вељаноски: Ги молам службите да утврдат точен број на присутни пратеници во салата.

Во салата има присутно 67 пратеници.

Мене службите ме информираа дека има 62 пратеници минимум и затоа заклучокот го ставив на гласање. Одреден број пратеници иако се присутни тука не гласаа и затоа доаѓа разлика во присутни и тие што гласаат. 

Во моментот на гласањето во салата имаше 67 пратеници, според тоа гласањето е полноважно.

Констатирам дека Собранието го усовои предложениот заклучок.

Минуваме на точка 41 -  Предлог на закон за изменување и дополнување на Законот за задолжително капитално финансирано пензиско осигурување – прво читање
Предлогот на законот и извештаите на Комисијата за труд и социјална политика, како матично работно тело и Законодавно правна комисија ви се доставени односно поделени.

Отворам општа расправа.

Ги повикувам предлагачот и пратениците кои сакаат да говорат по општата расправа по Предлогот на законот да се пријават за збор.

(Со седницата продолжи да раководи госпоѓа Светлана Јакимовска, потпретседател на Собранието на Република Македонија)

Светлана Јакимовска: Благодарам. 

Има збор заменик министерот за труд и социјална политика, повелете.

Ибрахим Ибрахими: Благодарам. 

Почитувани пратеници, пред вас е Предлог законот за изменување и дополнување на Законот за задолжително капитално финансирано пензиско осигурување.

Би напоменал дека со Законот за задолжително капитално финансирано пензиско осигурување е дизајнирана структурата на задолжително капитално финансирано пензиско осигурување или т.н. втор столб. Со овој закон се уредува основањето и работењето на Агенцијата за супер визија на капитално финансирано пензиско осигурување, основањето и работењето на друштвата за управување со задолжителни пензиски фондови, членувањето во нив, известувањето, надоместоците, инвестирањето и проценката на средствата на задолжителните пензиски фондови, чувањето на средствата, професионалните шеми како и други теми значајни за задолжително капитално финансирано пензиско осигурување.

Би напоменал дека со уплатата на придонесот за пензиско инвалидско осигурување за вториот столб од 2006 година, Агенцијата МАПАС се финансира од сопствени приходи остварени од наплата на надоместоци од пензиски друштва кои управуваат со овие фондови.

Со оглед дека ги исполнува потребните претпоставки за функционирање во стручно и самостојно регулаторно тело, согласно предложените измени се обезбедува поголема институционална независност на Агенцијата. Во оваа насока во целиот текст на законот надлежностите на Владата на Република Македонија се заменуваат во надлежнисти на Собранието на Република Македонија. Министерството за труд и социјална политика ќе дава претходно мислење наместо досегашната претходна согласност. Исто така, наместо директор и заменик директор и управен одбор, органот на Агенцијата се предлага да биде совет на експерти. Советот на експерти би се состоел од 5 члена од кои тројца членови се професионално ангажирани, а едниот од нив е претседател на Советот. Со измените се уредува структурата на советот, мандатот на претседателот и членовите, критериумите кои треба да ги исполнува членот на Советот, како и условите под кои може да се разреши, платата за професионално ангажираните членови и паричниот надоместок на останатите членови и начинот на одлучување. 

Би напоменал дека Агенцијата за својата работа ќе поднесува извештај до Собранието на Република Македонија заради одобрување, наместо досегашното решение до Владата на Република Македонија. 

Со измените на Законот во делот на вложувањата во државни хартии од вредност издадени од Република Македонија се прецизира дека во средствата пензиски друштва може да се инвестираат во државни хартии од вредност издадени на домашниот пазар. Тоа значи дека пензиските друштва ќе можат да вложуваат во државни обврзници издадени во Република Македонија кои Министерство за финансии ги издава на редовна основа, но не и во обврзници кои Република Македонија ги издава на меѓународниот пазар на капитал. Пензиските друштва и понатаму ќе можат да инвестираат во сите останати инструменти домашни и странски кои и до сега беа на располагање.

Исто така предложените измени имаат за цел да се спречи одливот на средства од домашната економија. Во услови кога должничката криза ги тресе голем број од европските држави, Владата на Република Македонија смета дека со ваквата политика на враќање и задржување на средствата во домашаната економија се обезбедува поголема сигурност на осигурениците и нивните идни пензии од вториот столб. 

Исто така, измените содржат и преодни решенија за имплементирање за замена на директорот и управниот одбор со нов орган т.н. Совет на експерти. Директорот и членовите на управниот одбор на Агенцијата кои се именувале пред влегување на сила на овој закон ќе продолжат да ја вршат функцијата до изборот на членови на Советот на експерти, како и надлежност на Собранието на Република Македонија за усвојување на измени и дополнувања на финансискиот план на Агенцијата за 2012 година. Предвидени се рокови за усогласување на подзаконските прописи со измените на овој закон.

Исто така би напоменал дека деветгодишното опстојување со постојното законско решение ја оформи и издигна Агенцијата во подготвена супер визорска и регулаторна институција, гледано од оперативен аспект.

Имајќи ја предвид сегашната поставеност на Агенцијата постигната е делумна незаисност и затоа со измените се предлага Собранието да ја има улогата што претходно ја имаше Владата.

Би напоменал дека повеќе меѓународни институции кои имале увид во финансирањето и функционирањето на МАПАС ги даде своите бројки во насока на поголемо независност на МАПАС од извршната власт, а тоа се мисијата на Светска банка во извештајот од 2008 година, независната експертска мисија од 2008 при УНДП во својот извештај, како и Европската комисија во Извештајот за напредокот на Република Македонија за 2009 и 2011 година. 

Исто така, во документите на Европската комисија од мај 2005 година главни административни структури, поставени се обврските на клучните институции и нивните карактаристики, функција и улога, како и потребните административни капацитети за спроведување на правото на Европската унија. Овие структури произлегуваат од целокупното законодавство на Европската унија. Во поглавјето 09 финансиски услуги од овој документ, дадени се пред се критериуми и стандарди за независност на регулаторните тела. Оттука, се наметна потребата од решение кое ќе обезбеди независно финансиско работење на Агенцијата на повисоко ниво, а се со цел заштита на интересите на членовите на пензиските фондови заради што е основана оваа институција. 

Понатамошниот развој на оваа институција наметна потреба од прилагодување со практиките и искуствата од земјите во странство, следејќи го развојот на истите. Затоа во насока на оперативна независност се предлагаат измените кои се предложени во Предлог законот и верувам дека со измените што се предлагаат МАПАС ќе добие поголема независност. Благодарам. 

Светлана Јакимовска: Благодарам. 

Има збор господинот Игор Ивановски, повелете.

Игор Ивановски: Благодарам. 

Колеги пратеници, таман што човек ќе рече од лошо не може да се случи полошо, еве го овој закон. Ако пред пет минути гласавте потенцијални, бидејќи е прво читање, законски решенија со кои на сите корисници во првиот столб дефакто ќе се намали пензијата, сега имаме уште покатастрофално решение со кое ќе се намалат пензиите на сите корисници во вториот задолжителен столб на капитално пензиско осигурување.

Тоа што го прочита заменикот министер нема апсолутна врска со реалноста. Јас него го разбира и не го обвинувам. Го обвинувам бидејќи тој овде е само во улога на спикер да прочита еден текст за кој нема елементарни познавања. Министерот е тој кој треба да биде присутен, или пак ако сакате целосно да бидеме коректни, Ставрески е авторот на овој закон, не е ни Спиро Ристевски и тој нема елементарни познавања од оваа конретна измена, има познавања во делот на пензиското осигурување во друг дел и за тоа не спорам. Но, авторот на овој текст е Зоран Ставрески по налог на Никола Груевски. Мотивот е, буџетот нема пари и сите законски решенија се како да се скратат трансферите, тоа е во ребалансот на буџетот и како да се приберат сите можни приливи на средства од сите места. Притоа, нема да најдете ваков пример и ќе потпишам дека е тоа така, среде домашен национален Парламент да се носи закон со кој се дискриминираат, уништуваат и оштетуваат македонските домашни компании и македонските пензиски осигуреници. 

Колеги пратеници, имало пракса во некои парламенти да се носат закони со кои се оштетуваат граѓани на друга држава, ама не сум сретнал Парламент, не знам што се случува во Белорусија, во тој Парламент, но не сум сретнал пример каде среде Скопје, среде домашен Парламент, национална установа која треба да се грижи по Устав за недискриминирачка политика, за промовирање на сопствените домашни компании и граѓани да се случи спротивното. Тоа што денес се носи е на ранг на купопродажниот договор со ОКТА што некои наши колеги пратеници од тоа време го донесоа во ова Собрание. Овој закон е дискриминирачки за македонските компании, две во овој момент пензиски друштва, за капитално финансирано пензиско осигурување и е дискриминирачки и оштетувачки за 300 илјади осигуреници во овој втор задолжителен столб. Апелирам да не го носите бидејќи мотивот е да се присоберат парите и тоа на најбрутален начин или да бидам прецизен, тоа што сега се прави е неокомунистички пристап од најолш карактер, се гази и се поништува пазарната економија што е уставно загарантирана и се уништуваат македонските пензиски фондови. Тоа не е апстрактна категорија, тоа се конкретни пари од сите граѓани, во овој момент 300 илјади. Да сфатите за што говорам, со реформите на пензискиот систем започнати во 2004 - 2005 година, покрај задолжителниот прв солидарен столб се воведе втор исто така задолжителен за капитално пензиско осигурување, а подоцна се донесе одлука и за трет незадолжителен, доброволен исто така наречен трет столб за капитално пензиско инвалидско осигурување. Во првиот важи принципот за солидарност, сите даваме пари преку пензиските придонеси и без разлика колку сме дале и заработиле тие пари се распределуваат на генерациите пензионери, како што за нас кога ќе отидеме во пензија некои други вработени ќе плаќаат. Со вториот и третиот столб, особено со вториот се измени концептот затоа што првиот и тогаш, а сега уште повеќе заради вашите лоши политики не може да ги издржи и да ги плаќа пензиите на пензионерите, бидејќи вработените ги има помалку, се намалува соодносот меѓу вработените и пензионерите и тој сам не може да ги исплати пензиите. Но вториот столб е целосно различен, освен што е задолжителен и тој е транзитивна категорија. Се направи да е задолжителен затоа што мора да се започне дел облигаторно да се полни тој фонд. Но, неговиот концепт е тој да ги капитализира, ги оплодува пензиите. Вредноста на фондовите и вредноста и висината на пензиите не се утврдува со закон, не се утврдува со административни мерки како што тоа се прави кај првиот столб, но се утврдува врз база на пазарни категории мерки, индикатори и движења и многу е различно дали оваа држава ќе овозможи двете капитални пензиски друштва ги оплодуваат парите или не. Со овој закон вие по налог на Владата, ако го гласате законот, ќе ја намалите вредноста на пензиите што граѓаните ќе ги добиваат, а вие сте сите тоа освен некои постари кои одлучиле да не даваат задолжително една третина од своите пензиски придонеси во вториот столб. Тоа го велам затоа што висината на пензиите, додатокот од овој втор столб се базира на индивидуално име и презиме, колку се придонесува и на име и презиме се дава пензија. колку ќе изнесува таа зависи колку се оплодиле парите еден, два, три или четири посто и пензиските друштва со закон се обврзани да се грижат за тие фодови и да ги оплодуваат. Улогата на менаџерите е да ги оплодуваат, бидејќи ако ги уништат подлежат и на кривична постапка и се случувало во државите кога менаџерите на пензиските капитални друштва не го оствариле придонесот заради лоши проценки и одлуки и ги оштетиле пензионерите, тие да бидат не само сменети од своите функции туку и кривично да одговараат. Сега не настанува проблемот од менаџментот на компаниите, проблемот го прави Владата која вели македонските прензиски друштва, две, не смеат да купуваат македонски хартии од вредност на надворешните меѓународни пазари на капитал. Ни се чуло, ни се видело. Се врши дискриминација во која Груевски и Ставрески ви велат на македонските фондови и македонските пензиски осигуреници во вториот столб парите нема да се оплодуваат преку купување на македонска хартија од вредност. Зошто? За парите тие што ќе ги имаат, а мора да ги оплодуваат да му ги дадат на Ставрески среде Скопје со 4,9% камата на краткорочни хартии од вредсност за Ставрески да ги даде за мостот на реката Вардар што чини 1 милион евра, или за жалните врби. Сега видете го парадоксот, се прави не само дискриминација, не само погазување на пазарната економија, не само оштетување на македонските пензиски осигуреници, туку и намалување на пензијата што во идно време тие ќе ја добиваат, бидејќи допрва ќе се исплаќа почнувајќи од 2020 година. Тогаш доспеваат првите пензии. Но Ставрески прави дупло голо, на македонските компании им вели не смеете да купувате македонска хартија од странство, арно ама Ставрески се задолжува од Дојче Банка за 6,88%, ќе врати 250 милиони евра на германските инвеститори главнина и камата и ќе ги одлие парите од Македонија надвор. Со овој закон тоа ќе го направи дополнително. Со овој закон грчките фондови, бидејќи сакате за Грција да говорите најмногу и цело време неа ќе ви ја давам како пример. Грчките инвестициони фондови смеат да ја купат македонската хартија од вредност, ама македонските не смеат и кога ќе дојде за наплата македонската потенцијална хартија од вредност, парите што ќе се добијат од таа немена ќе се дадат во Грција во име на главнина и за име камата и ќарот на македонските компании ќе одат во Грција. Со овој закон има ли попластично објаснување? Ако не сакате да ви ја спомнат Грција, еве нека биде Германија, која и да е држава, ама е недозволиво среде Скопје Влада, среде забеганоста на оваа економска политика да се дискриминираат македонските компании. Овој закон уште недонесен веќе направи штета. Со овој закон се предвидува двете македонски компании кои имаат преку 70 милиони евра веќе кушено македонска хартија од вредност, еврообврзница издадена во 2005 година, Владата, Ставрески им вели мора да ја продадете оваа хартија од вредност најдоцна до 15 јануари 2013 година. Во економијата на пазарите на капитал со ваква информација, со овој закон Ставрески веќе им потпиша капитулација на македонската вредност и на македонската хартија од вредноста, бидејќи кога се отвори во јавноста и кога стигна оваа хартија странските инвеститори во Виена, Лондон, во Цирих каде и да сакате на пазарите на капитал, велат оваа хартија не вреди пет пари. Со овој закон Ставрески веќе им потпиша капитулација на македонската вредност и на македонската хартија од вредност, бидејќи кога се отвори во јавноста и кога стигна оваа хартија странските инвеститори во Франфуркт, во Виена, во Лондон, во Цирих, каде и да сакате на пазарите на капитал велат оваа хартија веќе не вреди пет пари. Кога Македонската Влада им вели на македонските компании продајте ја, им ја спуштија вредноста. И додека денеска говориме вака паѓа вредноста на македонската евро обврзница. Веќе едно од двете пензиски друштва продаде дел од оваа хартија на вредност за да го спречи паѓањето на вредноста. Со тоа дополнително си ја намали вредноста. Сега они се во трка со време колку побрзо да се ослободат од хартијата на вредност за да нешто спасат. И ова се се прави среде Скопје, со одлука на Ставрески и Груевски. Зошто? За да скрпат некои пари. Им го кажавме тоа и на Комисијата и самите пензиски друштва ви напишаа во писмо до вас дека тие се спремни да ги инвестираат парите кои што мора да ги инвестираат, а им се слободни и ликвидни во македонска хартија на вредност. Рекоа дајте ние да се задолжиме под истите вредности што ги давате на странците. На пример наместо да земеше Ставрески кредит од Дојче банка со 6,88% и да ја врати главнината и каматата во Германија македонските две пензиски друштва ќе ја купеа таа, можеа да дадат средства под истите услови и ќе останеше и главнината во Скопје и ќарот односно каматата, профитот ќе останеше во Скопје. Сега до каде ќе иде ова лудило мене навистина не ми е јасно. Со овој закон вие им давате можност на двете пензиски друштва да ја тужат Македонија пред двата суда во Лондон и во Париз за дискриминација и за нанесена штета. Или, имаат легитимно право и најверојатно да го добијат спорот и да ја тужат Владата и да добијат на тие две судски инстанци.
Европската комисија може да ја санкционира Македонија заради ваквата дискриминаторска одлука бидејќи има поглавје, погледнете ги извештаите секоја година што ги објавуваат за конкуренција и за пазар. Тоа е како да им брцате во очи кога сопствената држава си ги дискриминира сопствените компании и осигуреници за мал ќар. Тој ќар ќе отиде во мостови од милион евра и на жални врби од 250 илјади евра и по криминални тендери. 300 осигуреници сега треба да знаат дека кога ќе ја добијат пензијата таа ќе им биде помала и ќе пресметаме, го земав тоа како ветување пред вас да го кажам, во оној момент ако помине овој закон на 15 јануари 2013 година колкава штета сте предизвикале. Точно во пари, бидејќи тоа е сосема оправдана матиматичко економска операција. Но, апелираме немојте да го носите овој закон. Немојте да ги дискриминирате македонските пензиски осигуреници во вториот пензиски столб. Катастрофа е законот и овој треба да падне и по странските комерцијални судови, ама и пред Уставниот суд бидејќи е дискриминаторски. На крајот на краиштата господине заменик министер не е точно дека на МАПАС им ја давате целосно независноста. Владата ја зима повторно палката преку назначување на дел од своите членови и Владата ќе има можност со овој закон дополнителни рестрикции и дискриминаторски можности да прави во инвестиционата политика на двете капитални пензиски друштва.

Од тие причини апелираме да гласате против да се врати овој закон и да се доработи, да остане само делот за МАПАС а одредбата која што е рестриктивна да се тргне. Благодарам. 

Светлана Јакимовска: Благодарам. 

За реплика е пријавен господинот Изет Зеќири, повелете.

Изет Зеќири: Благодарам.

Почитуван колега Игор Ивановски јас целосно те подржувам во твоите констатации. Вие успеавте да им ги отворите очите и на граѓаните и на пратениците. Дефинитивно може да констатираме дека Владата мисли пазарната економија во Македонија дека е идеологија. Пазарната економија не е идеологија, тоа е низа практики како луѓето и друштвата можат да просперираат. Овој концепт на Владата и предлагачот со овој Предлог на закон никако не го имаат предвид тоа. Сакам да кажам дека директно се интервенира во друштавата кои што делуваат во пазарната економија. Овој Предлог на закон е против принципите на пазарната економија, против слободната конкуренција и директно ги дискриминира друштвата за управување со пензиските фондови, што ќе рефлектира во давање на пензиите во Република Македонија бидејќи сите тие кои што инвестирале во овој фонд тие инвестирале во номинална вредност и во зголемувањето на добивките кои што ги реализира овој фонд токму од тие реализирани инвестиции. Како ќе се зголеми капиталот или инвестицијата на луѓето кои што инвестирале во овие друштва кога Владата на таксативен начин со интервенција како државен орган го ограничува делувањето на друштвата оваа вредност да ја зголемат. Да се зголеми вредноста на инвестициите на граѓаните. Не случајно ние имаме ситуација кога Министерството за финансии ги ограничува овие друштва да излегуваат и да купуваат хартии од вредност или облигации, обврзници надвор од Македонија.

Јас целосно те подржувам колега и во тоа што го кажавте вие дека ние денеска имаме 280 илјади пензионери, но бројот на вработените е 466 илјади вработени. Никогаш порано не било на една пензија да имаме 1,7 вработени. Значи еден вработен и 1,7 вработен плаќа една пензија или инвалидската пензија ќе биде во голема криза. Само за ваша информација 90-тите години, 9192-1993 година имавме тројца вработени за една пензија. Сега покажува трендот намалување на бројот на вработените спрема пензиите кои што се плаќаат. Некогаш сме имале многу вработени, но бројот на пензионерите перманентно се зголемува и корелацијата помеѓу вработените и тие што земаат пензии е штетно и ќе создаде финансиска криза во пензискиот фонд. Благодарам. 

Светлана Јакимовска: Благодарам. 

Контра реплика има Игор Ивановски, повелете.

Игор Ивановски: Колега Изет Зеќири кога двете пензиски капитални финансирани друштва купија дел од македонската евро обврзница нејзината вредност порасна. Тие на тој начин директно влијаеја на имиџот на државата и на нејзината и финансиска способност и кредитен рејтинг во Европа. Тие тоа го направија само иницијативно. Сега Владата им вели продајте ги, им прави дискриминација и им  ја намалува вредноста на пензиите, го прави спротивното.

Конечно, колеги пратеници, кога ќе ги добиете извештаите дали од КБ пензиско или НЛБ пензиско друштво, сеедно каде сте пријавени кога ќе ја погледнете вредноста, сметководствената и приносот со овој закон да знаете дека таа ќе биде намалена.

Јавно го повикувам и колегата Изет Зеќири и било кој дека јас ако биде донесен овој закон лично ќе го оспорам пред Уставниот суд на Република Македонија и ги повикувам сите слободоумни пратеници кои се против овој закон во тоа да ми се придружат. Благодарам. 

Светлана Јакимовска: Благодарам. 

Има збор господинот Горан Мисовски, повелете.

Горан Мисовски: Благодарам. 

Колеги пратеници,

Господине заменик министер не чувствувате обврска да одговорите на прашањата што ви ги постави колегата Игор Ивановски. Ова е прекрупна тема за разговор. Ова е пресериозна работа. Вие со овој закон правите вовед во менување на економскиот систем во Република Македонија. Па, не ли се стремиме кон Европската унија, кон НАТО. Ние донесовме одлука уште пред 20 години дека во Македонија ќе воведеме пазарна економија. Ама не случајно говорам пет дена по ред дека пратениците на ВМРО-ДПМНЕ седат со наведнати глави. Не знаат какво се изненадување ќе ги дочека Владата на Република Македонија. Кој ви даде за право да се мешате во структурата на пензиските друштва, приватни, од вториот столб. Која е таа потреба за евро плус во Буџетот на Република Македонија. Навистина не ми е јасно.

Значи, правите упад во еден систем кој што со закон е определен да го управуваат двете пензиски друштва кои што практично се со приватен капитал. На нив со закон им е дадено да управуваат со парите на луѓето кои што инвестираат во вториот пензиски столб. Кој ви го даде тоа право да го менувате економскиот систем во Република Македонија.

Затоа велам лесно е ваш Спиро и другиот за финансии да се слика заедно со премиерот 8 милијарди евра дека ќе донесат во Република Македонија, ама ги нема никаде сега овде да дојдат пред граѓаните на Република Македонија да им кажат зошто се менува економскиот систем во Република Македонија. Од каде го имате тоа право вие таа евро обврзница, која што двете пензиски друштва инвестирале 25% од целокупниот капитал или 75 милиони евра да им ја намалите вредноста. Тоа се пари почитуван заменик министер на граѓаните на Република Македонија. Тие инвестирале во вториот пензиски столб. Согласно законот дадено им е да управуваат приватните друштва. 25%, или 75 милиони евра сакате да им ја намалите вредноста час поскоро во буџетот да ви се слеат 75 милиони евра. Зошто тоа го правите? Која еј потребата толку ли на сите силни задолжувања 250 милиони од Дојче банка, 100 милиони од Светската банка, од Европската банка за обнова и развој 30 милиони. Значи, за три години една милијарда сте ја задолжиле Република Македонија. Нашите деца сте ги задолжиле. Сега дојдовте до овие 75 милиони евра. Нели е тоа малку чудно? Зошто морате се да дадете во интерес на Владата на ВМРО-ДПМНЕ. Пуштете го министерот нека дојде овде, нека се испоти малку, не е само по раскрсниците да ги брка бездомниците па да се слика со нив. Дел од нив се продукт на портокаловата револуција. Треба да дојде овде на граѓаните да им објасни зошто Македонија го менува економскиот систем. Од пазарна економија во некоја друга економија. Ако вие брцнете сега со прстот со ова законско решение кое што ќе го гласате пратениците на ВМРО-ДПМНЕ, па утре дома ќе ни дојдете господине заменик министре. Ќе донесете одлука сите приватни фирми во Република Македонија да издвојуваат легален рекет со закон по 50% од профитот. Зошто тоа го правите? Кои ви се мотивите?

Ги терате евро обврзницата да ја продадат 8 месеци порано или некаде крајот на јануари 2013 година. И наместо да ја продадат, средствата да влезат во Република Македонија 2015 година, кога ќе го достигнат врвот со 6% камата и тие 75 милиони евра да се оплодат па да види аир и Буџетот на Република Македонија и двете пензиски приватни друштва кои управуваат со вториот столб и идните пензионери кои инвестираат во него.

Вие ги доведувате во прашање сега исплатата на пензиите, висината на пензиите. Го менувате системот во Република Македонија. Немојте тоа да го правите. Затоа велиме дека добро е ако министерот немал храброст да се одважи ова да им го објасни на граѓаните на Република Македонија направете го вие, одважете се, кажете им на граѓаните ме натера Владата на ВМРО-ДПМНЕ, премиерот. Фалат средства во Буџетот, нема пари. Зошто, ама зошто со законско решение за една секунда овие 75 милиони евра да не бидат оплодени со 6% камата, туку кога ќе им падне вредноста, бидејќи ги терате 8 месеци предвремено да се откажат двете пензиски друштва вие тоа го правите со закон кој што е спротивен на Уставот. 

Кога сум кај Уставот, во ред е колагата Игор Ивановски што кажа дека ќе ја оспори оваа законска одредба.

Се сеќавате во месец април 2011 година Владата донесе закон во МАПАС агенцијата средствата кои што согласно законот и се слеваат на нејзината сметка, а во тој момент МАПАС имаше милион евра на својата сметка, донесовте законско решение 15% да задржи агенцијата МАПАС, 75% ќе ги земете во Буџетот. Значи, 750 илјади евра во една од најнезависните агенции кои што треба да бидат во Република Македонија им одземавте 750 илјади евра.

Пратеничката група на НСДП и за тоа законско решение поднесе претставка пред Уставниот суд. Ја очекуваме одлуката, тврдам дека тоа е против уставно. 

Не е тоа како што вели колешката Дулиќ на Законодавно правната комисија овој закон Владата го предлагала за да ги заштити пензиските друштва. Појма нема, затоа им паѓаат законите на Уставен суд. Затоа за Република Македонија во извештајот за напредокот на Република Македонија Европската унија констатирала дека ние сме единствената држава во Европа која што има толкав број на поништени закони од Уставниот суд. Затоа што Законодавно правната комисија не се занимава со усогласеноста на Законот со Уставот, туку брани една портокалова политика која што е на штета на граѓаните. Не можам да разберам како може едно такво парламентарно непознавање да се има и уште да се стави потпис на еден документ потпишан од Благородна Дулиќ во кој што се вели дека со овој Предлог на закон се заштитуваат пензиските фондови и граѓаните во Република Македонија. Класичен државен интервиционизам во приватните друштва. Тоа  е класичен рекет. Ги терате пред време да се ослободат од евро обврзницата, во рок од 8 месеци кога тоа можеше согласно старото законско решение да го направат во 2015 година кога ќе ги добиевме тие 6% камата.

Кој ви го дал тоа право вие да брцате во приватните пензиски друштва. Ќе се повторам, како тргнала работата ќе почнете да им брцате на граѓаните во приватните сметки, во приватните фирми, во приватниот капитал. Не чинеше тој систем кој што го имавме влеговме во пазарна економија, сега вие правите вовед во некаков нов систем каде што државата се живо ќе контролира. Ги читам стенографските белешки од претставниците на двете пензиски друштва. Тие кои што управуваат со парите на граѓаните тие ви укажуваат аман не го правите ова. Тие ви укажуваат аман не го правите ова. Ви укажуваат дека не е добро ова што се прави. Не  е во интерес  за друштвата, не е во интерес на граѓаните на Република Македонија. Важно било мислењето на Благородна Дулиќ како претседател на Законодавно правната комисија, законот бил согласно Уставот. Класично непознавање, класично непознавање или соучесништво во вовед на државен интервенционизам во Република Македонија. Затоа ќе ја подржиме одлуката на СДСМ и ова законско решение да се оспори пред Уставниот суд.

Втората работа што ја правиме во измените на ова законско решение, ви препорачува Европската комисија, Светската банка, сите тие кои што ја следат работата на Агенцијата МАПАС, тоа стои во Извештајот на Европската комисија Агенцијата МАПАС треба да биде самостојна агенција. Значи изборот на претседател, како што овде сте предвиделе во законското решение да биде на транспарентен начин и тие членови на Управниот одбор да бидат избрани на транспарентен начин. Не како што беше досега Владата да ги именува. Сега вие правите едно трик решение. Велите Собранието ќе ги избира по предлот на Владата. Тоа е страшна работа. Не може Собранието да ги избира по предлог на Владата. Пишува во законот, во законот сте предвиделе четирите члена ќе ги предлага Владата, а ќе ги избира Собранието. Тоа во законот сте го напишале. Претпоставувам дека сте го прочитале законот. Во законот ви стои дека 4 члена ги предлага Владата и Собранието ги избира. Истото важи и за претседателот на Агенцијата. Тоа е осамостојување, тоа е независност на Агенцијата? Кога Владата предлага тоа е директно брцање во управниот одбор, во носењето на одлуките или влијанието на Владата внатре во органот на управување на Агенцијата МАПАС. Сега ќе видите кога ќе дојде повторно извештајот на Европската комисија за напредокот на Република Македонија овој трик нема да помине. Јас како пратеник ќе напишам писмо до Брисел дека сакате се да подржавите во Република Македонија. Дека ВМРО-ДПМНЕ сака да владее со сите институции. Дури и со оние институции кои што Европската комисија наложува дека мора да бидат независни. Сега се случи еден таков пример во една институција кога беа сопрени средствата од Брисел, па Владата набрзина направи промена, но за тоа ќе говориме во една друга прилика. Со право ќе се вмешаат луѓето од Брисел. Не е тоа независност на Агенцијата Владата да ги предлага, Собранието да ги избира. Исто можевте да го задржите законското решение, Владата да ги именува. Значи нема никаква разлика. Можевте да смислите ново решние преку конкурс, па преку Комисијата за избори и именување. Можеби немаше сериозно нешто да се промени. Владеачкото мнозинство е тоа кое што ја подржува Владата, ама барем пред Брисел ќе бевме покоректни, ќе кажев ете, тоа е системот на управување во Република Македонија Комисијата за избори е именувања е испочитувана, распишан е конкурсот, ама ќе дадете шанса на тој конкурс да се јават луѓе и со конкретна биографија кои што и те како тврдам дека со нивната биографија ќе ја засенат биографијата на предлог кој што вие сега веќе сте го утврдиле за директор на оваа Агенција или за претседател на Управниот одбор. Значи, вие сега директно ќе позиционирате партиски кадар со одлука на Влада преку Кадровската Комисија на ВМРО ДПМНЕ, претпоставувам тука и ДУИ ќе фати некоја коска за да даде подршка, нешто и на ДУИ ќе им дадат некое директорско место. предлогот ќе дојде во Собранието  и Собранието повторно ќе изгласа партиски кадар. Не е добро. Многу пати говорам и на другите заменици министри,  кога има некаков закон, или законско решение кое што ВМРО ДПМНЕ ќе процени дека ќе има било каков бенефит, кобајаги ќе биде во интерес на граѓаните, ќе се нареди цела Влада, ќе дојде министерот, ќе говори по 15 пати ќе се пријави. А кога некое законско решение е спротивно на граѓаните на Република Македонија, а гледаме соодносот е веќе 10:1, на 9 лоши решенија за граѓаните, едно добро доаѓа од Владата, ги праќаат замениците. И при тоа замениците министри молчат. Опозицијата со аргументи излегува со тези, ви сугерираме што велат во Брисел, што велат во Вашингтон, ви ги даваме сите позиции на маса. Велиме дека овде се говори за пари. Вие со ваквото законско решение директно брцате во пензиските фондови. Тие се приватни, со државата, со закон им го дозволува правото на управување. 75 милиони евра да влезат во буџетот. Дојдовте до 75 милиони евра на буџет од 2,6 милијарди евра. што уште во тој буџет треба да се финансира? Огради од милион  и 700 илјади евра, жални врби од 250 илјади евра, споменици од 10 милиони евра. верувајте господине заменик министер, некој ова го следи,  некој гледа што се случува во Република Македонија. државата која што претендира да биде полно правна членка на НАТО и на Европска унија со закон воведува државен интервенционизам. Во приватни друштва, навистина тешко може тоа да се брани. И затоа пратеничката група на НСДП и ЛИбералната партија апсолутно нема шанси да подржи вакво законско решение. Ама ќе подржиме една претставка пред  Уставниот суд. Претпоставувам и овие партиските кадри на Михајло Маневски на Благородна Дулиќ што ќе бидат сега во Уставниот суд ќе се свестат, па некако колешката Дулиќ на Законодавно правната комисија аминува се, веројатно и тие ќе се свестат, ќе видат дека Владата предлага нешто  што е противуставно и против интересите на граѓаните на Република Македонија. И нема да подржиме вакво законско решение.
Светлана Јакимовска: Благодарам.

Има збор господинот Марјанчо Николов, повелете.

Марјанчо Николов: Благодарам потпретседателке.

Почитувани колеги пратеници, почитуван заменик министер, ова е втор закон од сферата на пензиското и инвалидското осигурување покрај претходниот што го усвои Собранието на Република Македонија во прво читање, овој се однесува за оние осигуреници кои што потпишеле договор со двете приватни пензиски друштва и им се одвојува дел од придонесот сега во висина од 6,3%, а кога ќе стапи на сила Законот за пензиското и инвалидското осигурување во висина од 6% во овие фондови, со цел кога ќе ги остварат правото на пензија да имаат право на надоместок и од овие друштва, дали ќе биде тоа во форма на месечен ануитет, или еднократна исплата ќе си решаваат осигурениците кога ќе го остварат правото на пензија.  И овој закон се однесува на 300 илјади осигуреници кои се регистрирани во овие приватни пензиски друштва и кои што очекуваат во старост да остварат повеќе пензија со приносите кои што ќе им следуваат врз база на она што го уплаќале .

Нашата Влада на Република Македонија со амин на владеачкото мнозинство од ВМРО ДПМНЕ сака на овие 300 илјади луѓе да им скрати 20 милиони евра принос на овие друштва најмалку 20 милиони евра. Почитуван господине заменик министер за труд и социјална политика и вие колеги од ВМРО ДПМНЕ ќе гласате  20 милиони евра пари наместо да одат во македонските пензиски фондови да одат некаде кај странците, а тоа врз база на камата што Република Македонија треба да ја плати на еврообврзницата која што јка издаде заради буџетски потреби со камата од 9,8%. Сега сакам да ве прашам, па нели сте патриоти, пе нели многу се борите на граѓаните на Република Македонија, па нели многу ја сакате државата, како ќе гласате 20 милиони евра камата од Владата наместо да оди кај нашите пензиско фондови каде што се осигурани македонски граѓани, да оди кај странците. Ајде сега кажете ми вие мене и која е таа пазарна логика што нисите вакво законско решение. Дополнително сега ќе изгубат 20 милиони евра осигурениците и  македонските граѓани и во иднина замислете, им забранувате на приватните пензиски друштва да купуваат евробврзници, или обврзници издадени од Република Македонија на меѓународен финансиски пазар. Па имате ли некој устав пред себе. Колешке Дулиќ, вие го имате ли Уставот? Во членот 8 стои дека темелни вредности на уставниот поредок на Република Македонија се слободата на пазарот и претприемништвото. За која слобода на пазарот ние сега зборуваме. Се крши Уставот со овој закон. Да му наредите на некого со закон, ти не смееш да  купуваш  хартии од вредност  издадени од Република Македонија и мораш тие што ги имаш да ги продадеш до  јануари 2013 година и тоа на македонски пензиски фондови, навистина колеги од ВМРО ДПМНЕ и Владата, ова што вие го предлагате е непатриотски чин, антиуставен, нешто што е на штета на граѓаните на Република Македонија. Можеби сега нема веднаш да се видат ефектите од едно вакво законско решение, но што после извесно време кога луѓето ќе почнат да остваруваат право на пензија и од приватните пензиски фоднови. Кој ви го дава тоа право? Која е причината? Ајде да дебатираме. Знае ли некој од вас на што се должи ова решение на Владата, кои  ви се мотивите, што сакате да постигнете. Зошто да не може да се купува македонска хартија од вредност издадена на меѓународен пазар. Ајде  објаснете ми, што се криете. Самата одлука да им забраните да  купуваат, да ја продадат евробврзницата што е  претходно издадена, автоматски кажуваше колега Игор праќате сигнал дека таа вредност ќе падне на еврообврзницата. И сега како ќе ја продадат овие друштва што ја имаат двете. По ниска цена? Ќе одат со загуба. Која е таа пазарна локига не можам јас ова да го разберам. Навистина е спротивнио на било која економска логика. Зборувавме за другиот дел од расправа.

Како може да објавите пензиските друштва мора да се ослободат од еврообврзницата до 2013 година. Па сите ќе ги уценуваат да им ги купат под цена, сите ќе ги уценуваат. Од каде губат 20 милиони евра на камата, сега ќе можат да изгубат и на цена, затоа што знаат,  по законот мора да се ослободат. И за колку ќе ги продадат господине заменик министер, ајде кажете. Не знаете, нормално. Па како го браните законот, ако не знаете. 

Ибрахим Ибрахими: Берза.

Марјанчо Николов: На берза за таква информација се оди во затвор. Кажете на берза дека тие обврзници ќе мораат да се продадат во определен рок, се оди во затвор. Тоа се вика чувствителна информација и потоа закони со кои се штити на берза да одат такви податоци. Навистина  не  сакам да звучам дека сум многу негативно настроен. Меѓутоа ова е директно на  штета на сите нас. јас сум корисник, потписник на еден од тие пензиски фондови. Зошто јас утре да земам помалку пензија заради нечија одлука на Владата која што никој не ја објаснува и владеачкото мнозинство ќе ја подржи. зошто? И тие пензиски фондови да ги ставите во тешка ситуација да  трпат и загуби а си го планирале овој приход во своите буџети. Вакво нешто не очекував. Барем ако веќе сте мислеле да забраните да се купува хартија од вредност издадена од Република Македонија на меѓународен план  заради од овие друштва, зошто не ги ставивте рокот до 2015 година. барем да не изгубат сега кога ќе мораат под итно да ја продадат. Зошто? И за тоа немате објаснување. Значи навистина ваква процедура на носење на закони, носење на вакви закони кои што се против уставно не се во интерес на градење на институции и систем во Република Македонија. Вие и Собранието ќе ги натерате да гласа, законски не е согласно со Уставот. А сите ние сме се заколнале, како и вие министрите и замениците министри дека ќе браниме Уставот на Република Македонија, а вие сами како Влада предлагате неуставен закон. и она  другото што го планирате околу независноста на Агенцијата за супервизија на капиталното пензиско осигурување исто така само префрлање на одговорноста на Владата во Собрание, меѓутоа членовите ги предлага Владата и замислете тука стои еден член дека  за другите облици на ограничување на издавање на хартии од вредност во кој што може да инвестираат пензиските фондови, иако агенцијата ќе одговара пред Собранието, одлуката ќе ја носи Владата. И што ќе контролираме сега ние? Значи Владата може да ги натера да работат така како што сакаат, а ние како Собрание само ќе аминуваме. И затоа и тоа решение иако вие сметате дека оди ви насока на зголемување на независноста на Агенцијата, сепак во суштина значи повторно и понатамошно партизирање на тој начин што  кога ќе дојде времето да предложите кандидати за Советот на експерти Владата ќе предложи како и за Регулаторна Комисија за енергетика, Агенцијата за електронски комуникации, за Советот за радиодифузија партиски кадри. И ние на хартија ќе имаме независно тело, а во пракса ќе имаме членови на тоа тело кои што имаат партиска историја и кои што одлуките ќе ги носат врз база на партиски директиви, а не врз база на законските прописи. Благодарам.

Светлана Јакимовска: Благодарам.

Колеги пратеници, објавувам пауза.

Продолжуваме со работа во 15,05 часот.

(по паузата) 

Светлана Јакимовска: Продолжуваме понатаму. 

Има збор господинот Андонов Миле, повелете. 

Миле Андонов: Благодарам. 

Почитувани колеги пратеници, иако сте во мал број, најтешко е да се зборува после  паузата попладне, почитуван заменик министер за правда и претставник на Министерство за труд и социјална политика,

Доколку претходната точка на оваа седница беше во насока на сегашните и идни пензионери, оваа точка од дневен ред е задолжително капитално финансиско пензиско осигурување, или за осигурениците од тн., втор столб, се однесува на пензионерите кои ќе влезат во таа фаза на пензионирање и користење на овие средства дури од 2020 година. Сега, што ни нуди овој закон и зошто силно се спротивставуваме ние како пратеници овде во Собранието на овој Предлог закон, оваа одлука и ова законско решение кое ни го нуди оваа Влада преку Министерство за труд и социјална политика, што сметаме дека не е во ред и не треба да се поддржи и треба да биде повлечено. Тоа е заради неколку работи кои во овие 10 минути би сакал да ги изнесам и да го кажам моето размислувње и моето мислење. 

Почитувани колеги со оваа одлука, оваа мегаломанска влада која сака се да прибере за себе и се да потроши за себе во краен рок, во могу краток рок, е и ваквото законско решение што го нуди денес. Челнциите и раководните тела на овие два пензиски столба, на НЛБ, нов пензиски столб и на КБ - прво пензиско друштво АД Скопје за осигурување пресметале дека со ваквата законска измена или понудено решение ќе се загубат цирка 20 милиони евра од издадената евро обврзница, што овие два пензиски столба ја имаат издадено на меѓународиот пазар на хартии од вредност, а со ваквото решение во рок од 8 месеци треба да се ослободат и таа сопственичка структура треба да ја променат, односно да нема клаузула евро обврзница на Република Македонија во меѓународната финансиска трансакција и истите обврзници да ги претворат во домашни обврзници со општо и едноставно образложение дека тие средства биле потребни за да се вклучат во внатрешната економија односно на пазарот на капитал во Република Македонија, а не надвор од Република Македонија. Се би било како што би било, ако оваа Влада насилнички, на сила не сака и не бара од овие два пензиски столба тоа да го направат во рок од 8 месеци и две години пред истекот на оваа евро обврзица, што ја носи клаузулата до 2015 година. Тоа се тие моменти кои на сила оваа Влада ги прави, влегува и тоа ќе придонесе за загуба на овие два пензиски фонда цирка 20 милиони евра за 300 илјади осигуреници до 2020 година. Внимавајте, нема да бидат оштетени само овие два столба како правни лица и акционерски друштва туку ќе бидат оштетени 300 илјади граѓани на Република Македонија, потенцијални и идни пензионери кои се влучени во овие два пензиски столба, почнувајќи од 2020 година. Тоа е директен упад, директна штета на граѓаните на Република Македонија. 

Зошто го велиме ова? Ова го велиме затоа што со вакво законско решение се упаѓа токму кај слободата на пазарот или поточно кажано онаму каде што владеат законите на понуда и побарувачка. Ако имаме понуда во овие 8 месеци да се ослободат 85 милиони евра, а побарувачка за истите нема, не пости и меѓународните финансиски мешетари чекаат вакви моменти од вакви неразумни влади, нормално дека и очекуваната камата нема да се наплати за овие наредни две години до 2015 година, нема да се достигне и номиналната вредност на овие евро обврзници кои биле запишани на почетокот кога биле издадени во 2005 година. Се стравува дека под вредност на акциите и обврзниците и под вредноста на очекуваната камата во овие 8 месеци ќе се реализираат овие 75 милиони евра.  Затоа велат дека над 20 милиони евра ќе загубат овие 300 илјади граѓани на Република Македонија потенцијални осигуреници во овие два столба за пензиско осигурување. 

Почитувани колеги, ваквото решение треба да ве засега и вас, но и предлагачот, затоа што многу критики ќе дојдат не само од опозицијата, ќе дојдат и од овие 300 илјади граѓани, ќе дојдат и од пензиските фондови и ќе стои во извештајот на Европската комисија за сработеното во 2012 година, со самите закони, со самата легислатива и примената на законите, но, ваквата одлука ќе падне и на преиспитување од неколку аспекти. Кажаа мите колеги претходно дека првата препрека односно привата пречка ќе биде уставноста, дали ова законско решение ќе биде уставно поддржано или ќе биде против Уставот на Република Македонија.

Второто преиспитување ќе дојде пред меѓународните судови на правдата во Лондон и Париз, каде што верувам овие акционерски друштва, двата пензиски столба ќе се обратат, ќе покренат иницијатива и по судски пат да се разреши ваквото решение. Ваквото решение не од аспект дека Република Македонија не сака веќе овие средства да ги пласира со евроклаузула на евро обврзница на Република Македонија на меѓународните пазари, туку она што вели за 8 месеци од денес до јануари 2013 година, време во кое мора да се ослободат овие обврзници. Ова е спорно решение на оваа Влада и прашањето е зошто толку брзо сака и бара да се ослободи од ваквата издадена евро обврзница на Република Македонија од овие два пензиски столба. Зошто тоа го прави оваа Влада, ќе дојдеме до тој одговор. 

И третото прашање, третото преиспитување е од самите акционерски друштва, НЛБ нов пензиски фонд и КБ прво пензиско друштво АД, дали тие не треба малку похрабро да размислат како и дали треба да ја спроведат оваа одлука на Владата во овие осум месеци. Дали ако не ја спроведат ваквата одлука МАПАС регулаторното тело ќе изрече пионерски кази и колкави ќе бидат тие казни за овие две друштва. Дали тие казни ќе бидат 5 илјади евра, 10 илјади, 15, 20, 50 илјади евра како што постојат кај банките одредени казни, сигурно тоа не е регулирано во досегашнто законско решение и можеби и тука Владата ќе се дрзне и ќе понуди измеи и дополнувања за драстични зголемувања на таквите казни, ама тие 5, 10 или 20 илјади евра, нема да бидат 20 милиони евра, тоа значи ќе сносат одговорност, одговорност, ќе платат глоба и казна пред Владата на Република Македонија, ама нема да ги оштетат граѓаните на Република Македонија тие 300 илјади граѓани кои влегуваат во овие два пензиски столба од 2020 година. Тие 20 милиони евра, кои ги партиципираат или се пресметани дека ќе бидат загубени нема да бидат загубени во толкав голем износ. Овде е храброста, ова е одлучноста на овие луѓе од овие два пензиски столба да одлучат на кој начин ќе ја одиграат оваа луда игра на оваа Влада. Замислете, ако тоа се случи, а во меѓувреме дојде позитивна одлука на уставноста на овие предлго законски измени или многу скоро дојдат одлуките на меѓународни судови од Лондон и Париз, не знам тогаш како Владата на Република Македонија ќе ги обештети овие два пензиски фонда. Основното прашње беше зошто Владата на Република Македонија бара под итно да се ослободт овие евро обврзници во рок од 8 дена, па макар и да се и згубат 20 милиони евра, за 300 илјади граѓани на Република Македонија. Одговорот на ова прашње почитувани пратеници е едноставен, затоа што сака Република Македонија со овие 100-тици милиони евра од оваа евро обврзница преку овие два пензиски столба да се ослободи од гламурозниот и чекор што оди во задолжувањето, значи да го намали бонитетот на задолжувања, а друга причина е што во Република Македонија веќе подолго време, три четири години, е алармантен податокот со регуларниот пензиски фонд или односот пензионери и вработени во Република Македонија. Тој однос е 465 илјади во Република Македонија, колку што има вработени, од кои 435 се плаќаат обврските за придонеси, меѓу кои и овие пензиски, а на 30 илјади придонеси се плаќаат на државата. Кога ќе ги додадеме овие 130 илјади администртивни работници, тогаш ќе дојдеме до фрапантен податок дека еден вработен во Република Македонија на својот грб носи еден буџетар и половина пензионер. Тоа е премногу. Благодарам. 

Светлана Јакимовска: Благодарам. 

Има збор господинот Пачемски Миле, повелете. 

Миле Пачемски: Благодарам. 

Почитуван заменик министер, почитувани колеги пратеници, реформите во пензискиот систем кои беа направени во изминатите седум до 10 години воспоставија еден модел, еден систем кој што ние го нарекуваме тростолбен пензиски систем. Според тој систем кој е компатибилен со европските демократии и права, имаме прв систем кој се однесува на тн., генерациска солидарност, односно осигуреници кои членуваат со поголем стаж во тој пензиски столб, вториот пензиски столб кој исто како и првиот е задолжителен и во него членуват во моментот околу 300 илјади осигуреници, кои што од своите лични доходи одделуваат придонес за пензиско осигурување што во моментот изнесува 18% од бруто платата. Дел од тие 18% од придонесот за пензиско осигурување или поточно 65% од таа сума се одделува и влегува во првиот столб, тоа е околу 12% придонес, додека оние 35%, значи околу 6% од тој придонес влегува во вториот пензиски столб. Соодносот меѓу уплатата во првиот и вториот столб е 65% спрема 35% или во бројки 20% од придонесот се уплаќа во првиот столб, а 8% се уплатува во вториот пензиски столб, кој што исто така е задолжителен. 

Што е разликата меѓу првиот и вториот столб? Тоа што во вториот столб се формираат тие пензиски друштва, фондови, во кои членуваат самите осигуреници, кои имаат свои индивидуални сметки со кои управуваат тие пензиски друштва. Во првиот столб нема законска основа тие средства да се вложуваат во хартии од вредност или на берзата, но, во вториот пензиски столб тие средства кои ги одделуваат осигурениците можат да бидат пласирани на пазарот на капитал во купување на хартии од вредност, односно, купување на акции. Во тој поглед во државата постојат две друштва кои се одговорни да управуваат со овие пензиски фондови, тоа е КБ прво пензиско друштво и НЛБ прв пензиски фонд. Овие две друштва управуваат со пензиските фондови, во кои во моментот членуваат 300 илјади осигуреници. Целта на тие пензиски друштва е да раководат со овие пари, да управуваат со овие пари, да ги пласираат на пазарот на капитал и на домашниот пазар и на стрнскиот пазар. Агенција, односно институција која е одговорна, која има клучно значење во целиот овој систем е Агенцијата за супервизија на осигурувањето, позната како Ангенција МАПАС, која се грижи и има основна цел да се грижи за интересот на членовите на тие пензиски друштва, односно да се грижи за нивните пари таму каде што се вложени во тие пензиски фондови. Од друга страна, таа агенција до 2011 година, немаше свој сопствен буџет и затоа нејзинат независност не беше тотална, не беше целосна, а од 2011 година, таа има сопствен буџет, што значи некое поголемо ниво на нејзина независност. Оваа агенција МАПАС имаше и сеуште има обврска своите годишни планови за работа да ги доставува до Владата на Република Македонија или поточно до Министерство за труд и социјална политика. Исто така, извештаите за својата работа ги доставува до истото Министерство.Сега со новите измени на овој закон овој извештај и овој план ќе го поднесува кај нас во Собранието на Република Македонија, што е едно повисоко ниво на демократија. 

Препораките на Светската банка и на Европската комисија во изештаите за 2009 и 2011 година се вели дека таа Агенција за супервизја на осигурувањето треба да биде целосно независна и навистина овие измени во ова законско решение за кое сега зборуваме, зборуваат за тоа, таа Агенција за супервизија на осигурувањето да биде тотално независна Агенција и независно регулаторно тело во оваа област. 

Со овие предложени измени се вели дека наместо директор на Агенцијата и наместо управен одбор, во иднина би се формирало едно тело кое се вика Совет на експерти, што значи Советот да биде составен од пет лицас што се експерти и стручњаци во оваа област на финансирњето. Од овие пет лица кои ќе бидат во составот на експерти трајца ќе бидат вработени во самата таа агенција, одосно ќе бидат професионално вработени, додека две лица повремено ќе членуваат во таа Агенција и ќе земаат за тоа паричен надомест. А пак првите три лиц кои ќе бидат вработени професионално ќе земаат соодветна плата како вработени професионално во агенцијата, со тоа што еден од нив кој ќе биде претседател на Агенцијата би земал плата во висина од две просечни плати во областа на финансиите, а членовите на Советот на експерти би земале една ипол плата од областа на финансиите. За оние кои нема да бидат вработени во таа агенција, тие два члена, би земале половина од просекот на платата во Република Македонија од областа на финансиите. Овде нема ништо спорно, овие предлози и предложени измени иги поддрќаа сите. Исто така, немаше некои побуни во поглед на членот 17 и 18 на овој закон, а тој вели дека во иднина средствата на пензиските фондови можат да се инвесетираат во хартии од вредност што ги издава Република Македонија само на домашниот пазар. Исто и оваа одлука не предизвика полемики, односно сите претставици на тие пензиски друштва кои беа присутни на Комисијата за труд и социјална политика се согласија дека тоа е во ред. Меѓутоа, сепак, и овие два члена не забрануваат и во иднина да се инвестира во акции во разни компании во светот, надвор од Република Македонија. Во тој поглед да ви кажам дека овие пензиски друштва преку пензиските фондови инвестираат во странство во неколку солидни компании. Целта е тие пари што ги имаат на располагање, со кои мора да управуваат тие пари да се оплодуваат и да имаме поголем приход во самите пензиски фондови. Едно од тие друштва, на пример НЛБ има свои акции во Мајкрсофт, Кока Кола, Интел, БМВ, Фолксваген, Сименс, Масеркард, Нестле, Генерал електроник итн. Овие друштва го имаат тоа законско право и во идина ќе го имаат да инвестираат во акции на странски компании. Само ќе го немаат правото да инвестираат во еврообврзница што ќе ја издаде Република Македонија на меѓународниот пазар, а можат да инвестираат на домашниот пазар. 

Полемика створи и членот 24 кој се однесува на таа преодна одредба и од каде произлегува проблемот. Во 2005 година Република Македонија издаде една обврзница во висина од 150 милиони евра, а 50% од таа сума или поточно 75 милиони евра ги купија овие две друштва КБ и НЛБ, ги купија точно овие 75 милиони евра или 50% од таа обврзница и тоа КБ купи 46 милиони, а НЛБ 25 милини евра. Рокот на таа еврообврзница доспеваше за 10 години или поточно во декември во 2015 година. Сега со овие измени во тие преодни одредби во членот 24 предвидуваме оваа еврообврзица, крајниот рок за нејзиното доставување односно крајниот рок во кој што мора таа да биде наплатена од страна на државата или со други зборови да биде ослободена од овие две друштва да изнесува 15 јануари 2013 година. Значи имаме едно скратување од две години за тие хартии од вредност, за таа обврзница, во тој рок таа да мора да биде продадена. Сега временскиот рок во кој овие две друштва мора да се ослободат од оваа евро обврзница ја создава опасноста таа да биде пониска. Од тука произлегуваат сите тие полемики. Меѓутоа,сепак со самото тоа што МАПАС со овој закон добива ново овластување, сепак постои простор во ова кратко време да биде корегирано и да не биде на штета на пензиските друштва.

Светлана Јакимовска: Реплика има госпоѓа Соња Мираковска, повелете.

Соња Мираковска: Благодарам. 

Колега Пачемски, не успеавте, поготово на крај да не убедите кои се причините зошто Владата прави таков чекор, а ние овде треба да дадеме амин на нивната одлука, да ги натераме пензиските друштва пред време да ги продадат еврообрзниците.

Заедно бевме на Комисија, вие имавте прилика, таму беа присутни претставници на двете пензиски друштва, го видовте нивниот револт, слушнавте што ни кажаа. Тоа се луѓе кои во НЛБ пензиското друштво кажаа дека во Македонија се почна да се инвестира во 2008 година во најтешките услови и го издржале тој удар врз светската економија. Сега кога се во фаза да ја дочекаат 2015 година, кога бенефитот од таа еврообврзинца и дивидентите ќе треба да ги земат, ќе имаат и пензиските друштва, но исто така и оние граѓани кои вложуваат во вториот пензиски столб, гледате што се случува. Вие ниту еден збор не кажавте како причина зошто ова решение, зошто ние имаме потреба да го подржиме, освен ако не седнете овде и ни признаете, да, во Буџетот има дупка и имаме потреба и од парите од вториот пензиски столб да ги ставиме во функција. Во ова општество, поготово договорните односи кои се градат, не смееме да интервенираме на таков начин. Не смееме да дозволиме државата во секој момент да интервенира каде некој ќе покаже со прст и ќе претпоставиме дека може, некој сака да си игра со пари кои имаат сосема друга намена. 

На почеток многу доброни објаснивте дека е градење на еден модерен систем на пензиски фонд во кој има прв, втор, трет пензиски столб, но Владата е крајно некоректна кон вториот столб од самиот почеток. Од 8% на 7% намалување па на 6%, тоа е едно страшно интевенирање во еден договорен однос. Луѓето кои инвестираат во тој фонд воопшто не се сигурни што на крај ќе добијат.

Интервенцијата во претходниот закон за кој говоревме, воведувањето на мала врата начелото на генерациска солидарност и во вториот пензиски фонд е само по себе страшно признание. Владата кажува, врзувајќи го вториот пензиски фонд со начелото на генарциска солидарност значи дека ќе си дозволи да стави рака врз средствата од вториот пензиски столб. Тие средства имаат сосема поинаква намена, тоа се средства кои можат луѓето еден ден во вид на пензија да ги повлечат, да ги остават во наследство на нивните деца. Вие ако ги употребите за генерациска солидарност, тоа значи дека воопшто не им давате да си ги користат своите средства. ништо не никажавте за таа улога на Владата. 

Светлана Јакимовска: Благодарам. 

Контра реплика има господинот Миле Пачемски, повелете.

Миле Пачемски: Благодарам. 

Госпоѓо Мираковска, реков дека пензиските друштва кои управуваат со средствата на пензиските фондови тоа се пари на самите осигуреници, имаат право и обврска да се грижат за тие средства. Значи, тие имаат можност тие пари да ги збогатат на пазарот на капитал. Меѓутоа знаете дека секое инвестирање, било на домашен пазар било на странски, секое инвестирање во разни компании и акции создава ризик. Имаме економски ризик тие вложувања да донесат и профит на компаниите, но може и да се загуби. Имавме случаи кога во Република Македонија многу луѓе инветираа во разни акции на нашиот пазар, цената на тие акции паднаа и многу луѓе изгубија. Јас не би сакал следно законско решение цената на таа обврзница односно тие 75 милиони евра да бидат обезвреднети на штета на сите осигуреници во Република Македонија кои вложуваат во овие пензиски фондови.

Светлана Јакимовска: Благодарам. 

За реплика е пријавен господинот Митре Велјаноски, повелете.

Митре Велјаноски: Благодарам. 

Почитуван пратеник, две третини од вашиот говор зборувавте за некои споредни, технички прашања дали членовите на Советот, некој ќе земал две плати, некој половина плата.

Суштинското прашање е тоа што Законот е неуставен. Во Уставот на Република Македонија е определено општественото уредување. Македонија е пазарно уредување. Пазарната економија не може да трпи државен упад, на луѓето, на компаниите кои располагаат со приватен капитал да им кажува што може да прават, а што не можат да прават. Тоа е суштината на прашањето кое треба да добие одговор. Дали државата, дали власта како олицетворение на државата има право или нема право да го направи тоа. Не треба човек да биде никаков експерт ниту на економија, ниту на економските, ниту на општествените науки, елементарно познавање на секој од нас е доволно да заклучиме дека ова е државен упад во приватната сопственост. Не може дрежавата да кажува може да се купува еврообрзница на домашен пазар, не може да се купува на странски пазар. За тоа одлучуваат тие што располагаат со тие средства, тие кои го добиле мандатот да ги оплодуваат средствата на оние 300 илјади осигуреници во овие фондови. Тука нема никаков одговор. Овде ние глумиме едноумен плурализам во Република Македонија. Ова е типичен пример на таков плурализам. Како може државата да си дозволи ваков интервенционизам. Со години од оваа говорница говорите за едноумието, зборувате за нешто премногу страшно што се случувало. Дефинирајте го ова што се случува. Кој ќе ја понесе одговорноста за изгубениот профит од тоа што мора да ја продадат пред време евро обврзницата.

Светлана Јакимовска: Благодарам.

Реплика има господинот Миле Пачемски, повелете.

Миле Пачемски: Благодарам.
Почитуван колега, кога се менуваат некои закони сосема логично е да зборуваме за сите измени што ќе го тангираат овој закон.

Ако во овој закон имаме 26 члена кои се однесуваат на различни содржини на законот и ако јас ги исполнувам сите тие членови каде има измени, а тоа е во интерес на граѓаните не гледам зошто вие велите дека јас сум се задржал на сите технички промени во законот. Меѓутоа го спомнав и спорниот член 25 што вие само за него зборувавте. Тој член е многу важен и реков дека го делам вашето мислење дека треба да бидеме претпазливи дали во тој период од 8 месеци ќе имаме пад на акциите не евро обврзницата или не, затоа што постои можност да се корегира.

Светлана Јакимовска:  Благодарам.

Има збор господинот Изет Зекири, повелете.

Изет Зекири: Благодарам.

Денес дискутираме за предлог законот за изменување и дополнување на Законот за задолжително капитално пензиско осигурување кој е многу битен закон во областа на пензиското и инвалидското осигурување и другите области на пензиското осигурување и на пензионерските друштва. Зачудувачки е фактот како пратениците Албанци од ДУИ не се присутни во салата, а дискутираме за прашање кое поврзано со судбината на нивните гласачи. 

Вработени во Република Македонија се околу 467 илјади, врз основа на една статистика гласачи Албанци се околу 74 илјади, а пензионери сигурно се околу 60 илјади и ниту еден од нивните претставници што ги изгласале во Парламентот не се присутни да се спротистават на овој закон што е на штета на граѓаните, на актуелните идни пензионери.

Овој предлог закон кој е пред нас, врз основа на перламетните притисоци од страна на меѓународниот фактор, посебно Европската комисија на крај призна по 9 години од постојното решение, а тоа било за Агенцијата како институција подготвена за супер визија и регулаторна агенција која била под ингеренции на Владата. На неправеден начин 9 години Владата менаџира и наспроти сугестиите на Европската комисија, директивите на Европската унија, дека оваа регулаторна комисија и не треба да биде под канџите на Владата и на крај поради одделни притисоци од разни експертски комисии и мисии на Светска банка, признавте и прифативте оваа Комисија да ја претворите во регулаторна која ќе одговара пред Собранието, а не пред Владата, Владата да не менаџира со оваа институција како што го правела тоа до сега. Под притисок вие прифаќате оваа институција да биде заштитник на интересите на осигурителните фондови која ќе поднесува извештаи пред Парламентот на Република Македонија.

Тоа што е спорно посебно во член 50 е тоа што се менува и вели претседателот и четирите члена на Советот на експерти на Агенцијата, ги именува и разрешува Собранието на предлог на Владата на Република Македонија. Тоа значи дека и предлозите за ова регулаторна комисија, не е  како другите регулаторни комисии да ги предлага Парламентот и Комисијата за избори и именување во Парламентот, туку овие предлози ги дава Владата, што не е прифатливо како предлог, точка 3 од член 6.

Почитуван заменик министер, мислам дека со амандмани ќе интервенираме кај членот 14 каде вие мислите финансирањето на оваа регулаторна комисија да го правите од надоместоците што ќе ги утврди Советот на експерти. Меѓутоа тука треба да има уште една одредба дека оваа регулаторна комисија не смее да остварува приход повеќе од расходи, да не дојде работата како и другите регулаторни комисии кои се претвориле во профитни организации кои остваруваат милиони денари добивка и со тие пари финансираат разни активности, политички и партиски. Тука секако треба да ја имате во вид и оваа одредба.

Тоа што е индикативно е член 25 каде вие предлагате пензионерските друштва да се ослободат од еврообврзницата со сума од 75 милиони евра. Оваа интервенција е против закнска, против уставна, против принципите на слободата и против принципите на слободниот пазар затоа што емисијата на еврообврзницата е за 10 години и вие не смеете на доброволен начин на 15.01.2013 годна да настојувате овие институции да се ослободат од еврообврзниците од неколку милиони евра што Владата сака да ги присвои во Буџетот, всушност да го покрие колапсот во пензискиот Фонд.

Тоа што е најскадалозно, еве видете ја оваа шема што ви ја покажувам, Владата, потоа пензиските друштва и надворешниот финансиски пазар. Тоа значи дека со закон на таксативен начин на пензиските друштва им се ограничува правото да купуваат хартии од вредност од Владата на Република Македонија кога таа ќе емитира надвор од државата. Значи на таксативен начин вие како држава ги дискриминирате домашните компании со тоа што им давате можност овој голем икс што е тука на листот да не важи за странските компании, туку да важи само за компаниите во Македонија и истите да не остваруваат во инвестирањето во нето капиталот купувајќи хартии од вредност со што ќе го капитализираат трудот на граѓаните што инвестирале во овие пензиски друштва. Затоа тука има две главни постапки или дејствија за кои јас ви гарантирам дека до колку имаме независен Уставен суд истите ќе паднат на тој суд.  Прво ќе паднат поради инвестицијата што пред време на арбитрарен начин со одлука на државните органи се настојува тие да ги продадат еврообрзниците и тоа е неприфатливо. Тоа е добивка на граѓаните, не на институциите затоа што вредноста на инвестирањето на граѓаните се капитализира или оплодува. Тоа е против уставно.

Другиот против уставен елемент е што на овие пензиски друштва никој не им ја ограничува, ниту Русија, ниту Грција, можноста да добиваат од купување на хартии од вредност, тоа им го ограничува матичната земја велејќи им вие немате право да купувате хартии од вредност што ги издава Република Македонија во странство.  Ова се навистина анахрони одлуки. Кога ќе им објаснувам на студентите ќе им кажувам дека во Македонија всушност не функционира слободната трговија и механизмите на таа трговија и невидливата рака, туку функционира видливата рака која што се обидува на арбитрарен начин да ги уредува тековите на постапувањето на компаниите или друштвата во Република Македонија.
Светлана Јакимовска: Благодарам. 

Има збор госпоѓа Светлана Мазгалоска Вучетиќ, повелете.

Светлана Мазгалоска Вучетиќ: Благодарам. 

Почитуван заменик министер, почитувани колеги пратеници,

Следејќи го излагањето на почитуваниот заменик министер, како и во прелистувањето на материјалот по Предлгот на законот за изменување и изменување на капиталното финансирање на пензиските фондови добиваме впечаток дека навистина со овие предлог измени ќе се постигне една независност на Агенцијата за супервизија и ќе се направи заштита на членките на овие пензиски фондови.  Меѓутоа, доколку подетално се проанализира овој Предлог на закон кој што е доставен до сите нас ќе се види дека е спротивен на темелните и уставните вредности на Република Македонија. Тоа е еден предлог на закон со кој што практично се прави упад во работењето на двата пензиски фонда или се врши наредба како тие да работат со своите пари. Мислам дека пред се овој предлог на закон е еден концепт кој повеќе одговара од областа на економијата отколку на социјалата, меѓутоа формално правно тоа е така и затоа ние ќе го разгледуваме од аспект на социјален закон. Но, кога Владата се декларира дека создава фер и рамноправни односи во економијата во Република Македонија не треба да имаме вакви предлог решенија кои што не се ништо друго само еден дискриминирачки концепт и тоа и во однос на македонското и во однос на европското законодавство.

Почитувани колеги имам неколку забелешки на предлогот на законот, меѓутоа ќе ги поткрепам со релевантни податоци, но воедно сакам да ја искористам приликата да се заблагодарам на сите оние луѓе кои што работат во оваа фела и кои што беа заинтересирани да ни дадат и да ни објаснат голем дел од овие членови кои што всушност навидум изгледаат едноставни и не се така како што изгледаат, туку имаат скриена намера. До нас пратениците беше доставено писмо од УПОЗ во кое што тие објаснуваат дека ниту Законот за пензиско и инвалидско осигурување, за кои што дискусијата и дебатата ја завршивме пред неколку часа, ниту овој предлог на закон и измени не се поминати на Економско социјалниот совет што е пракса и што е вообичаено во Република Македонија. 

Тие кажуваат дека ниту едниот предлог закон, ниту тој што беше изгласан пред неколку часа, ниту овој не го прифаќаат, измените кои што се предлагаат во овие предлог закони.

Исто така би сакала да продолжам околу моите забелешки на предлогот на законот.

Прво, со овој предлог на закон имаме мешање во инвестиционата политика на пензиските портфолија на пензиските друштва со тоа што им се наложува, или можам да кажам, наложува е благ збор, им се наредува на пензиските друштва евро обврзниците кои што тие ги набавија во 2005 година да ги продадат до крајот на 2013 година, а не онака како што било договорено до 2015 година.

Сега, почитувани колеги сето ова носи ризик бидејќи доколку тие ги продадат пред време нема да го добијат оној профит кој што може да го добијат во периодот, или лимитот за кој што им беше одреден да ги продадат евро обврзниците. Не само што ќе се намали нивниот профит ќе се намали и добивката на нивните клиенти, а тоа се дел од нас граѓаните особено оние кои што се членови на вториот пензиски фонд. Затоа е битно да се даде до знаење на јавноста дека овие предлог решенија не се така едноставни за заштита на пензиските столбови. Напротив со упадот на работењето и во инвестиционата политика на пензиските столбови се врши на еден начин и упад во сметките на граѓаните, бидејќи со намалувањето на приходот на овие пензиски друштва ќе се намалат и сметките на индивидуалните членки на овие пензиски фондови. Тоа е еден од начините на кој што Владата се меша во инвестирањето на овие пензиски друштва. 

Имам уште еден пример. Примерот е дека пензиските друѓтва се ограничуваат да не можат да набавуваат хартии од вредност македонски на странскиот пазар. Тоа е еден дискриминаторски однос, меѓутоа јас тоа можам да го разберам. Зошто? Бидејќи со ова Владата потврдува дека пензискиот фонд е празен, она што сите ние го знаеме. Исто така средствата на пензиските друштва на овие два столба да остануваат не на надворешниот пазар, туку да останат во Република Македонија тоа е еден од начините на кој што ќе се полни празниот пензиски фонд. Затоа почитувани колеги многу повеќе е од јасно дека не е ништо друго, туку дека е ова класичен упад во работењето на пензиските друштва.

Сметам дека на овој начин само се врши дискриминаторски однос кон овие пензиски столбови, меѓутоа исто така се упатува една порака кај веќе постоечките друштва и кај потенцијалните пензиски друштва кои што имале предвид да инвестираат во Република Македонија како што е партнерството на првиот фонд, една таква негативна порака дека најдобро е да не инвестираат во Република Македонија особено во пензиските столбови.

Имам забелешка на тоа што се зборува дека имаме воведување во предлогот на законот за независност во работењето на Агенцијата за супервизија.

Почитувани колеги, почитувани граѓани, 

Во Европскиот извештај за Република Македонија една од забелешките беше дека треба МАПАС да се оддели од крилото на Владата и да има поголема независност. Со овој член навидум се прави дека Советот на експерти кој што ќе се избира ќе биде независен. Меѓутоа, доколку, на тоа е забелешката на двете пензиски друштва кои што упатија забелешки по однос на членовите до нас и на НЛБ и КБ првото пензиско друштво кои што тврдат дека Советот на експерти ќе се избира така што членовите ќе се предлагаат по предлог на Владата а ќе ги избира Собранието. Со тоа ќе се постигне како ќе се менуваат политичките гарнитури на владеење на Република Македонија, еден дисконтинуитет како што беше и досега во работењето во овој Совет на експерти, а и навистина во иднина ако се продолжи на ваков начин наводно да се прави независност на Агенцијата за супервизија преку Советот на експерти.

Овие две пензиски друштва што ги спомнав испратија и на самото матично тело на Комисијата за труд и социјална политика доставија барање и писмо со кое што известуваат дека тие бараат членовите 17 и 18 од ова предлог решение да се прифатат така како што се доставени, а додека во членот 19 бараат наместо Владата на Република Македонија да предлага членови во Советот на експерти, тие да се избираат по пат на јавен конкурс, додека изборот да се врши во овој собраниски дом.

Исто така имаат забелешка и доста добро објаснето, како што јас на почетокот на мојата дискусија објаснив, на членот 25 во делот каде што тие се ограничуваат евро обврзниците кои што ги набавиле, некаде 25% од нивните средства се наоѓаат вложени во овие обврзници. Сакаат тој член да се избрише, бидејќи тврдат дека евро обврзницата е еден финансиски инструмент кој што е воведен уште од 2005 година и кога имаше навистина движење на евро обврзницата горе-долу, нејзината вредност се движеше некаде 12,5 до 14,5%.

Значи, почитувани колеги друштвата бараат овој финансиски инструмент да им биде оставен така како што беше, тие да ги продадат до 2015 година, да не изгубат на цената, а со тоа нема да изгубат ни нивните членки, а исто така упатуваат и на независноста на Агенцијата.

Сепак, доколку сакаме развојна економија, економија во која ќе имаме фер и рамноправен однос за сите кои што се дел од таа економија потребно е да ислушаме мислењата на луѓето кои што се дел од оваа фела.

Затоа предлагам и по однос на претходниот закон и за овој закон да има јавна расправа каде што ќе биде слушнато мислењето на луѓето од оваа фела и граѓаните засегнати со оваа проблематика. Благодарам. 
Светлана Јакимовска: Благодарам. 

Има збор господинот Стојко Пауновски, повелете.

Стојко Пауновски: Благодарам.

Почитуван заменик министер, почитувани колеги,

Пред нас имаме Предлог на закон за задолжително капитално осигурување. Она што сите граѓани во Република Македонија го знаат и го очекуваат кога се воведуваше вториот столб во пензиското осигурување сигурно дека очекуваа она што се случуваше во Западно-европските земји кога знаевме дека сите оние кои што дури и предвреме ги напуштаа работните места, она што го двоеле во тие пензиски втори столбови им беше или исплатувано или давано на рати да си го користат.

Она што ние денес се соочуваме во Република Македонија е најгрубо кажано државен интервенционизам односно земање под капа на се и сешто. 

Она што многу јасно ни е во целата држава е тоа дека секогаш државата кога ќе осети дека нема доволно пари за одредени сегменти каде што треба да се исплатуваат мака мачат, меѓутоа многу вешто се снаоѓаат од секаде каде што можат да приберат пари. Истото се случува и со собирањето на парите и со земањето под своја капа буквално на целокупната Агенција МАПАС, а воедно ги ставаат во една нерамноправна положба и она што се нарекува втор столб во капиталното пензиско осигурување, а тоа се КБ друштвото, НЛБ осигурителното друштво и друго.

Меѓутоа она што треба да ни е многу јасно на сите овде, она што го кажа заменикот на министерот дека со законот ние во Република Македонија ќе уредуваме сигурно она што значи втор столб. Основањето на агенција, управувањето со фондовите, членувањето во нив, чувањето на средствата и другите работи сигурно е останато само да биде како законско решение и она што со овој предлог на закон денес сакаат да ни го наметнат овде, а ние како парламентарци, односно како пратеници, тоа и да им го овозможиме испаѓа дека се она што ќе им го овозможиме од Владата, кое што, повторно ќе кажам бара на секаков начин бара средствата кои што се слободни во Република Македонија да ги земе за покривање на она што се нарекува буџетски дефицит.

Тој буџетски дефицит немојте да мислите дека ќе го покријат само со ова што сега ставаат рака на овие инвестициски фондови. Сите добро знаеме дека капиталот на овие инвестициски фондови се формира од нивното работење, од нивното тргување. Тие пари, како што споменаа претходните колеги не се пари за генерациско солидарно да се финансираат пензиите. Тие пари се на оние кои што инвестираат таму и не случајно не можат сите оние што имаат пензиско осигурување и да учествуваат во тој втор пензиски фонд.

Сигурно дека она што сакате да го направите е и вие со овие средатва да располагате, дали тоа ќе биде преку МАПАС, дали тоа ќе биде преку одредени притисоци кои што Владата моментално им ги прави на овие друштва.

Она што цело време се кажува овде и се кажува луѓе треба да прифатиме одреден момент каде што државата без да ги праша КБ друштвото и НЛБ друштвото, без да ги праша за евро обврзницата да им кажат дека рокот им истекува јануари 2013 година.

Зарем не сфаќате дека се она кога ќе се знае дека го губи рокот, сите од вас знаат ако одите во една продавница и ако видите за неколку дена дека истекува рокот сигурно дека тој производ помалку ќе кошта, сигурно дека тој производ нема добро да се пласира на пазарот и сигурно на крај тој производ може и да пропадне. 

Она што сакаме да докажеме е да престане државата да интервенира во сите оние сегменти каде што согласно законските решенија сме должи да се однесуваме како сите европски држави. Зарем она што го правиме е европски и зарем ова што го предлагаат како предлог законско решение можеме да се пофалиме дека е европски начин на работење. Зарем она што се предлага кај оснивањето на друштвото МАПАС, каде што досега Владата беше таа што ги предлагаше и управникот и директорот и сите оние во Управниот одбор, сега со она што вие го предлагате, а бидејќи за тоа имаше реакции од Меѓународната заедница и од Европската унија вие сега предлагате со едно просто решение дека сега на предлог на Владата ќе предложиме и Собранието ќе прифати.

Кажете ми само дали има некаков предлог од Владата на Република Македонија што дошол а што вие овде не сте го прифатиле. Има ли некој таков заклучок, или точка, или предлог на закон од Владата овде да бил дебатиран од ваша страна и истиот крај да не бил прифатен и да бил вратен на повторна разработка. 

Зошто и ние како и сите држави во Европската унија, каде што и ние се стремиме да одиме, зошто не направиме да има јавен конкурс па сите овие лица во тој МАПАС да се бираат на тој јавен конкурс. Од тој јавен конкурс нека дојдат во Собранието, ќе ги разгледаме сите тие кандидатури и ќе одлучиме ние како Собрание. Зошто Владата да ги наметнува овие органи на управување во МАПАС и зошто постои таква Агенција. Да носи одлуки за она што се нарекува капитално пензиско осигурување односно втор столб во пензиското осигурување.

Сите овие работи кои што овде бегло ги разгледуваме, а многу брзо ги поминуваме сигурно дека не им одат во прилог на граѓаните, затоа што за да бидат успешни менаџери оние кои што се на капиталните друштва, сите оние што ги вложуваат парите, а знаете дека процентот нон стоп се намалува во тие капитални друштва. Беше 8, па 7, сега е 6%. Сигурно дека успешноста на овие фондови зависи од тоа како тие ќе играат на инвестицискиот пазар. Од нивното играње и од нивната успешност ќе зависи кој колку и оние што ги вложиле нивните средства таму и ги вложувале ќе можат да користат одредени бенефиции односно да имаат дополнителна корист.

За жал ние со нашиот интервенционизам, со она што не сакаме да ставиме рака на се и сешто се ставаме во улога на државен капитализам и буквално сакаме да владееме со сите слободни средства во Република Македонија.

Сметајќи дека со ова ако вака се продолжи, ние утре задутре ќе направиме оние обврзници кои што купуваат од банките во Република Македонија, може да се случи Владата да донесе одлука до тогаш и тогаш да ги продавате, во спротивно нема кој да ви ги купи.

Понатаму, ние објаснуваме како еден добар  директор на тие осигурителни, капитални друштва, сигурно дека казната е таму 7000 евра. Еве ќе се случи некој од директорите не сака да ја продаде евро обврзницата во 2013 година, туку ќе плати 5000 евра, меѓутоа со цел да заработи неговото пензиско друштво. Сметате ли дека може да се јави една таква непослушност за да таа евро обврзница и не се продаде.

Она што колегата Миле Пачемски го кажа дека може да се рзгледа и друга опција тој датум  да се пролонгира. Колега, ние денес овде носиме закон. Со тој закон ги обврзуваме луѓето, ги обврзуваме дека крајниот рок за продавање на таа еврообврзница е 2013 година и кои сме тоа ние да им се мешаме на тие инвестициски фондови да не можат да тргуваат со нивните пари и да купуваат еврообврзници, туку да купуваат само обврзници на домашниот пазар. Не е ли тоа мешање во политиката на оние кои што работат со тие капитални друштва, не е ли мешање во начинот на функционирање на менаџерскиот тим кој што раководи со овие друштва. Сигурно дека ина што му го дале да го прочита заменикот министерот овде па дури и кога кажа дека на берза ќе одат одредени продажби на еврообврзници сигурно дека и тој не е свесен дека влегуваме во нешто што значи помагање на Владата да навлезе во сите пори на слободни средства на граѓаните. Меѓутоа сметајте дека ваквиот дефицит, вакво неполнење на буџетот, вакво ненормално трошење на парите од граѓаните од буџетот нема да ни ги покријат, не овие 75 милиони што се од обврзниците и тие 20 милиони камати евра кои што треба да ги добијат овие капитални друштва, туку сигурно и многу  други средства се потребни за да се  покрие дефицитот. А дали со тоа ние правиме нешто добро во Република Македонија, дали допринесуваме за развојот на Република Македонија, тоа треба да го видат граѓаните  и истото да го кажат преку наредните избори. Благодарам.

Светлана Јакимовска:  Благодарам.

Има збор Карапетрова Светлана, повелете.

Светлана Карапетрова: Благодарам потпретседателке, почитувани колеги пратеници,

Со предложените измени и дополнувања на овој закон се востопоставува институционална незавиност на Агенцијата за супервизија на капитално финансирано пензиско осигурување. таа исклучително важна институција во капитално финансирано пензиско осигурување кое основа со цел заштита на интересите на членовите на пензиското осигурување. бидејќи од 01.12.2006 година започна уплата на придонесите во вториот столб тоа воедно значи и финансирање на Агенцијата од сопствени приходи кои ги остварува со наплата на надоместоци од пензиските друштва. На овој начин создадени се сите предуслови за создавање на стручно, независно и самостојно регулаторно тело, со правен статус како што имаат сите слични регулаторни и  супервизорски институции во нашата држава. Во оваа насока во целиот текст на законот надлежностите на Владата на Република Македонија се заменуваат со надлежностите  на Собранието на Република Македонија, а Министерството за труд и социјална политика ќе дава претходно мислење, а не како до сега претходна согласност. Агенцијата со својата работа одговора пред Собранието на Република Македонија  што е еден аргумент плус за контрола на работењето на Агенцијата односно зголемување на  транспаретноста на нејзиното работење. Агенцијата се основа заради вршење супервизија на работењето на пензиските друштва и задолжителните и доброволните пензиски фондови. Во однос на статутот Агенцијата има својство на правно лице со јавни овластувања и има статут. Органи  на управување се директор, заменик директор и Управен одбор кој ги именува Владата на Република Македонија. Орган на Агенцијата се предлага да биде Советот на експерти на кои мандатот на членовите на Советот е 5 години со можност за реизбор. До колку постапката за именување на  членот на Советот на експерти не е завршена пред истекот на нивниот мандат, членовите чиј мандат е истечен ќе продолжат да ја вршат својата функција, но подолго од 6 месеци. Тоа се состои од 5 членови од кои тројца се професионално ангажирани, а еден од нив е и претседател на Советот. Со овие измени се утврдува начинот на избор и мандатот на претседателот и членовите. Критериумите за работа кои треба да ги исполнуваат членовите на Советот условите под кои може да се разреши членот, платата за професионално ангажираните членови и паричниот надомест за останите членови, надлежноста на   Советот на експерти и начинот на нивното одлучување. Членовите на Советот на експерти можат да бидат разрешени од Собранието на Република Македонија  и пред истекот на мандатот само во случај на исполнување на најмалку на еден од условите предвидени со членот 51 став 3 од овој  Закон, а тоа е во случај кога самиот ќе го побара тоа, кога му се одзема деловната способност, неоправдано отсуствувал од три  седници од Советот, последователно, или неоправдано, отсусттвувал вкупно 5  седници во текот на една година, до колку грубо ги запоставува работните должности или има долготрајна болест која го спречува во извршувањето на работните обврски. Има начин кога повеќе не ги исполнува условите од ставот 2 и 4 од овој член, а тоа е, ако му е изречена прекршочна санкција за вршење на професијата, ако му е изречена казна затвор за кривично дело против јавните  финансии, против планиот промет и против стопанството и ако е функционер кој ракодиви со државен орган или  огран на државната управа. Позитивниот аспект е во тоа што Агенцијата се финансира исклучиво од надоместоци од  пензиските друштва што и овозможува церлосна независност од буџето на Република Македонија се со цел на заштита на челнивите на пензиските фондови заради тоа што е основана. Овој Закон за задолжително капитално финансирано пензиско осигурување  се заснива на неколку наќчела: обезбедување на средства за материјална сигурност по старост на лица врз основа на капитализирање на средствата, членување во задолжителен пензиски фонд на задолжителна основа, заадолжително капитално финансирано пензиско осигурување засновано на дефинирани придонеси, инвестирање на средства врз основа на сигурност, диверзификација на ризик и ликвидност и секако транспаретност.

Почитувани колеги пратеници, јас сакам да се задржам на неколку измени на Предлог законот за задолжително капитално финансирано пензиско осигурување и тоа. Со измени од членот 7 став 3 на член 98 став 1, зборовите “претходна согласност“ се менуваат со зборовите “претходно мислење“. Со ова ќе се обезбеди ефиканост на друштвата во управување со повеќе од еден задолжитилен пензиски фонд, односно намалување на можноста на бирократските бариери. 

Во членот 46 став 6, зборот “Влада“ се менува со зборот “Собранието“, односно Агеницијата за својата работат одговора пред Собранието на Република Македонија што придонесува за поголема контрила и транспаретност во нејзиното работење. Со измените на Законот за задолжително капитално финансирано пензиско осигурување во членот 106 за вложување во државни хартии од вредност издадени од Република Македонија се прецизира дека средствата на пензиските друштва може да се инвеститираат во државни хартии од вредност издадени дома. Имено, средствата на задолжителниот пензиски фонд може да се инвеситираат на хартии од вредност на ист издавач најмногу 10% од номиналната вредност на поединечна хартија од вредност на тој издавач. Ова значи дека пензиските друштва ќе можат да вложуваат во државни обврзници издадени во Република Македонија кои Министерството за финансии ги издава на редовна основа, но  не и  во еврообврзници на Република Македонија која ги издава на меѓународниот пазар на капитал. Пензиските  друштва и понатаму ќе можат да инвесткираат во сите останати инструменти домашни и странски кои ги засега и до колку им се на располагање. Исто така редложените измени имаат за цел да се спречи одлиовот на средства од домашната економија. Во услови кога должничката криза ги тресе голем дел од европските држави, смета дека со ваква  политика на враќање и задржување на средствата на домашната економија се обезбедува поголема сигурност на осигурениците и за нивните идни пензии од вториот столб. Со јасно се гледа дека не се прави никаков упад во пензискиот систем на работењето на пензиските друштва,  како што беше изнесено од неколку опозициски пратеници на минатата Комисија за труд и социјална политика, туку потреба од заштита на интересите на осигурениците. Имајќи ја во предвид социјалната сугирност на граѓаните кои имаат приоритетно значење при креирањето на политиката на пензискиот систем, Владата на Република Македонија континуирано работи со една единствена цел, обезбедување на стабилен пензиски систем и материјална сигурност на  граѓаните во староста.

Со предложените измени и дополнување на  Законот за задолжително капитално финансирано пензиско осигурување Владата има за цел да ги заштити осигураниците односно членовите на друштвата и нивните средства. Измените содржат и преодно решение за импленметнирање за замена на директорот и Управниот одбор со нов одбор, односно Совет на експерти. Директорот, заменикот директор и членовите на Управниот одбор на Агенцијата кои се именувани пред влегување на сила на овој закон ќе продолжат да ја извршуваат функцијата се до избор на членовите на Совет на експерти, како и надлежност на Собранието на Република Македонија за усвојување на измените, дополнувањата на финансиските план на Агенцијата за 2012 година.

Почитувани пратеници, сметам дека со Предлог законот за изменување и дополнување на Законот за задолжителното капитално финансирано пензиско осигурување не станува збор за некаков упад во пензискиот систем и работењето на пензисиките друштва, туку напротив, задржување на средствата на домашната економија со што се обезбедува поголема сигурност. Затоа сметам дека и пратениците од опозицијата ќе го подржат овој Предлог закон кој е во интерес и во  заштита на сите осигуреници. 

Трајко Вељаноски: Благодарам.

Реплика има господинот Стојко Пауновски, повелете.

Стојко Пауновски: Благодарам претседателе.

Колешке сабајле бевме заедно во црква. Ова  што го кажавте стоите позади тоа или само онака го кажавте само да одбраните нешто. Она што вие сега го кажавте ние цело време го кажуваме за заштита на друштвата односно друштвата бидат самостојни. Цело време зборуваме  дека друштвото Мапас до сега ви реагираше Европска унија, беше формирано од Владата на Република Македонија односно Управниот одбор, директорот и сите беа бирани од Владата на Република Македонија. Бидејќи вие работите чекор по чекор одите да исполнувате одредени барања кои што се од Европска унија  само да покажате дека сте патриоти, сега правите Владата да предлага, а Собранието избира се со една цел она што кажав и претходно, дали до  сега некој предлог до Владата  што дошол овде истиот бил одбиен или неприфатлив. 

Понатаму кажавте дека Владата е таа која што ќе предлага. Нас на сите ни е јасно дека Владата  е таа во Република Македонија што ги предлага и што ги готви сите законски решенија кои што се можеби и против државата. она што го кажавте дека можат да купуваат на домашен пазар, меѓутоа на друг пазар ние што ќе продаваме, нашата држава, нашите граѓани, нашите пензиски фондови не ќе можат да заработат од таа еврообврзница. Зошто  да не можат нашите граѓани да не можат да заработуваат од таа еврообврзница. Зошто она што го кажаа и претходните колеги и оние 20 милиони евра што ќе ги плаќаме за камати не останат во оние капитални  друштва во нашата држава. Зошто со тие пари да не располагаат нашите друштва и нашите граѓани. Зарем не гледате дека правиме да им се мешаме во друштвата, во нивните инвестиции каде што сакаат да сакаат да ги пласираат средствата каде што и колку да пласираат. Зборувавте дека имало измена за мислење во согласност. Зошто не зборувате за измена дека се мешате во тоа кога одредено друштво за капитално финансирано пензиско осигурување ќе може да ги продава еврообврзниците. Зошто еврообврзница која што  е дадена 2005 година некој да не ја  искористи она што му следува како камата во 2015 година, туку вие му кажувате најкасно за 8 месеци да се ослободите од таа еврообврзница. Зошто и тука да заработи некој  друг. Зарем не гледате дека работиме или во интерес на некои одредени личности или работиме во интерес на некои странски компании и странски друштва. Секој може во оваа држава да купува, само домашните  граѓани  и домашните друштва не можат. Така ниту се води држава, ниту се останува долго на власт. 

Трајко Вељаноски: Благодарам.

Има контра реплика Карапетрова Светлана, повелете.

Светлана Карапетрова: Благодарам претседателе.

Јас еве со колегата, работиме доста на терен, јас сигурна сум дека ова законско решение кое го носи Владата е од огромно значење за осигурениците од вториот пензиски стоб како и сите држави во Европа, така и нашата држава се сочува со криза и сите држави преземаат вакви или слични мерки за заштита на осигурениците во својата држава. Како се прави упад во еден пензиски систем, јас ќе ви кажам со вашиот пример кога директно им влеговте на нашите пензионери со намалување на 8% кога директно беа  оштетени  за таа сума на пари, која вие ја донесовте како закон. тоа е директно и упад во пензискиот систем  од средствата на овие осигуреници. Меѓутоа тврдам дека Владата носи решенија  не само ова, туку и многу други решенија колега Стојко, знаете вие посебно во делот на образованието, кога се носеа закони кои директно влијаеа на подобрување на животниот стандард на нашите студенти.

Трајко Вељаноски: Благодарам.

Бидејќи е исцрпена листата на пријавени за збор констатирам дека општатат расправа по Предлогот на законот е завршена.

Врз основа на извештаите на Комисијата за труд и социјална политика како матично работно тело и Законодавно-правната комисија  и расправата на седницата на Собранието, на Собранието му предлагам да го усвои следниов заклучок:

1. Предлогот на законот изменуваање и дополнување на Законот  за задолжително капитално финансирано пензиско осигурување е прифатлив и може да се даде на натамошно односно на второ читање.

2. Овој заклучок заедно со стенографските белешки од седницата на Собранието да се достави до Комисијата за труд и социјална политика и Законодавно-правната комисија на Собранието на Република Македонија.

Предложениот заклучок го ставам на гласање.

Ве повикувам да гласаме.

Благодарам.

Вкупно гласаа 81 пратеник, Од нив за предложениот заклучок гласаа 51, нема воздржани, 30 против.

Констатирам дека Собранието го усвои предложениот заклучок.

Минуваме на точката 42 - Предлог на закон за изменување и дополнување на Закон за катастар на недвижности - прво  читање

Предлогот на законот и извештаите на Комисијата за политички систем и односи меѓу заедниците како матично работно тело и Законодавно-правната комисија ви се доставени односно поделени.

Отворам општа расправа.

Ги повикувам предлагачот и пратениците кои сакаат да говорат по општата расправа по Предлогот на законот да се пријават за збор.

Благодарам.

Бидејќи е никој не бара збор констатирам дека општата расправа по Предлогот на законот е завршена.

Врз основа на извештаите на Комисијата за политички систем и односи меѓу заедниците како матично работно тело и Законодавно-правната комисија  и расправата на седницата на Собранието, на Собранието му предлагам да го усвои следниов заклучок:

1. Предлогот на законот за изменување и дополнување на Закон за катастар на недвижности е прифатлив и може да се даде на натамошно односно на второ читање.

2. Овој заклучок заедно со стенографските белешки од седницата на Собранието да се достави до Комисија за политички систем и односи меѓу заедниците и Законодавно-правната комисија на Собранието на Република Македонија.

Предложениот заклучок го ставам на гласање.

Ве повикувам да гласаме.

Вкупно гласаа 76 пратеници, сите 76 за, нема воздржани, нема против.

Констатирам дека Собранието го усвои предложениот заклучок.

Минуваме на точката 43 - Предлог на закон за изменување и дополнување на Закон за железничкаиот систем - прво  читање

Предлогот на законот и извештаите на Комисијата за транспорт, врски  екологија како матично работно тело и Законодавно-правната комисија ви се доставени односно поделени.

Отворам општа расправа.

Ги повикувам предлагачот и пратениците кои сакаат да говорат по општата расправа по Предлогот на законот да се пријават за збор.

Благодарам.

За збор се јави заменикот министер за транспорт и врски, повелете.

Тахир Хани: Благодарам. 

Со оваа измена на Законот за железнички систем се предлагаат решенија со кои се допрецизираат одредени прашања со цел да се овозможи целосо и непречено имплементирање на Законот за железнички систем. Со членот 1 и 2 од овој закон се предлага ЈП Железнички систем инфраструктура Скопје, АД Скопје и Здружението до Владата на Република Македонија да ги предложат тригодишните бизнис планови кои се составени од три годишни инвестициски програми и едогодишна финансиска програма со претходно мислење од Агенцијата за уредување на железничкиот систем. 

Со членот 3 се предлага составен дел на дозволата да биде и Анексот за финансиско покритие за одговорност во врешње  на оваа дејност, со кој се гарантира дека барателот е способен да ја надомести евентуалната штета настаната во однос на одговорност во вршењето на дејноста и дека може да гарантира покривање на штетата во случај на несреќа во однос на патниците, багажот, товарот, поштенските пратки, трети лица и животната средина. 

Со членот 4 се утврдуваат одредби со кои што се објаснува дека финансискиот капацитет на превозникот ќе се оценува преку исполнување на сегашните и идните обврски. Други услови во нормални услови за работа во текот од 12 месеци и финансиската способност се потврдува верз основа на годишните пресметки на превозникот или пак во случај кога барателот не е во можност да презентира годишни пресметки задолжително доставува податоци. 

Исто така услов за добивање на дозволата е барателот да биде осигуран во осигурително друштво и да приложи Полиса на осигурување на минимален осигурителен износ од 500 илјади евра во денарска противредност според девизниот курс на Народна банка на Република Македонија за покривање на штета настаната по однос на одговорност во вршењето на дејноса, во согласност со националното и меѓународното право и да достави писмена изјава со која гарантира покривање на штетата во случај на несреќа во однос на патниците, багажот, товарот, поштенски пратки, трети лица и околината во согласност со законот и другите прописи и со меѓународни договори кои ја обврзуваат Република Македонија. 

Правното лице ќе се смета дека не е финансиски способно доколку ги нема измирено обврските по основ на данокот и по основ на придонесите за вработени најмалку за последните три месеци. Агенцијата може за уредување на железничкиот систем може да побара поднесување на ревизорски извештаи и соодветни документи од банката депонент на правното лице кој што ќе ја потврдат фактичката финансиска  способноста барателот на дозволата.  

Во членот 5 од Предлог законот се изменува членот 17 ставовите 12 и 13 од аспект на допрецизирње на рокот за издавање на дозвола во пократок рок не повеќе од три месеци по доставувањето на сите релевантни подтоци. 

Со членот 6 од Предлогот на законот се утврдува странските превозници кои што имаат дозвола од земјата членка на Европската унија се обврзени при Агенцијата за уредување на железничкиот систем, освен дозволата за вршење на јавен железнички превоз и Полиса за осигурувње за одговорност во текот на вршење на дејност, валидна за територијата на Република Македонија и тоа примерок верификуван кај натарот, а Агенцијата ја издава потврдата по утврдување на документацијата. 

Со членот 7 од Предлогот на законот со кој што се менува членот 20 од Предлогот на законот се утврдени и одредби за правните лица кои вршат превоз за сопствени потреби, односно правните лица кои што вршат превоз за сопствени потреби треба да имаат и дозвола за вршење на превоз за сопствени потреби и сертификат за сигурност за вршење на превоз за сопствени потреби. Условите и начиниот на издавањето на дозволата и сертификатот ќе бидат исти како и оние за издавање на дозвола и сертификат за вршење на превоз за патници и стоки. 

Во членот 8 од Предлог законот со кој што се менува членот 21 ставовите 4 и 5 е утврдено Агенцијата да издаде дозвола на управителот на железничката инфраструктура по поднесено писмено барање, односно упрвителот треба да биде осигуран во осигурително друштво и да поднесе Полиса за осигурувње со минимум вредност на осигурувње од 500 илјади евра во денарска противвредност според девизниот курс на Народна банка на Република Македонија и писмена изјава со која што гарантира покривање на предизвикатели на настанатата штета во текот на вршење на неговата дејност во согласност со законот и другите одредби, како и со меѓународен договор кој што ја обврзува Република Македонија. 

Во членовите 9, 10 и 11 од Предлог законот се утврдува составните делови на железничката инфраструктуа да се утврдени со Законот за интероперабилост во железничкиот систем, за изработка на проектната документација, за изградба на железничката инфраструктура покрај јавното претпријатие за железничка инфраструктура, може да ја врши и друг инвеститор по добиено позитивно мислење од јавното претпријатие за железничка инфраструктура, може тоа да го направи и друг инвеститор по добивање на позитивно мислење за железничка инфраструктура. Исто така е утврдено да железницата може да се проектира, да се изгради, да се реконструира, да се обнови и одржува во согласност со основните барања кои што може да бидат општи или посебни или специфични и тие се предвидени со Законот за интероперабилност во железничкиот систем. 

Со членовите 12, 13 и 14 од Предлог законот се утврдени одредби со кои што се уредуваат обврските кои што треба да ги реализира управителот на железничката инфраструктура во однос на мрежата. 

Членот 15, до членот 25, всушност од Предлог законот се во однос на работата на Агенцијата за уредувње на железничкиот сектор, односно се утврдуваат одредби со кои што се даваат надлежности на Агенцијата за да може да врши контрола на квалитетот на услугите кои што ги дава упрапвителот на железничката инфраструктура за превоз на патници преку овластени лица како и правата на субјектите кои што ќе бидат предлог на контрола. 

Исто така е утврдена и постапката за вршење на контрола од страна на Агенцијата, преку изработка на записници од страна на овластените лица, а управителот донесува одлука. Се утврдуваат надлежностите на управувачкиот одбор и директор од аспект што директорот ги донесува одлуките според прашањата кои што се во надлежност на Агенцијата. 

Членот 23 од Предлогот на законот ги уредува односите во однос на издавање на дозвола за вршење на јавен превоз за патници како услуга од јавен интерес во железничкиот превоз на патниците со Владата на Република Македонија или пак градоначалниците односно градоначалникот на градот Скопје. 

Исто така, се утврдуваат и казнени одредби кои што се во однос на непочитување на одлуките кои што се донесени од страна на Агенцијата. 

Во членот 29 се утврдени одредби со кој што се дефинира дека приватно домашно или странско правно лице може да врши јавен железнички превоз на патници и стока, согласно одредбите од овој закон по пристапувањето на Република Македонија во Европската унија. Додека пак потапките за издавање на дозволи за вршење јавен железнички превоз на патници и стока, како и постапките за издавање на сертификати за  сигурност за вршење на јавен железнички превоз на патници и стока, согласно Законот за железнички систем, започнти пред влегување на сила на овој закон ќе запрат со денот на влегување во сила на овој закон. 

Предлог законот е поднесен до Министерството за финансии, Министерството за економија, ЈП Македонски железници - Инфраструктура, МЖ-Транспорт АД Скопје, Агенцијата за уредување на железничкиот сектор, Секретаријатот за законодавство, Секретаријатот за Европски прашања и од сите овие институции е добиено позитивно мислење. Благодарам. 

Светлана Јакимовска: Благодарам. 

Има збор господинот Стојановски Благоја, повелете. 

Благоја Стојановски:  Благодарам. 

Почитуван заменик министер, за разлика од расправата на Комисијата за транспорт и врски на која немавте храброст ниту вие ниту министерот Миле Јанакиески да дојдете и да го браните овој закон, денес е добро што барем вие се појавивте во оваа сала да се обидете да го одбраните законот, за разлика од министерот Миле Јанакиески, кој што не памтам дека дошол да брани некој закон, впрочем, такви се и законите што доаѓаат од Министерството, па затоа веројатно и вас ве испраќа плашејќи се да се спротивстави со аргуемнтите на пратениците и со она што самиот тој го предлага. 

Меѓутоа, би сакал да ви се заблагодарам за образложението на Предлог законот што го дадовте, бидејќи материјалите што ги добивме како пратеници од вашето Министерство од стручните служби кои ги подготвуваат овие материјали и ако го погледнете образложението ќе видите дека она што го имаме ние, како пратеници како официјален материјал што го имаме добиено, ќе видите дека образложение има од Министерството до членот 23 и толку. Не само што е до членот 23, туку и самите членови кои претходо се спомнати некореспондираат со членовите од Законот кој што се менува и  мислам дека е крајно несериозно и не е прв пат да добиваме вакви материјали. Имаме закон од 30-тина члена, образложение за членот 23 и стоп, а останатите членови, мислам дека имате обврска законска да ги образложите сите членови кои се менуваат во Законот. 

Што се однесува до самиот предлог закон јас ќе се осврнам ислучиво на членот 29, кој според мене е и клучен во овој закон, бидејќи тој член се однесува на укинување на либерализацијата во железничкиот сообраќај во Република Македонија и според мене претставува чекор на враќање назад на Република Македонија и враќање монопол во железничкиот транспорт. Членот 29 за кој најмногу сакам да зборувам денес е еден од членовите кој не е даден во образложението на Министерството за транспорт и врски, значи воопшто не е образложен, така што уште еднаш би се заблагодарил што барем усно го образложивте овој член. 

Члеот 29 самиот по себе е контрадикторен по повеќе основи, пред се, членот 29 директно е во спротивност со Уставот на Република Македонија и тоа пред се во спротивност е со членот 55 од Уставот кој предвидува дека се гарантира слобода на пазарот и претприемништовот, меѓутоа, како една специфична одредба членот 29 став 2, со кој се предвидува дека постапките за издавање дозволи за вршење на јавен железички превоз на патници и стока, како и постапките за издавање сертификати за сигурност на ршење на јавен железнички превоз на патници и стока, согласо Законот за железнички систем се започнати пред влегување во сила на овој закон, ќе запрат со денот на влегување во сила на овој закон. Овој член има ретроактивно дејство и е директно во спротивост со Уставот, односно членот 52 став 4 од Уставот, кој што предвидува дека законите и другите прописи не може да имаат повратно дејство освен по исклучок ако е поповолен за оние за кои се однсеува, а тука апсолутно ни е јасно дека не е поповолен и мислам дека ставот 2 од членот 29 е класичен пример на кршење на Уставот на Република Македонија. 

Што се однесува на оној другиот, економскиот аспект, иако е јасо дека членот 29 се однесува на зачувување на монополот на МЖ Транспорт АД како единствена фирма која ќе врши транспорт на стоки во Република Македонија, со цел како што кажавте на Комисијата, одосно како што образлагаа дел од пратениците, бидејќи МЖ Транспорт АД во овој момент сеуште не е спремна за либерализација, вие претходно ако ја направевте пред две години, требаше и тогаш да видите дека МЖ Транспорт не е спремна. Како сега одеднаш не е спремна, а пред три години била спремна за либерализација, па сега го враќаме монополот. Единствен критериум односо причина поради која го донесувате овој зако е поради зачувување на статусот, односно заштита на работниците вработени во МЖ Транспорт АД и тоа е вред. 

Понатаму ќе продискутирам во однос на тој дел односно вработените во МЖ Транспорт АД, кога ќе се освнам малку и на финансискиот односно ревизорскиот извештај за работењето на МЖ Транспорт АД, каде кажува како ова раководство ги троши парите на МЖ Транспорт АД, крајно недомаќински и криминално и дека за да се заштитат вработените во МЖ Транспорт АД, треба многу други работи да се направат, а ова е последнат работа која треба да се направи. Од економски аспект, како што знаеме во овој период при транспортот на стоки од солунското пристаниште, кое е најголем обем на работа на МЖ Транспорт 50% од овој транспорт се одвива низ Коридорот 10 кој што поминува низ Македонија, а остантите 50% низ Коридорот 4, кој што поминува низ Унгарија, Романија и Бугарија. Доколку се укине либерализацијата, сметаме дека можно е Македонија да остане слепо црево и се помал обем на стоки од ова солунско пристаниште да се превезува преку Коридорот 10, што директно ќе трпи штета да речеме останатото претпријатие МЖ Транспорт, односно МЖ Инфраструктура кое директно трпи негативни последици од промената на овој закон. Ако за МЖ транспорт е можеби позитивно, прашање е и тоа колку е позитивно, дали е ова вистинската мерка со која ќе се помогне МЖ Транспорт, меѓутоа, останатото претпријатие МЖ Инфраструктура во тој случај ќе трпи директна штета од ваквата промена односно од укинувањето на либерализацијата и со самото тоа Македонија ќе остане на овие коридори едноставно речено на некој вид слеп колосек. 

Исто така, доста негативно ќе се одрази во однос на компаниите што се извозно ориентирани во Република Македонија, оние компании кои се непосредно врзани со железничкиот транспорт, односно за кои ефтиниот и квалитетен железнички транспотт е многу потребен заради конкурентноста на нивните производи во однос на цената. 

Денес имаме апсурдна ситуација во Република Македонија кога еден добар дел од овие големи компании кои се извозно ориентирани од типот на Железара, Југохром, Фени итн., наместо своите стоки да ги возат со железница која треба да биде на ефтина, многу често се одлучуваат овој транспорт да го вршат камионски со превозици не само од Македонија туку и од Косово, Бугарија итн, затоа што не се сигури дали навреме нивните стоки ќе стигнат до солунското пристаниште и дали Бродот нема да исполови, па ќе треба да чекаат таму уште десетина дена за да нивните финални производи стигнат на финалната дестинација. Имаме апсурдна ситуација и дури овие стопански субјекти одвај чекаат влез на нови приватни оператори во овој дел за да се подобри и квалитетот на услугата, брзината на услугата меѓутоа и да падне цената на услугата. 

Во моментот според информациите што ги имам има две странски компании кои веќе се заинтерирани и се присутни две-три години во Република Македонија, а тоа се Словенски железмици и Логотранс од Чешка. Словенски железници пред две години мислам дека има побарано од Министерството за транспорт и врски и од Агенцијата за регулирање на железничкиот сообраќај да ги комплетира сите документи потребни за овој дел, меѓутоа, иако законски за сите фирми кои доаѓаат од земјите членки на Европската унија не треба вадење дозвола бидејќи е по автоматизам, така  е дефинирано во Законот, нивните дозволи важат за транспорт на стоки во Република Македонија, сеуште надлежните во Министерството и во Агенцијата за регулирање на железничкиот сообраќај си играат пинг-понг со нив и со донесувањето на оваа одредба од членот 29 став 2, во тој случај ќе запрат и ќе им се одземе правото да добијат дозвола за работа во Република Македонија и всушност тоа е ретроактивното дејство на овој закон, што е тотално неуставно и остава многу лоша слика спрема сите странски инвеститори кои се дојдени и сакаат да инвестираат во Република Македонија, бидејќи пред две години сме им дале едни услови, сме им рекле дојдете слободно, инвсетирајте, а после две години го менуваме Законот и велиме пу, пу, не важи, Законот ќе важи ретроактивно, сега слободно одете си, и се покажуваме како крајо несериозна држава, како да едноставно не сакаме влез на странски инвеститори. Имаше и тука дискусии дали се во толкав обем, меѓутоа, нашиот начин, односно примерот кој што го даваме е крајно несериозен, зборувам како држава. 
Инаку што се однесува што денеска МЖ транспорт даде, јас ќе ви прочитам да видите дека лошата ситуација не е поради монополот, односно либерализацијата на железничкиот пазар до сега, туку лошата состојба на МЖ транспорт АД од многу други причини, јас ќе ви кажам, ќе ви дадам извадоци од ревизорскиот извештај од 2010 година и ќе ви стане горе долу јасно што се може да се случи. Ќе ви кажам дел од неправилносите на финансиското работење на МЖ транспорт АД. Пример, ревизија на товарни вагони и тука на кратко ќе ви прочитам, не се наведени броеви на товарни вагони, не е потврден обем на работа, не се утврдени цени по норма час, не се усогласени фиксни цени, фактури непотпишани и не одобрени одговорни лица, 31.665.000 денари. Главна поправка на дизел поправен воз со некомплетна и неверодостојна документација, без јавна набавка и склучен договор, беа прием на контрола за вграден материјал итн. 12.418.000 денари. Поправка на патнички вагони со некомплетна и неверодостојна документација 20.331.000 денари. 

Понатака, расход на локомотиви и вагони без да им се знае каде се и кој ги земал, ни дали се продадени, ни каде се однесени, со сегашна вредност 185.697.000 од 2010 и 111.514.000  во 2009 година. Замислете раход талог на нафта во резервоар 14.812.000 денари, 250 илјади евра талог на нафта во резервоарот.

Понатаму, аванси за јавни набавки над 20% неколку пати, 9.932.000, 8.596.000, 13.833.000 и 16.258.000. 

Понатаму, недоследно почитување на Законот за јавни набавки 81 милион денари, или ако сето тоа го собереме, вкупно само за 2010 година ќе имаме сомнеж во финансиското работење односно во исплаќањето на парите во МЖ транспорт АД во вкупна вредност од 506.056.000 денари или 8.200.000 евра. 8.200.000 евра се доволни за вработените во МЖ транспорт АД цела година да земаат плата. Е од тие причини господа е таква ситуацијата во МЖ транспорт АД. Овој извештај е од државен ревизор, значи од вашиот државен ревизор, не е ова нагаѓање, ова се официјални информации и факти кои што можете да ги погледнете секој пат кога сакате, достапни се на интернет на официјлани државни органи. За тоа е господа работењето на МЖ транспорт АД. Не е проблемот ниту во либерализацијата на транспорт, ниту во ништо. Единствениот проблем е во криминалното недомаќинско работење на раководството на МЖ транспорт АД и доколку сакате да им помогнете на овие вработени во МЖ транспорт АД кои што денеска се половината на принуден одмор треба да го повикате јавниот обвинител да постапи по наодите на државниот ревизор. 

Мислам дека ова нема да биде долгорочно решение за МЖ транспорт АД, бидејќи дури и да има некој бенефит, дури и да има прашања колку ќе има мислам дека за година дена, година ипол повторно ќе расправаме исто за овој проблем и мислам дека е само еден вид на гасење пожар и фрлање магла на вработените во МЖ траспорт АД и никако не значи решавањето на проблемот во ова транспортно претпријатие. Благодарам. 

Светлана Јакимовска: Благодарам. 

За реплика е пријавен господинот Гошев Славе, повелете.

Славе Гошев: Благодарам. 

Ја продолжуваме дискусијата што ја водевме на Комисијата за транспорт и врски како матична комисија на која се разгледуваше денешниот предлог закон за измени во железничкиот систем. И тогаш и сега се потврди тоа што ние го зборевме, наместо да се зборува за темата на законот, најголемиот дел од времето пратениците на СДСМ ќе го потрошат на ревизорскиот извештај за работата на МЖ Транспорт. Јас и тогаш и сега ги повикувам колегите посебно колегата Благоја Стојановски, бидејќи гледам го чита ревизорскиот извештај, да го поднесе до Јавниот обвинител, бидејќи не повикува нас, меѓутоа вакви престапки до Јавниот обвинител можат да поднесат сите граѓани на Република Македонија и да завршиме со таа тема.

Господине Стојановски и на Комисијата ви реков, јас не знам што вие браните, дали браните либерализација на пазар со кој како што рековте 50% од вработените од МЖ Транспорт кои сега биле на принуден одмор, не знам дали таа информација е точна, меѓутоа и да е така, после либерализацијата ќе бидат дома. Јас го немам тој проблем во Струмица, бидејќи благодарение на политичка одлука 1994/1995 година, наместо она како што требаше да се изгради пруга за да се поврзе Македонија и со Коридорот 4, поточно со пругата во Бугарија, наместо Штип-Струмица-Радовиш, вие за да му направите ќеф на тогашниот ваш претседател на Собранието, ја направивте низ Крива Паланка па денес имаме еден споменик кој зема некаде 300 милиони евра и уште толку за да се доработи. Меѓутоа, вие кажете им на вашите гласачи во Гази Баба дека вие сте многу либерален политичар кој се залага за либерализација на пазарот и дека заради тоа сите тие луѓе ќе бидат на улица. Меѓутоа, сакам да и кажам и тоа дека пласирате работи кои се невистинити и во врска со барањата за добивање на дозволи за вршење на превоз. Значи во 2010 година фирмата Елинк и фирмата Словенски железници имаат поднесено барање, меѓутоа истите се одбиени заради некомплетна документација и сега се водат постапка пред Управните судови во Република Македонија. Така што не е точно дека ние го кочиме тој процес, туку напротив тие две фирми многу порано пред да стапи овој закон во собраниска процедура, беа одбиени од страна на надлежните институции. Благодарам. 

Светлана Јакимовска: Благодарам.

Контра реплика има господинот Благоја Стојановски, повелете.

Благоја Стојановски: Благодарам. 

Колега, овие фирми кои потекнуваат од земји членки на Европската унија по автоматизам им важат дозволите, меѓутоа цело време ги враќаат за да не им дадат формално право да работат во Република Македонија. 

Колега Гошев, јас цело време зборував за законот затоа што најголем дел од законот се однесува за МЖ Транспорт и оние објаснувања што ги дадовте на Комисијата. Искрено да ви кажам мене јавниот обвинител нема да ме послуша, затоа јас вас ве повикувам бидејќи е ваш јавниот обвинител, да го повикате да провери во МЖ Транспорт. Ништо повеќе не треба да бара само да постапи по наодите од извештајот на државниот ревизор. Инаку 8,2 милини евра се спорат како потрошени, има негативно мислење за финансиското работење. Прочитајте го извештајот па потоа зборувајте. 8,2 милиони евра се доволни за плата за една година за вработените во МЖ Транспорт. Значи, тие немаат проблеми, имаат проблеми од раководството и од ВМРО-ДПМНЕ.

Светлана Јакимовска: Благодарам. 

За реплика е пријавена госпоѓица Ане Лашкоска, повелете.

Ане Лашкоска: Благодарам. 

Почитуван колега, иако на Комисијата за транспорт и врски со вас веќе продебатиравме по овој Предлог закон и денес јас во мојата дискусија односно во репликата ќе се движам во иста насока односно ќе дебатирам во однос на Предлог законот, а не за ревизорскиот извештај што во вашиот говор се обидовте да го наметнете како да е тој денес на дневен ред. 

Не само што Република Македонија предлага, либерализацијата на железничките услуги да се изврши по влегувањето на Република Македонија во Европската унија. Тоа го направиле и голем број земји од Балканот, како и земји од Европа. 

На Комисијата разгледавме една анализа и денес јас истата анализа ќе ја прочитам, односно ќе направам анализа на процесот на либерализација на железничките услуги во соседните земји и земјите од југоисточна Европа каде што најголем дел од нив пристапиле кон либеразлизација дури по нивниот влез во Европската унија. Имено, Естонија во Европската унија пристапила во 2004 година, а првата дозвола на друг оператор ја дава во 2008 година, односно дава 4 такви дозволи. Латвија во Европската унија пристапила 2004 година, првата дозвола ја дава 2006 година, има дадено две такви дозволи. Бугарија во Европската унија пристапила во 2007 година, а првата дозвола на друг оператор ја дава во 2008 година, дава 2 такви дозволи на друг оператор, освен на државниот оператор. Словенија во Европската унија пристапила во 2007 година, а првата дозвола на друг оператор ја дава во 2008 година, освен државниот. Србија сеуште е земја како и ние непристапила во Европската унија и таа нема дадено дозвола на друг оператор освен на државниот. Овде ќе се задржам на Република Грција.

Грција во Европската унија пристапила во 1981 година и сеуште нема даадено дозвола за либерализација на железничките услуги.

Со тоа што Владата на Република Македонија предлага да се одложи либерализацијата на пазарот на железнички услуги по влегувањето на Република Македонија во Европската унија, од горе кажаното гледате дека тоа е во согласност со регионот и со Европската унија. Меѓутоа, тоа не значи дека Република Македонија одстапува од зацртаното, да се прилагоди да функционира согласно регулативите на Европската унија.

Светлана Јакимовска: Благодарам.

Контра реплика има господинот Благоја Стојановски, повелете.

Благоја Стојановски: Благодарам. 

Колешке, јас и на комисија ви реков доста се споредуваме со Грција. Грција ли треба да ја стигнеме? Затоа што така работи Грција за тоа е на ова дереџе денес, како Грција ќе се однесувате. Ако сакате со Грција да се споредуваме тогаш добро.

Инаку, сите други примери што ги спомнавте, спомнавте 2006, 2007, 2008. Сите тие веќе имаат либерализација на железничкиот сообраќај. Со овој закон ние не предвидуваме кога ќе се случи либерализацијата. Ние ја укинуваме либерализацијата и повторно воведуваме монопол. Ние сега се враќаме чекор назад. И јас да сум на ваше место можеби не сакам да разговарам за ревизорскиот извештај бидејќи ако го погледнете ќе најдете каде се парите за плати на вработените на МЖ Транспорт, сите незаконски потрошени.

Светлана Јакимовска: Благодарам. 

За реплика е пријавена госпоѓа Лилјана Затуровска, повелете.

Лилјана Затуровска: Благодарам. 

Почитуван колега, вие изнесовте ваши согледувања зошто ова предлог законско решение не треба да се прифати бидејќи мислите дека е штетно за Република Македонија и кажавте дека е штетно и од еконмски и социјален аспект. Сепак сметам дека овие ваши препоставки се извадени од ракав, без да се согледаат реалните причини кои иницирале вакви измени и дополнување на ова законско решение. Прво да ги видиме од економски аспект кои иницираат промени во законските решенија и сугерираат либеразлизацијата на железничкиот систем да се одложи барем со влез на Република Македонија во Европската унија и додека националната железница не стане лојален конкурент на железницата. Еве што говорат анализите:

Евентуалните нови оператори кои би влегле кај нас не би го зголемиле т.н. колач на железничкиот превоз, туку ќе има и повеќе страни на кои ќе треба тие истите да го делат. На пример влез на еден оператор кој да речеме би вработел околу 20-тина лица, би предизвикал намалување на 30% од приходите само на операторот, што би значело околку 8 милиони евра помалку на годишно ниво и околу 500 вработени помалку само кај железничкиот оператор. Значи, сепак приоритет на оваа Влада е зачувување на националната железница, нејзиното зајакнување и овозможување да биде достоен конкурент на пазарот.за ова веќе има преговори со ЕБОР за онова на дел од возниот парк преку набавување на нови патнички гарнитури и околу 150 товарни вагони. 

Од социјален аспект, ако во овие услови во кои се наоѓа нашата национална железница би овозможиле влез на други оператори кои во споредба со техничко технолошкото ниво кое тие се наоѓаат, се наоѓаат на многу повисоко ниво од нашата железница и финансиски многу подобро стојат, тоа би довело до околу 1000 вработени во железницата да останат без работа, што во овој случај не би требало да го дозволиме. 

Вие кажувате дека со либерализацијата ќе се отворат нови работни места за што сметам дека не држи оваа ваша констатација, бидејќи намалувањето на вработените ќе се случи од една општа причина што доколку се дозволи влез на компанија, односно оператор тие ќе бидат заинтересирани да ги возат само оние најиплатливите траси по Коридорот 10 со што не би се овозможило зголемување на  превозот и нови вработувања. Значи, ние остануваме на фактот дека треба да се заштитат овие илјада вработени во железничкиот систем, а не да се извадат на улица.

Светлана Јакимовска: Благодарам.

Контра реплика има господинот Благоја Стојановски, повелете.

Благоја Стојановски: Благодарам. 

Оваа анализа пред две години ја немавте кога го укинувавте монополот, тогаш беа различни работите? Не беа. 

Во анализа ги кажувате 8 милиони евра кои би отишле кај приватни превозници. Да ве прашам овие 8,2 милиони евра што се незаконски потрошени, исплатени од МЖ Транспорт, тие не ви сметаат? Еве ги платите за вработените, еве зошто луѓето ќе одат на принуден одмор и не можат плати да земат, затоа што 8,2 милиони евра незаконски потрошило раководството на МЖ Транспорт АД. Тоа се доволно пари за плати за цела година за вработените. Не ги лажете луѓето. Тоа е причината. 

Светлана Јакимовска: Благодарам. 

За збор е јавен господин Јани Макрадули, повелете.

Јани Макрадули: Благодарам потпретседателке. 

Почитуван заменик министер, не знам дали госпоѓа Бонева ви ги дала овие матерјали што нас ни се доставени во Собранието бидејки таа е задолжена за диатрибуција на материјали овде помеѓу пратениците. Не знам дали е задолжена и за министрите и замениците министри, не знам дали има положено за таа улога. Но ние тука имаме добиено допис од Стппанската комора на Македонија за мислење од транспортната  асоцијацијата МТА за вашиот Предлог на закон.

Заменик министер, не чувствувате потреба да зборувате за она што се отвори дебата во јавноста? Мислите ако сте го прочитале образложението и со тоа сте ја завршиле? Не. Само за 15 дена нас ни се случуваат четири упади ала Чавез во Република Македонија, комунистичко веецуелски тип.

Велите дека игри на среќа на интернет може да приредува само државата? Го уништувате вториот пензиски столб, трето ја уништувате ГАМА исто државата ги зима, ги зима објектите и ова како што го правите со железницата. Зарем мислите дека е се исто кога ќе добиете допис од железицата на Словинија и Чешка дека две години инвестираат во Република Македонија и после тоа некој ги зезнува. Зарем мислите по роуд шоуа ќе шетаме низ светот да привлекуваме инвеститори, а со секој потез ги бркаме странските инвеститори од Република Македонија. Како мислите дека чешкиот министер, или словенечкиот од било која област ќе гласа кога Македонија да пристапи еден чекор понапред. Зошто мислите дека се исто им е на амбасадорите кои што тропнаа и на вратата на претседателто Вељаноски за ова што се случува со игнорирањето на нашите пријатели од Европската унија.
За примерите што ги даваат моите почитувани колешки е само доказ дека не разбираме што значи процесот на хармонизација и како се пристапува до Европската унија. Кои се нашите обврски, а кои биле обврските на земјите членки во моментот кога станувале земји членки на Европската унија.

Денеска колешке Затуроска Грција има и државно електростопанство, Словенија има државен телеком, ама тоа не биле тоа да е услов за тие кога влегувале во Европската унија. Не било услов. Затоа гледајте си ја нашата работа и лагите што нашата Влада им ги испорачува на нашите пријатели од Европската унија. Замислите вие сте приватен инвеститор господине Тахир Хани две години вложувате и се подготвувате за процес на либерализација, бидејки така законот вели, а Владата вели дека не важи ова. Ама јас две  години плаќав данок во оваа земја, кирија плаќав за објектот, вработував луѓе. Не, не ме интересира, Груевски отиде во Кина. Тоа е одговорот. И што мислите? Кога ќе дојде некој друг странски инвеститор од Чешка и Словенија ќе го праша Груевски, или ќе го праша странскиот инвеститор што фрлил милиони евра за џабе. Не ви е срам каква слика оставате за Република Македонија? И кој ви дал право да ја  брукате Република Македонија во очите на држави,  посебно на Словенија, еден од најголемите пријатели на Република Македонија, без разлика кој е на власт, бидејки меѓу првите 2005 година без разлика што е друга политичка опција прв да ја соопшти добрата вест од Брисел во 2005 година за кандидатскиот статус бeшe тогашниот премиер и сегашен на  Словенија Јанез Јанша, без разлика што сме од различни политички  семејства. Во овој момент Словенија како еден од  најголемите пријатели на Република Македонија во 4 различни области има допис до премиерот за начинот како ги третирате нашите пријатели инвеститори. И  вие така ќе прочитате образложение, член 12, 11, 7, 2, а на Комисија и вие престанавте да доаѓаате како и Миле Јанакиески. Толку од еден пратеник и поранешен координатор на пратеничка група и почитта кон Собрание. Не се штрецајте колешке Бонева за Тахир Хани зборувам, вие продолжете со Ѓорчев да ве забавува.

(Силванта Бонева реагира од место)

Господине Ѓорчев не ги растажувајте дамите околу вас ...

Светлана Јакимовска: Господине Макрадули вие се впуштивте надвор од темата.

Јани Макрадули: Вас не ви смета вака што зборуваат?

Светлана Јакимовска: Не.  
Јас вас ве гледам, нив воопшто не ги гледам, повелете говорете.

Јани Макрадули: Значи, овие материјали што не ви ги дистрибуира до вас колешката Бонева, инаку дежурен поштар оваа недела во Собранието велат дека законот што го предлагате е против уставен на нашето законодавство и против сите странски меѓународни права и обврски што ги има преземено Република Македонија. Се исто ви е тоа? Се едно го образложувате овој закон и стоите зад тоа? Кажете ми во овој момент кој има лиценца за одвивање и за организирање на сообраќајот во Република Македонија? Има ли некој? Ги исполнува ли некој условите? Дали мислите дека со обврските што во членот 62 ги давате на инфраструктура односно членот 14 што се однесува за членот 68 што ги давате овде условите што треба да ги исполнат дека нема ни еден таков објект. Го знаете тоа?

Најискрено господине Тахир Хани мене ми е жал што колешката Бонева не ви го дала овој материјал, веројатно го пропуштила во разнесувањето по столиците и по фотелјите, но сакам да ви кажам дека МЖ Инфраструктура во вој момент нема ниту објект за полнење на гориво, нема ниту објект за одржување на железнички возила, нема ни објект за греење и ладење, воопшто Инфраструктура нема таков објект, но од друга страна колешке Затуроска странските инвеститори велат дека сообраќајот во Македонија по пругите е исполнет 50%. Затоа процесот се либерализира. Во преостанатите 50% не да се земе од Транспорт како што сака лажно господинот Гошев да не обвини. Не, сообраќајот 50%, во преостанатиот 50% зошто да не вози некоја странска компанија со товарен сообраќај. Затоа што според европската пракса до 300 км се користи патниот сообраќај, над 300 км економски е исплатлив железничкиот сообраќај. Тоа го велат европјаните. Оставете ни нас, ама тоа го пишува во овој допис за жал што не дошол до вас. А, можеби и дошол. Јас навистина не можам да разберам во две недели Владата на ВМРО-ДПМНЕ и на ДУИ во четири различни области врши упад за да си игра бизнис. Наместо либерализација, наместо европски стандарди воведува стандарди од ала Венецуела и после сакаме да одиме во Европа. Или како лош ученик пред Чикаго Никола Груевски ќе каже толку можевме. Учев, има и такви студенти. Што направи на испит? Паднав, ама учев. Ама, падна на испит. Зошто мислите дека Македонија треба да биде заложник за ваквата политика во очите на Европа. Зошто граѓаните на Република Македонија не треба да се возат во нормални возови. Вие сето тоа го игнорирате и нас ни кажувате, ни читате образложение во кое што два члена ги  погрешивте, ве пазев, ги смешавте 12 со 14 и 16. Тоа нема врска. Граѓаните на Република Македонија сакаат нормално да стигнуваат, а не да се плашат кога ќе влезат во воз што ќе им се случи.

Светлана Јакимовска: Благодарам. 
За реплика е пријавен господинот Газменд Алију, повелете.

Газменд Алију: Благодарам. 

Почитувани пратеници, почитуван заменик министер, господине Макрадули.

Се е во ред тоа што вие го искажавте, но нешто не кажавте во врска со измените и дополнувањата на Законот за железничкиот систем во однос на стекнување на лиценци. Сигурно сте увиделе дека фирмите кои треба да ги поседуваат овие лиценци или дозволи им се бараат многу услови, тешки услови да исполнат.

Еден од тие услови е и обезбедување на 500 илјади евра како предуслов за да се стекне со лиценца. Како што рече заменикот министер и три месеци претходно фирмата да ги има исплатено своите придонеси. Ова сигурно треба и вас да ве асоцира на нешто друго, што е нешто многу реално, затоа што Владата на Република Македонија бидејќи нема инвестирано ништо во железничкиот систем се плаши утре ако се случи некоја несреќа во железничкиот сообраќај сигурно за да не сносат одговорност бараат оваа одговорност да ја преземе фирмата што ќе добие лиценца и ќе ја поседува таа лиценца.

Нема држава во светот која не инвестира во железничкиот сообраќај освен Република Македонија. Зошто го велам ова? Можеби е еден од најевтините превозни средства во светот но државата Македонија односно актуелната власт нема пари да инвестира во железничкиот сообраќај и за да го гради Коридорот 8 кој е навистина еден значаен Коридор за државата и за развојот но воглавно се однесува со изградба на споменици од кои народот нема да има некоја придобивка.

Затоа во оваа насока сакам да ви реплицирам и да ви укажам дека вие го кажавате тоа, но во суштина не ја кажавте целта која можеби сакавте и претходно да ја кажете. Благодарам. 

Светлана Јакимовска: Благодарам. 
Контра реплика има господинот Јани Макрадули, повелете.

Јани Макрадули: Благодарам.

Апсолутно сте во право кога имате лош закон со неевропски стандарди во 27 члена, за жал за 10 минути не можете да ги споменете сите. 

Се плашам дека бројката од 500 илјади евра што е дадена за осигурување е од ракав извадена. Пораснаа апетитите на Миле Јанакиески, неговите раце длабоко се навлезени во медот и за него 500 илјади евра мисли дека не се ништо, бидејќи направи милиони за 6 години, во евра мислам. Но, кој ќе го плати сето тоа? За жал граѓаните на Република Македонија. И Тахир Хани што го предлагаме ние од опозицијата ни криви ни должни и граѓаните пред се бидејќи како што пишува во ребалансот сите пари кои што се даваат наводно лажно за инвестиции во железничката инфраструктура се всушност субвенции за јавни претпријатија. Само преку буџетот се полни криминалното работење во МЖ Транспор и МЖ Инфраструктура. Благодарам. 

Светлана Јакимовска: Благодарам. 

Има збор госпоѓица Маринела Тушева, повелете.

Маринела Тушева: Благодарам. 

Почитуван заменик министер, ќе се обидам да зборувам за европската димензија на законот кој што сега го имаме на дневен ред. Европска димензија која што ја нема во овој закон и покрај тоа што законот беше на дневен ред на Комисијата за европски прашања.

Се случува една многу чудна ситуација во Собранието на Република Македонија да имате четири точки на дневен ред на Комисијата за европски прашања и сите четири закони да немаат европско знаменце. Да биде апсурдот уште поголем во образложението, ниту пак во воведот, во било кој дел во Законот за железнички систем нема одредба, нема реченица која што тврди дека овој закон, некој член од овој закон е усогласување со таа и таа директива, или и таа препорака од Европската комисија.

Токму затоа и веројатно овој закон немаше коресподентна табела од која што можеме да споредиме и да видиме дали навистина постои усогласување и зошто воопшто на Комисијата за европски прашања е овој закон.

Впрочем, за ниту еден од четирите закони кои што беа на дневен ред, Законот за стандардизација, Законот за агенција за воздухопловство, Законот за научно истражувачка работа и овој закон немаа коресподентни табели. Така работи ова Собрание, така функционира ова Собрание. Која иронија, пред се непочитувајќи се само себе, а потоа и законите и Деловникот кој што самото ги носи. Меѓутоа ќе почнам да зборувам по европската димензија на законот која што треба да ја има, а со овој закон всушност се откинува таа европска димензија. Да зборуваме малку за забелешките кои што биле низ годините давани од Европската комисија за железничкиот систем во Република Македонија. Во најголем дел од случаите забелешката била на делот несоодветна регулатива, или во слениот случај неимплементирање на регулативата за либерализација на железничкиот сообраќај. Така забелешката која што стои во 2008 година е дека Законот за основање на независна регулаторна агенција за договори за железнички сообраќај не влегол во сила, а потоа кога овој закон влегол во сила од 2008 година по понатаму 2009, 2010, 2011 годибате забелешки дека не се имплементира дека не функционира оваа агенција.

Понатаму, во 2010 година имате коментар кој што вели дека долго време не се одговара на барањето на приватен железнички оператор поради нејасни правила. Имате неколку коментари и забелешки и критики за нејасни правила за аплицирање за железнички оператор во Република Македонија.

Во 2011 година имате најкритични коментари кои што велат дека постојат мачни, нетранспарентни процедури со нејасни правила за издавање на дозволи за железнички оператор. Нејасни правила и процедури за издавање на безбедносни сертификати. Имате критика дека националното тело кое што треба да ги издаде овие безбедносни сертификати на овие оператори е нефункционално. Се ова ви стои во европскиот извештај, во неколку години не се сите овие забелешки од една година, се повторуваат неколку пати сите овие забелешки. И ние на крај не само што не почнуваме да имплементираме одредени делови кои што сме ги донеле, не само што не ги донесуваме оние што ни фалат од директивите во Поглавјето 14 - транспортна политика, туку одиме неколку чекори назад укинувајќи ја либерализацијата и уназадувајќи се и во делот во кој што ако ништо друго барем со закон сме имале некаков напредок.

Во крајна линија каде впрочем се изгуби европското знаменце на овој закон. Имавме еден ваков сличај минатата година кога Собранието го напушти опозицијата, 2011 година. Ова собрание донесе 26 закони од кои што 17 закони чудно го изгубија европското знаменце. Дали и овој пат ќе имаме случај на една Комисија за европски прашања оддеднаш четири закони чудно од необјаснети причини да го загубат европското знаменце. Ова веројатно е продолжение на тенденцијата од 2011 година кога Собранието само 9% од својата вкупна работа посветило на носење на европски закони. Сме донеле 363 закони, само 36 закони биле со европско знаменце. Од тие 36 само 6 биле предвидени во ревизијата 2011 година. Останатите биле заостанати, останатите 30 од 2008 година, 2009 и 2010 година. Истото ни се случува и сега.

Имате инвеститори кои што за да добијат да бидат дел од железничкиот систем во Македонија вложиле во изминатите неколку години по еден милион евра, некои вложиле и повеќе и сега одеднаш вие го враќате законот ретроактивно назад дека тоа повеќе пу, пу, не важи. Се враќаме на монополот во Македонија и после имате коментари по медиуми и меѓународни и домашни дека Македонија, изненадени се, мислеле дека не вложуваат во Боркина Фасо, туку во Македонија. Меѓутоа веројатно вакви коментари се и очекувани. Ние знаеме дека на ранг листите на слобода на медиуми или на квалитет на живот често пати знаеме да се најдеме во друштво на Гватемала, Зимбабве, па и можеме ако ништо друго да се однесуваме и како Баркина Фасо. Работата е навистина сериозна и апсолутно не станува збор за зачувување на работни места, или за обид да се помогне на Македонски железници. Зборуваа колегите пред мене. Во Македонски железници на матен начин се потрошени 8 милиони и 200 илјади евра. Само доколку законски, транспарентно се трошеле овие пари ќе имаше доволно средства и за унапредување на железницата и за плата на вработените. Како поинаку сериозно да ја сфатиме оваа намера ако знаете дека во буџетот за 2012 година за унапредување и развој на железницата беа предвидени 11,3 милиони евра. Со ребалансот кој што е во тек тие пари се сведуваат на нула. Се пренаменуваат за плати на јавната и државната администрација. Како да сватите сериозно дека Владата има намера да го унапреди железничкиот систем ако во 2006 година вети 150 вагони. Тоа ветување беше на секои наредни избори, а до денес успеале да набават само 36 вагони.
Следна работа, како да сфатите сериозно една држава која зема од ЕБОР, Европската банка за обнова и развој 17,6 милиони евра за ремонт на пругата Табановце- Куманово и Миравци-Смоквица. Дел од договорот е дека овој ремонт треба да се направи заклучно со март месец 2012 година. Почитувани колеги, средина на мај сме, овој ремонт на железничките пруги не е ни почнат. Да не зборуваме дека требало да се заврши. Бидејќо колегите ги спомнуваа другите земји членки на Европска унија, еве јас ќе ја спомнам Чешка. Чешка има либерализација на железничкиот сообраќај од 1994 година. Имаат 40 оператори. Затоа имаат такво ниво и на железничкиот сообраќај патнички и на товарниот. Кога  сме кај патниот и товарниот да не зборувам за податокот дека за 2011 година имаме 48% намален железничкаи товарен сообраќај односно за разлика од 2010 година и поради скапите цени кои што се како резултат на државниот монопол. Меѓутоа и поради катастрофалните услуги на македонската железница. Бидејќи ја спомнаа колегите и Србија, да Србија има монопол, меѓутоа Србија има направено договор има превземено обврски во наредните пет години да се изградат 111 км. нова железничка   пруга и да инвестираат 800 милиони евра во железничкиот сообраќај. Што  имаме ние?  11 милиони евра кои што на првиот ребаланс се кратат. Се на се уште неевропски закон, уште едно игнорирање на забелешките. Благодарам.

Светлана Јакимовска: Благодарам.

За реплика е пријавена госпоѓа Затуровска Лилјана, повелете.

Лилјана Затуровска: Благодарам  почитувана потпретседателке.

Почитувана колешке, на самиот почеток од вашето излагање се прашувате зошто на  овој Предлог измени за Законот за железничкиот систем не постои европското знаменце. Значи овој Предлог закон нема европскои знаменце бидејќи во случајот немаме усогласување со европската легислатива, односно законодавстви или пак транспонирање на секундарното право. Она што се прави во случајов со законското решение е имплементирање на препораки од Европска унија. И со ова законско решение  уште еднаш во ниеден момент не одиме против нашите европски аспирации, бидејќи либерализацијата на железницата  не беше еден од основните критериуми, или бенч марковикои што ни беше предореден од Европска унија за влез во истата. И ние не правиме ништо спротивно и ништо поинаку од останатите земји кои што влегле во Европска унија, дури после веќе ја започнале либерализацијата на железницата. Не би сакала повторно да ги повторувам. Ми кажа мојата колешка Лашковска, значи согласно со ова и согласно со европската пракса, Владата на Република Македонија  одлучи да ја одложи либерализацијата на пазарот на железнички услуги се до влегување на Република Македонија во Европска унија. Со тоа Република Македонија не значи дека отстапува од зацртаните цели и од зацртаниот план да се прилагиоди и да функционира солгласно регулативата на Европска унија како нејзин член. Напротив Република Македонија во понатамошноот период ќе вложи големи напори енергија и средства во исплнување на сите критериуми во полето на железницата првенствено националната железница да  биде лојален и достоен конкурент на пазарот на железницата.

Светлана Јакимовска: Благодарам.

Контра реплика има госпоѓица Маринела Тушева, повелете.

Маринела Тушева: Јас се согласувам дека со овој закон нема усогласување со ниту една европска директива бидејќи вакво решение нема да најдете во ниту една европска директива. Образложението зошто нема европско знаменце, воопшто не држи. Зошто во крајна линија овој закон беше ставен на дневен ред на Комисијата за европски прашања. Јас имав барање да се симне законот од дневен ред. Меѓутоа вие Владата и ДУИ гласавте против тоа барање. Во крајна линија колку Македонија раблоти на  европската агенда говорат процентите. 2011 година Собранието 9% од својата работа посветило, во 2010 година 25%, и во 2009 година 27%. 

Почитувани колеги, јасна е тендецијата на уназадување и на издишување на тепмото на носење на европските закони. Благодарам.

Светлана Јакимовска: Благодарам.

Има збор госпоѓица Тања Томиќ, повелете.

Тања Томиќ: Благодарам потпретседателке.

Почитуван господин заменик министер, кога го добив предложеното законско решение за измена на Законот за железничкиот систем, морам да ви признаам дека се запрашав дали воопшто вие и тие кои што во Министерството ги пишуваат и ги подговтуваат ваквите закони живеете во Република Македонија. Само за потсетување, ќе ве потстетам на дел од работите кои што реално се случуваат во МЖ Инфраструктура и во МЖ Транспорт на кои  овој закојн и се однесува. Имено , во МЖ Инфраструктура вработените одат на приниуден одмор неопределено и некои од нив се веќе на принуден одмор и по 36 дена и повеќе. За жал, тоа не се прави и не важи за сите, туку се прави со партиска селекција која што ја одбираат раководителите. И се разбира на принуден одмор  се оние кои не се блиски до ВМРО ДПМНЕ или до ДУИ. Ниту еден друг не оди на принуден одмор и покрај лошата состојба во МЖ Инфраструктура. Да ве потсетам дека има 37 луѓе во МЖ Инфраструктура кои земаат плата, не одат на работа, не се ни на принуден одмор кои работат во железничките станици кои имаат помал промет. И покрај тоа што не се појавуваат на работа, тие не се во делот од групата која што треба да оди на принуден одмор, затоа што се блиски  до ВМРО ДПМНЕ. Во МЖ Транспорт во изминативе години се вработени преку 228 луѓе и за да можат тие нови луѓе да земат плата, бидејќи толкава е масата на средства на сите останати вработени им беше намалена платата за 20%, на сите до еден кои работат со години. Дополнително на тоа многу мал дел од овие нововработени  луѓе имаат стручна подготовка која што ќе придонесе за развој на работењето на МЖ Транспорт. Исто така, говоревме кога беше на дневен ред Извештајот на Агенцијата за регулуирање  на железнички сообраќај дека МЖ Транспорт обавува превоз на стоки  и на луѓе без при тоа да има диизвола тоа да прави. од кои причини  сеуште ми ја немате издадено дозволата. Претпоставувам дека тоа вие најдобро го знаете. Истото претпријатие има долг од 1 милион евра кон Чеде Карго, односно чешки превозник и наместо да се потруди да ги враќа долгивите во петокот на 11.05  во мистериозно услови излегоа огромен број на расходовани вагони и локомотиви од МЖ Транспорт. А јас за жал не успеав да најдам дека некаде имало тендер тие да се продаваат како старо железо. Се надевам дека некој од нас ќе обиде да погледне и да ги расчисти работите и криминалите за кои говореа и колегите претходно, кои што се случуваат во ова јавно претпријатие. Она што е исто така чудно во однос на законот, како што веќе си го спродовте во пракса како начин на функционирање е фактот што го изготвиле дел од луѓето кои што се вработени во Министерството за транспорт и врски и не мислеле дека е за сходно да консултираат било кој што е засегнат, дали ќе биде тоа МЖ Транспорт и Инфраструктура, дали ќе бидат здруженија на граѓани, дали ќе биде сидндикатот од ова претпријатие. Напротив предложеното законско решение нема мислење од ниту една од засегнатите институции. Заради тоа денеска ќе ве запознаам с мислњето на Македонската стопанска комора, односно Македонската транспортна асоцијата како дел од Македонската стопанска комора кои го доставија сопственото мислење на овој закон со еден куп забелешки на различни членови. Нема да ја оптоварувам дискусија со сите забелешки ќе одвојам само дел од нив.

Првата е во врска со членот 2 во кој се додава дека по претходно добиено мислење од Агенцијата за регулирање на железничкиот сектор се разгледуваат инвестиционите  и финансиските програми. Агенцијата за регулирање на железничкиот сектор е само регулатор на железничките услуги. И согласно надлежностите кои се регулирани во член 97 од законот, истата нема надлежност да дава мислење за бизнис план во кој што се бара да ги  содржи инвестиционите и финансиските програми. Согласно став 1 од член 94 Агенцијата за регулирање на железничкиот сектор треба да обезбеди транспаретни и недискриминаторски работење на управителот на инфраструктурата при  обезбедување на услуги на железничките превозници, а не да дава мислење за бизнис планот под изговор на индиректно регулирање на обезбедување  на услуги на превоизниците. Во член  8 се бара ова исто претпријатие МЖ Инфраструктура за кое говорев во каква катастрифакна финанссика состојба се наоѓа, на миниламе осигурутелен износ 50 илјади евра. навистина не знам кој е тоа што дошол до бројка од 500 илјади евра и на кој начин тоа го направил. значи претпријатие кое не може да обезбеди плата поради лошото менаџирање,  кадрите што вие ги поставивте го видат, очекувате да најде 500 илајди евра за да обезеди осуигуиретлан полиса. Препотставувам тоа е провлемот со МЖ Транспорт зошто не може да дибие дозвола. Инаку за они екои што не знаат МЖ Инфраструктура располага со железничката мрежа односно стопанисува со неа и претпоставувам дека откако нема да можат да ја обезбедат полисата за  осигурување од 500 илјади евра, ќе треба во Македонија да немаме железнички сообраќај.

Во членот 14 овие ставови не треба да се заменат во постоечкиот закон бидејќи со новите се предвидува задолжетилен пристап по пруга до услужните објекти. Задолжителното обезбедување на користење на услужни објекти ги задолжува претпријатието МЖ Инфраструктура Скопје да обезбеди услужни објекти кои во моментот не ги располагаат, бидејќи тие се во сопственост на МЖ Транспорт. Ваквиот пристап ќе предизвика МЖ Инфраструктура треба да прави допоплнителни инвестици со финаснски средства кои ги нема. И она што најмногу ми смета е членот 20 кој што прекршува неколку уставни одредби. Само колку да ве потсетам со законот во април 2010 година се либерализираше железничкаиот превоз во Република Македонија. И тогаш беа формирани Агенцијата за регулирање на пазарот и Управата за сигурност во железничкиот систем кои денеска функционираат со цел зголемување на конкуретноста и запазување на железничкиот пазар каде има повеќе од еден оператор. Со предложениот член 29 начелото на уставност и законитост подразбира неспорна супериорност на Уставот и законите кои што со овој член се кршат. Имено начелото за слобода на пазарот и претприемништвото од член 8 од Уставот на Република Македонија  се прекршува. Интенцијата на уставотворецот со категоризирање на овој принцип и да воведе колку што е можно поголема конкуренција со што ќе се обезбедат подобри услуги за граѓаните на Република Македонија. Со воведување на овој член 29 вие ја укинувате оваа либерализација,  го намалувате бројот на овозможувачи на услуги во железничкиот превоз и на тој начин граѓаните ќе мора да го користат она на што ќе се затечат. За жал не знам колку сте успеале да го користите железничкиот превоз во изминативе неколку години тој апсолтно  не е на лошо ниво, а камоли на завидно. Железничкиот  превоз кој што Македонија го има е далеку под сите можни стандарди и не овозможува основна лагодност на луѓето кои што го користат истиот. А би требало да е многу поефтин и многу покористен од сите останати. Исто така се прекршува и член 55 од Уставот и член 52 став 2 од Уставот кој предвидува дека законите и другите прописи не можат да имаат повратно  дејство освен по исклучок кога тоа е поповолно за граѓаните. Јас не гледам како дел од овој закон е поповолен за граѓаните. Од  друга страна капацитетот на пругите  во Република Македонија се со 50% искористеност, од страна на единствениот железнички превозник МЖ Транспорт. Останатиот слободен и  неискористен капацитет од 50% во услови на либерализиран пазар ќе може да се искористи  од други обезбедувачи на услугите кои што ќе ги зголемат приходите од друга на МЖ Инфраструктура. Заради  тоа ми е несфалтиво како вакви законски решенија воопшто не доставувате.

Светлана Јакимовска: Благодарам.

За реплика е пријавен господинот заменик министер, повелете.

Тахир Хани: Благодарам почитуван потпретседател.

Мислам дека пратеничката даде во неколку членови од  законот за изменување и дополнување на Законот за железничкиот систем. Посебно ќе се надоврзам на членот  1 и 4 при  што во Министерството за транспорт и врски имавме разговори со ЈП Македонски железници и инфраструктура со што се расправавме во однос на подготовката бизнис планот на ЈП и Акционерското друштво за транспорт и  за инфраструктура кои треба  да поднесат до Владата на Република Македонија бизнис план кој содржи инвестициска и финансиска програма. Во оваа насока за инвестициска и финансиска програма согласност дава Владата и во оваа насока   разговаравме дали треба или не Агенцијата за регулирање на железничкиот сектор да даде согласност. Мислам дека во оваа насока има простор  да се создаде и да се интервернира и да се создаде разбирање помеѓу Агенцијата за регулирање на железничкиот сектор во Република Македонија и овие два субјекти на начин да имаме посоодветна формулација дали Агенцијата треба да даде согласност  или само треба да се консултира. Во  однос на тоа кога превозникот треба  да поднесе барање за добивање дозвола до  Агенцијата за регулирање на железничкиот сектор, тоа е нов стандард во европската регулатива со што се бара операторите или превозниците кои треба да добијат дозвола за превоз во железничкиот сектор за стоки и патници во железничкиот систем треба да имаат  полиса за осигурување од 500 илјади евра. Но дали треба да биде 500 илјади евра или не, ова мислам дека при второто читање  може да разгледаме и да видиме дали може да се измени,  членот 4 од Предлог законот за железничкиот систем. 

Светлана Јакимовска: Благодарам.

Реплика има госпоѓица Тања Томиќ, повелете.

Тања Томиќ: Благодарам потпретседателке.

Почитуван заменик министер, јас се надевам дека повеќе ќе се осврнете на членовите за либерализација, бидејќи се тие најголемиот проблем во законот. Меѓутоа еве и во  делот на тоа дали Агенцијата за регулирање на железничкиот сектор треба да дава мислење за бизнис планот. Значи на тој начин се крши член 97 од Законот кој што ги наведува надлежностите на   Агенцијата. Воопшто не требало да дозволите вакво законско решение да дојде на ред, ако при тоа не предложите измена на член 97 од законот. 

Исто така во однос на полисата за осигурување.  Не верувам дека било кој од вас не е свесен за реалноста. Значи, МЖ Инфраструктура нема теоретски можности да исплати износ од 500 илјади евра за полиса за осигурување. немало потреба тоа ни да стои во Предлог законот. Како  прво, она што навистина ми е жал што не го допревте, а што е најголемиот проблем и кршењето на Устрвот со овој закон. значи навистина треба да се престане со праксата да се предлагаат против уставни законски решенија, во таков случај немаше  и да мора да ги менувате судиите на Уставниот суд, ќе можеа да си одлчуваат според Устав. 

Светлана Јакимовска: Благодарам.

Процедурално има Весна Бендевска, повелете. 

Весна Бендевска: Благодарам. 

Само што го добивме писмото потпишано од претседателот  на Собранието господинот Вељаноски дека седницата ќе продолжи и после 18 часот и ќе трае до  исцрпување на расправата по точката 43 - Предлог закон за железнички систем. 

Госпоѓо потпретседател денес многу коректно на почетокот на работниот ден најавивме дека во 18,00 часот во просториите на СДСМ имаме редовна седница на Централниот одбор. До сега барем било пракса заради партиски активности да се прекинува собраниската седница. 

Навистина не можам да го разберам, станува збор за нелогичен потег, што ќе добиете со ваквото по мене навистина насилничко однесување, освен тоа што еден извесен број пратеници од СДСМ, пријавени за говор по оваа точка, ќе го изгубат своето право на говор. Освен оваа манифестирана подолго време политика, ќе ми дозволите да констатирам дека немате капацитет денес да донесете одлука или да го изгласате законот. Погледнете, од вашиот коалиционен партнер имате 2 пратеници. . . 

Светлана Јакимовска: Оставете дали има или нема пратеници, Кажете што е процедуралното. 

Весна Бендевска: . . . а во салата се 15-тина. 

Затоа сметам дека ваквата инает политика не води кон ништо добро, а најмалку кон подобрување на состојбата со политичкиот дијалог. Како пратеничка група нема да го поддржуваме и следиме вашиот пример. На пример, во знак на протест имав право да побарам час пауза и да заминам на седница на централен одбор, па колегите од владеачкото мнозинство да ги натерам еден час да чекаат за продолжение на седницата. Не, СДСМ нема да се служи со евтини манипулативни трикови. 

Затоа најавувам дека во овој момент ќе заминеме на седница на централен одбор на нашата партија. Вие сте должни да ги прочитате пратениците што се јавиле за збор и заради ваше вакво насилничко однесување на мнозинство кон малцинство ни оневозможувате реална дебата по еден сериозен закон. На вас е конечно одлуката, одлуката се разбира ја видовме, меѓутоа, верувајте и пренесете му на претседателот на Собрание, само се долива бензин на веќе непотребно запален оган. Тоа не оди во прилог на подобрување на политичкиот дијалог и координација меѓу сите пратенички групи во Собранието на Република Македонија. Благодарам. 

(Пратениците на СДСМ излегуваат од салата) 

Светлана Јакимовска: Благодарам и јас. 

Мене ми е многу жал, бидејќи уште вчера на координација беше разговарано во однос на работењето за вчерашниот и денешниот ден, меѓутоа, вие не присуствувавте, не ја добивте веројатно информацијата од координацијата. Тоа е ваше право дали ќе присуствувате или не, а право дава и Деловникот на претседателот на Собранието да одлучи за евентуалното продолжување на седницата. Мислам дека е многу продуктивно продолжување до завршување на расправата и не е коректно пратениците што се пријавиле за расправа, се подготвувале по таа тема да дискутираат, да остане недовршена расправата по оваа точка, а знаеме дека утре имаме нова седница и немаме информација кога би продолжила, да им оставаме простор дополнително да се подготвуваат и тоа не е коректно. 

Госпоѓа Бонева Силвана има збор процедурално, повелете. 

Силвана Бонева:  Благодарам. 

Во интерес на вистината, жалам што напушта заменик координаторот на СДСМ седница, но морам да ја известам јавноста дека во интерес на политичкиот дијалог само за СДСМ секој вторник, заради нивното централно претседателство или каков орган имаат, заради тоа што заседаваат во 18,00 часот секогаш седниците на Собранието прекинуваат во 18,00 часот. Така беше кажано и денес. Со молба да се заврши оваа точка, наместо да се заврши точката се пријавија намерно уште 10 колеги, намерно, бидејќи беше ветено и беше направен договор, не сакам веќе да ги именувам колегите од другите политички партии кои ме известија дека СДСМ исто така се согласува да се заврши со оваа точка и пред 18,00 часот да заминеме. Наместо тоа, со вакви политички трикови, со постојано етикетирање на мнозинството дека прави насилија, а всушнот малцинството наметнува насилие во овој Парламент, мислам дека никаде нема да стигнеме. Ние ги почитуваме нивните обврски, кога има ВМРО ДПМНЕ извршен комитет или централен комитет никогаш не се случило во последно време да се почувствува во работата на парламентот, си работиме до 18, до 19, до 20 часот, никогаш не сме побарале. Ислучок се само СДСМ секој вторник да бара да не се работи после 18,00 часот и на тоа не се задоволни колегите од СДСМ, обвинуваат за насилие кое го промовираат тие. Погледнете колку луѓе од СДСМ се имаат пријавено за една точка на дневен ред, иако ветија дека ќе завршат до 18,00 часот. 

Ваквото однесување не оди во прилог на политичкиот дијалог кој што е потребен во Собранието на Република Македонија. Благодарам. 

Светлана Јакимовска: Благодарам. 

Господинот Мисовски Горан, процедурално, повелете. 

Горан Мисовски: Благодарам. 

Гледам дека ги толерирате процедуралните забелешки. Колешката Бендевска како заменик координатор на СДСМ го кажа тоа што сметаше дека треба да го каже. . . .

Светлана Јакимовска: Оставете за колешката Бендевска, вие кажете што е процедуралното до мене. 

Горан Мисовски: Никој од нас пратениците на никого нема да му биде адвокат, но сакам да се оградам од она што сега координаторот на пратеничката група на ВМРО ДПМНЕ го направи на јавна сцена, каде што спротивно на Уставот и на Деловникот на сите пратеници од опозицијата им забрани да говорат. Таква промоција на насилие до сега не е видена во последните 20 години. 

Светлана Јакимовска: Господине Мисовски, немало никаква забрана. Ќе ве замолам, не е точно ова. 

Горан Мисовски:  Согласно Деловникот и Уставот госпоѓо потпретседател секој пратеник има право да се јави за дискусија за секој закон за кој што смета дека се подготвувал, дека добил забелешки од изборната единица која што ја претставува и мора во интерес на граѓаните овде да дебатираме. Тоа е добро и за демократијата. 

Тоа е друго госпоѓо потпретседател што од 4-от ред надолу во пратеничката група на ВМРО ДПМНЕ пратениците кои добиваат како што вели претседателот, трчајки на касата, по илјада евра имаат дискусии. . .. 

Светлана Јакимовска: Господине Мисовски, продолжете со процедуралната забелешка, држете се за тоа.

Горан Мисовски:  Затоа госпоѓо потпретседател вие сте должни да го штитите дигнитетот на секој пратеник бидејќи вие претседавате со седницата, согласно Уставот и Деловникот секој пратеник има право да дискутира за секоја точка и никој нема право, а најмалку Силвана Бонева како координатор на пратеничката група на ВМРО ДПМНЕ да му го ограничува правото на дискусија по одреден законски проект. Тоа е срамота и тоа е промоција на насилие во Собранието на Република Македонија. Веројатно тоа ќе биде вовед во укинување на директниот пренос на седниците на Собранието. 

Светлана Јакимовска: Благодарам. 

Јас ќе се потрудам да ви го обезбедам стенограмот од процедуралната забелешка на госпоѓа Бонева, лично ќе се потрудам. Немаше никаква забрана на ниеден пратеник да говори и да се пријави за збор. Токму јас после завршувањето на процедуралната забелешка на госпоѓа Бендевска Весна кажав дека добро е сите пратеици што се пријавиле да дискутираат, да не ги сопреме од денешната расправа, бидејќи утре имаме нова седница, за да не се подготвуваат дополнитело, затоа што веќе се подготвиле. Ако следевте ќе видевте дека ниту од моја страна, а за стенограмот лично ќе се потрудам да го добиете, не сте во право господине Мисовски за она што го кажавте во името на процедурална забелешка. 

Господинот Зеќири Изет има збор, повелете. 

Се извинувам, веќе добивте збор, но госпоѓа Бонева упорно побара да добие право на процедурална забелешка. 

Повелете госпоѓо Бонева. 

Силвана Бонева:  Благодарам почитувана потпретседателке. 

Бидејќи беа искажани невистини и безобразо господинот Мисовски се обидува да ја манипулира јавноста и да ги навредува пратениците на ВМРО ДПМНЕ, сакам да ви кажам, почитуван колега дека никогаш не сум ни помислила да му забранам на било кој пратеник од мојата пратеничка група, а камо ли од другата пратеничка група, да не се јавува за збор, ама чесно е, ако чесно пристапувате и по неформалните разговори и овде пред говорница идентично да повторите дека ако барате да се договарате дека сакате да завршиме порано од 18,00 часот, а да не работиме до 20,00 часот, како што мислевме дека треба да работиме, тогаш заради ваши партиски интереси и задачи што ги имате на терен, односно на СДСМ, тогаш треба да си стоите на зборот, наместо непотребо да инсистирате, да навредувате и безобразно да смислувате разни други невистини кои не се изречени од мојата уста. 

Бевме замолени од СДСМ и од друга политичка партија од опозицијата да завршиме до 18,00 часот, дури ветија дека ќе биде порано, можеби и во 17,30 часот ќе биде завршено. Наместо тоа, вие сте тие кои договорот го минирате и сега не обвинувате нас. Мислам дека е безсрамно, нечовечки и неколегијало тоа што го правите и не оди во прилог на политичкиот дијалог. Не сме овде за да се навредуваме едни со други. Тоа што го правиме како муабет зад камери, правете го и овде пред камери, а не едно ќе разговараме таму, а друго ќе зборувате овде пред јавноста. Тоа не е фер. 

Светлана Јакимовска: Благодарам. 

Има збор господинот Изет Зеќири, повелете. 

Изет Зеќири: Благодарам. 

Почитувана потпретседател како што рече и господинот Мисовски, секој пратеник треба да дискутира според забелешките кои ги добива од гласачкото тело, посебно во врска со македонските железници со Предлог законот за изменувње и дополнување на Законот за железничкиот систем. 

Граѓаните имаат забелешки, иако во сите земји во светот железничкиот превоз добива во тежина, покрај патниот и водниот сообраќај, но во Република Македонија, иако се прават заложби преку Законот за железничкиот систем да се измени ова, но сите овие измени се во правец на зајакнување на надлежностите на Агенцијата за регулирање на железничкиот сектор како регулаторна комисија, која перманентно добива зголемени надлежности како Агенција. 

Јас имам забелешки во однос на членот 4, за полисата за осигурување во износ од 500 илјади евра, во денарска противвредност и мислам дека се работи за доста голем износ на средства. Исто така, суштествен е токму членот 97-а, при што контролата на квалитетот на железничкиот сообраќај оваа Агенција ќе се потруди да им го обезбеди на патниците, преку квалитет, преку контролата на квалитетот. Евидентно е дека железницата, посебно граѓаните кои користат железнички превоз, имаат многу забелешки. 

Почитуван заменик министер, во мојата анализа сум забележал дека има многу пари кои се инвестирани до 5 месец 2012 година, но инвестициите во коридорот 8 и тоа: вградување на автоматски блок за обезбедување на сигнализација спрема клисурате Гевгелија во изос од 2 милиони евра, посебно интегрирана мржа на сообраќај од 3.520.000 евра за остварување на овој проект преку кредит од Светската банка, а се финансира од Буџетот делот за оптичката мрежа, што е остварено од МЖ Инфраструктура АД и се протега во коридорот 10 на релација Табаноце - Гевтелија и на патниот правец Скопје - Волково, значи Табановце - Волково - Гевгелија. Исто така, тука е и наредниот проект раководење со телекомуникациите од далеку, со телекоманд во износ од 2 милиони евра и овој систем е вграден во заедничката линија на Коридорот 10 од Табановци до Гевгелија. Наредниот проект е во овој систем на железницата од неготино до Дубрава 2 милиони евра. Направена е обработка на железничката линија во должина од 6,2 км, и се заменети урнатите прагови дрвени со бетонски, како и дел од железничките шини, што овозможува возовите да се  движат со брзина од 120 км., на час. Наредниот проект е обезбедување опрема за сигнализација кон 7 премини, Велес - Битола, Коридорот 10 од 700 илјади евра. Исто така информативниот систем за раководење на инфраструктурата од 620 илјади евра, проект кој ќе обезбеди информации и извештаи за состојбата и квалитетот на железницата, како и железничката мрежа. Сето ова е направено за коридорот 10. 

Ако се анализираат инвестициите во Коридорот 8, имаме некои проекти како што е осигурување со опрема, опрема за сигнализација на патниот правец Ѓорче Петров - Гостивар. 

Предлагам вие заедно со мене или некој ваш претставник да отидеме да ги најдеме каде се овие 14 места обезбедени со опрема за сигнализација, за да можеме сигурно да поминуваме со возила, а дури пишувате дека освен сигнални елементи имате и звучни елементи, кои се најавуваат за учесниците. 

Почитуван заменик министер, токму од Скопје, Јегуновце, Тетово, Гостивар, Кичево, секоја година имаме трагедија и несреќи како резултат на тоа, прегазување на лица кои се борат за егзистенција. Се работи за недостиг на оваа патна сигнализација, и само во мојата населба, во правецот Порој - Џепчиште, има повеќе од 60 жртви во последните 20 години. Во интегрираната мрежа на комуникација Скопје - Тетово, немате средства, но велите сте направиле многу работи. Нема финансиски средства издвоено за интегрираната мрежа за сообраќај во правецот Тетово - Гостивар. 

Дали е направен оптичкиот кабел или не. Понатаму, да се навратам на граничниот премин Крива Паланка кон Бугарија, вложени се 550 илјади евра. Сегментот од Крива Паланка до границата со Република Бугарија во должина од 23 км., е опфатен со проект, направена е ревизија и имаме позитивен извештај, а обработката на техничката документација, тоа што за коридорот 8 го вградивте, тоа беше сегмент од Кичево - Лин од 850 илјади евра, кажете ни до каде е ситуацијата, затоа што сето тоа што беше плаирано да се оствари како инветиција во инфраструктурата, со ребалансот на буџетот тие средства се пренаменети во други институции. Јас спомнав 12 милиони евра од прилика, но ве уверувам дека тие се самонапишани во извештајот, но ако излеземе на терен железничкиот систем со начинот како на граѓаните им се нудат услуги во железнидата, при што граѓаните немаат ниту прозори ниту греење по возовите, граѓаните се изложени на опасност да го изгубат животот во секој момент во нашите возови, тогаш ќе видите каде отидоа овие 12 милиони евра, дека се проекти кои се остварени. Тоа се таксативно остварени во Коридорот 10. Не сме против Коридорот 10, но не треба да се задолжуваме само за Коридорот 10, туку треба да се развива и Коридорот 8, не само да пишувате проекти, а да нема финансиска подршка за Коридорот 8. И тие за Коридорот 10 се напишани на хартија, но пратениците кои доаѓаат од другите региони можат да ни ја кажат вистината дали се остварени тие инвестиции или не.
Почитуван заменик министер, не се завршуваат работите со агенциите за тоа што кажувате дека тие ќе воспостават системи и стандарди за квалитетот при што ќе ја оценат и исправат работата на контролата на услуги од директорот на Инфраструктура и од железничките превозници, туку треба да се работи и на терен и сите проблеми со кои се соочуваме граѓаните особено во летниот период кога почнуваат да работат во полињата. Тие граѓани таму се изложени на опасност. Ако ги погледнете извештаите ќе видите дека ние живееме како во Европа, се е организирано, се е во ред, дури и со звучни елементи со кои се најавуваат патниците, но ве уверувам дека на крстосниците нема сигнализација. 

Светлана Јакимовска: За реплика е пријавен заменик министерот за транспорт и врски, повелете.

Тахир Хани: Благодарам. 

Почитуван пратеник, внимателно го следев вашето излагање во однос на инвестициите од страна на Владата на Република Македонија за подобрување на железничката мрежа и да ви кажам дека тука имаме проекти за Коридорот 8, 10, како и реконструкција и надградба на железничката станица во Скопје.

Сакам да кажам дека во моментот го имаме проектот за реконструкција на Коридорот 8 од Куманово до Бељаковце и Деве Баир кон границата со Република Бугарија.

Инвестициите во Коридорот 8 на потегот Деве Баир - Бељаковце - Куманово ќе заврши кон Скопје - Тетово - Кичево - Лин. Тоа е значаен проект.

Втор значаен проект се инвестициите во Коридорот 10. Тој Коридор се поврзува со Коридорот 8 и го поврзува северозападниот дел на Република Македонија со Југот на Србија, со Прешевската долина. Тоа ќе биде од општ интерес на населението на тоа подрачје.

Исто така имаме проект за реконструкција на железничката станица во Скопје која игра значајна улога во превоз на патници и стоки и во таа насока се создаваат предуслови за еден што подобар сообраќај меѓу соседните држави. Овде имаме инвестиции од ИПА фондовите и во тој правец е обезбеден главниот проект и во 2013 година ќе се отпочне со остварување на тој проект.

Исто така имаме направено идеен проект во насока на Кичево - Лин. Тој е значаен проект во насока на Коридорот 8 кој ќе ја поврзе Република Албанија - Македонија - Бугарија.

Светлана Јакимовска:  Контра реплика има пратеникот Изет Зеќири, повелете.

Изет Зеќири: Благодарам. 

Почитуван заменик вие говорите за проекти кои се ставени само на хартија, а реално нема ниту една инвестиција. Од тоа што го пишува дека сте поставиле сигнализација и звучни елементи, тоа никаде не постои. 

Проектите што кажувате дека се оствараат, ви кажувам дека тие нема да се остварат од Буџетот, посебно проектите кои беа од Светска банка и меѓународните институции тие завршија со 2011 година. А тоа што треба да се оствари од Буџетот на државата 2012 година, тие средства ви ги скратија со ребалансот, ви ги скратија средствата за патниот правец Кичево - Лин 850 илјади евра. Тие веќе не постојат. Можеби во иднина ќе се остварат,  но сега не. Затоа главната забелешка на граѓаните за патната инфраструктура и сигнализацијата е дека нивното битие е загрозено од инвестициите во овие подрачја. 

Светлана Јакимовска: Благодарам. 

Има збор господинот Горан Мисовски, повелете.

Горан Мисовски: Благодарам. 

Господине заменик министер, сакам искрено да ве уверам  дека јас сум пријавен за дискусија по оваа точна на дневен ред исклучиво согласно Уставот и Деловникот затоа што сметам дека во името на пратеничката група имам шанса и тоа треба да го кажам кои се нашите забелешки како што впрочем сите колеги од СДСМ кои овде се пријавени на дисплејот, а на срамен начин им е одземено правото да дискутираат, се респектирани во сопствените средини и имаат што да говорат за железничкиот систем. Сакаме аргументирано да ве убедиме дека носите закон кој е спротивен на европските нормативи и директиви.

Господине заменик министер, се сеќавате кога ве биравме за заменик министер, ве замолив за две работи. Прво, да се охрабрите и да се одважите, секогаш кога Владата и политиката на портокаловата револуција на насилнички начин ќе се обиде да ја промовира во Парламентот, да се спротивставите. ДУИ, самиот збор интеграција укажува некакви интегративни процеси за кои се борат сите граѓани на Република Македонија. Овој закон е без европско знаменце и е спротивно на европските директиви и белата книга промовирана од Европската унија во делот на железничкиот сообраќај. 

Овој закон е и против уставен, ќе ви цитирам понатаму неколку членови од Уставот. Тоа што колешката Дулиќ како претседател на Законодавно-правната комисија  така лесно си аминува се што си доаѓа од ВМРО-ДПМНЕ, а е спротивно на Уставот,  во некое идно време ќе го расправаме, но сметам дека вие денес требаше да се спротивставите на ваквото носење на законот. Дали се работи повторно за пазарот, или нервозата кај некои пратеници заради можеби недостатокот на договор за законот кој што следи веднаш после овој закон или оној циркузантски закон за лустрација со кој што треба да се закануват и уценуваат  бизнисмените од страна на ВМРО-ДПМНЕ поради долгот што ВМРО го има од 3,5 милиони евра, ќе видиме и тој закон ќе дојде на дневен ред, значи ќе учествуваме на расправата. Но, велам не знам, дали е поради недостатокот на договор заради тој циркузантски закон вие сега упорно го браните ова законско решение.

Прво членот 8 од Уставот е дециден, владеење на правото. 

Второ членот 55 - се гарантира слобода на пазарот и предприемаштвото. Каде е овде со ова законско решение гаранцијата за предприемаштвото. Република Македонија обезбедува еднаква правна положба на сите субјекти на пазарот. Републиката презема мерки против монополската положба и монополското однесување на пазарот. 

Во железничкиот сообраќај во делот на транспортот,точно пред две години и четири месеци влезе слобенскиот национален превозник. Имаше цел, како што е секаде во светот и во бизнисот да заработи, но притоа да ги искористиме потенцијалите на Република Словенија како членка на Европската унија да се зголеми транспортот преку територијата на Република Македонија. Го либерализиравте пазарот во 2010  година. Согласно овој закон ја донесовте Агенцијата за регулирање на пазарот и Упрвата за сигурност во железничкиот систем кој денес функционира со цел зголемување на конкурентноста. Како сега од еднаш салто мортале. Сега велите законот што сме го донеле пред две години за либерализација на железничкиот товарен сообраќај во Република Македонија согласно белата книга на Европската комисија, согласно препораките на Европската комисија, сега велите не важи, во членот 29 ќе се либерализира железничкиот товарен сообраќај кога Република Македонија ќе влезе во Европската унија. Знаете тоа кога ќе се случи со ВМРО-ДПМНЕ? Никогаш. Нашите комшии Срби велат живи били па видели. Со ваква промоција на политиката, со насилие во Парламент против демократијата, против опозицијата, никогаш. Затоа мојата забелешка е до вас заменик министер и до вашата партија зошто одиме спротивно на европските директиви. Како ќе му објасните на националниот словенски превозник за вработувањата кои се направени. Јас ви тврдам, имам изворни информации дека раководството во АД Транспорт МЖ ги стимулирало добрите кадри да се одважат и да се вработат во ова приватно претпријатие, за нас велиме приватно, но странска инвестиција од националниот словенски превозник. Имале простории, го истражувале пазарот, се бореле за Република Македонија во Европската комисија низ територијата на Република Македонија да се зголеми товарниот железнички сообраќај или според анализите што и на вас господине заменик ви се достапни, да ги искористиме словенскиот национален превозник наместо досегашните 3 милиони тони годишно кои поминуваат преку територијата на Република Македонија, тоа да се зголеми на 4,2 милиони. Постои студија за то  и вие за тоа многу добро знаете. Или, ако ЈП Инфраструктура денес во просек остварува приходи по едно евро на тон,  значи приход за државата 100% повеќе. Сега вие се откажувате од овој приход. Значи, немате образложение. Пратениците од ВМРО-ДПМНЕ, без дискусија, една издржана дискусија немаше, да ни објаснат зошто државата донела закон за либерализација на транспортот и сега само после две години се носи ново законско решение со кое се праќа многу лоша порака до една држава членка на Европската унија. Се што сте инвестирале во Република Македонија од денот кога пратениците на ВМРО-ДПМНЕ и ДУИ ќе го изгласаат ова законско решение и кога ќе влезе во Служебен весник и во Словенија ќе си ја затвориме вратата. Се скаравме со Грција, Бугарија, имаше некои блиски колмунисти т.н. мегафони блиски до ВМРО-ДПМНЕ бараа протерување на американскиот амбасадор, против Брисел се пишуваа писма. Државата ни отиде ептен заникаде. Сега Република Македонија е на маргините на Европската унија. Ни била Грција крива, сме имале спор со името, а вакви законски решенија спротивни на законите или на препораките, или на белата книга на Европската унија сами си ги носиме. Еве, ВМРО-ДПМНЕ и ДУИ за само 20-тина минути, требаше парламентарното мнозинство да има трпение, 4 пратеници што беа пријавени од СДСМ, тоа можеше да биде утре или во понеделник, ќе си го изгласате законот, ама не, за инат, за каприц. Мора да се знае кој ја има палката или пендрекот во Република Македонија, тоа е ВМРО-ДПМНЕ. Но, не ве разбирам вас, вие како влегувате во оваа игра како ДУИ. Ајде кажете ми кој утре при една претпоставена ситуација ако националниот железнички превозник словенски ја тужи Република Македонија, Дулиќ ќе ги враќа парите затоа што го пуштила законот да помине на Законодавно-правната комисија  како уставен? Некој ќе го оспори ова. Пари се вложени овде. Не се пари од некој приватен сопственик, државата ги инвестирала. Утре кога ќе дојде Извештајот за напредокот на Република Македонија сигурно дека ќе биде констатирано и ова како што ќе биде констатирано дека претседателот Трајко Вељаноски на сила ја отстрани опозицијата од координација. Се ова некој го следи. Таква порака праќаме надвор кај нашите пријатели во Брисел. Ајде кажете ми, ако сме заработувале за едно евро по тон, Словенците гарантираат, преку студија што сами ја платиле, дека тие 3 милиони тони годишно ќе ги зголемат на 4,5 милиони, зошто да се откажеме од тој приход. Тоа се средства во Буџетот дополнителни, ќе може ВМРО-ДПМНЕ да си направи уште некој споменик, или можеби ќе ги зголеми социјалните пензии. Јас барам логично образложение. Пред 2 годни ВМРО-ДПМНЕ проценил, веројатно тогаш се уште имал некој околу премиерот Груевски што сметал дека Република Македонија треба да биде членка на Европската унија, ги послушал советите на Европската комисија, го либерализирал пазарот, европска земја Словенија инвестирала во Република Македонија и сега не можам да го најдам логичното образложение. Значи, вие немате логично образложение, ама немате ни издржано образложение преку бројки. Зошто се откажувате од приходите во Буџетот кога некој вака на тацна ви ги дава. Ајде да образложивте дека сакавте да го заштитите ЈП или нашиот Македонски национален превозник надвор од налетот како што некој од пратениците кажа, од словенскиот инвеститор. Има норми, има закони во Европската унија. До сега не се случило, 5 години е либерализиран во рамките на Европската унија железничкиот транспорт, не се случило еден национален превозник да уништи друг национален превозник. Значи тоа е надвор од логиката. И таа теза ви паѓа во вода, само ќе останете да се соочите со две норми од Уставот, членот 8 и  членот 55 кои се спротивни со ова законско решение. Има ли некој во оваа држава што ќе понесе одговорност за одредени наместени предмети и случаи што некој ги утужува во Стразбург, а државата годишно плаќа по 1 милијарда денари. Читајте го извештајот на државниот ревизор. Кој ќе ја плати таа штета. Според се тоа што го имаме на хартија и информациите што ги имаме, не верувам дека словенскиот национален превозник кој толку многу вложил средства во Република Македонија, ќе остане без да поднесе тужба. Јас не сакам да се случи тоа, но кој ќе ја понесе одговорноста. Денес имаме случај кога еден заменик министер,  кој е во коалиција со ВМРО-ДПМНЕ, ама не е министерот кој е од ВМРО-ДПМНЕ. Кога го носевме законот за капитално финансирано пензиско осигурување каде што дражавата направи класичен државен интервенционизам во едно приватно друштво што со закон треба да го управува вториот пензиски столб, премолчи, одговорноста веројатно ВМРО-ДПМНЕ успешно ќе ја пренесе на коалициониот партнер, ама сега исто вие се соочувате со истиот проблем, сега вие во името на ДУИ браните закон кој не е уставен, закон кој елиминира европски стандарди, закон кој е спротивен на препораките на Европската комисија. Се обидувам, имаше двајца дискутанти од страна на ВМРО-ДПМНЕ и вие како заменик министер се обидовте на два, три пати во некоја реплика да дадете образложение, јас сеуште не разбрав која е причината да се донесе ваков против европски закон. Навистина и повторно во умот ми доаѓа дека пак се работи за некаков пазар, за оној  циркузантски закон што доаѓа после овој закон на Силвана Бонева за заплашување на бизнисмените, Законот за лустрација. Навистина мислам  треба, јас тука ќе завршам и тоа онака како што почнав, значи пратеничката група на НСП и ЛП нема да го подржи ова законско решение, но сакам да чујам од вас господине заменик министре утре ако националниот словенски превозник ја тужи  Република Македонија  и дали пред домашните и странските судови дали вие лично  ќе одговарате, или некој друг ќе одговара од ВМРО-ДПМНЕ, или повторно колективната одговорност на Владата ќе  препишеме на некакви изборни резултати. Благодарам. 
Трајко Вељаноски: Благодарам. 

Има збор господинот Саве Марачков, не е тука, го губи правото за збор.

Има збор господинот Зијадин Села, повелете.

Зијадин Села:  Благодарам претседателе.

Ќе влезам директно на самата тема. Внимателно го сослушав заменикот министер за транспорт и врски, господинот Тахир Хани за железничкиот систем и ме зачудува еден факт. Десет пати се предвидува дека дозволите кои ги издаваат за железничкиот превоз за менаџирање и дозвола за безбедност се издаваат покрај на  македонски и на  англиски јазик. Зошто не ни ја кажа оваа новина господине  заменик министер? Дали ти пречи дека не пишува и на албански јазик. Овие дозволи не се издаваат и на албански јазик, или како што сте направиле со Законот на јазикот кој го говорат над 20% од населението, а ти беше пратеник и си го гласал тој Закон. Сега не дека во Законот не се предвидува дозволите да се издаваат и на албански јазик, но  што ако твојата пратеничка група и јавноста и пратениците кои се овде 2-3 месеци расправавме цел ден велејки дека  албанскиот јазик е службен јазик во Република Македонија. Најмалку, да дојдеше министерот да го брани овој закон, да не бевте должни да сокриете еден факт. Ова е  нешто материјално. Дали овие дозволи ќе бидат на македонски и на англиски јазик, а  воопшто и на албански јазик. Зошто не  го спомнавте во вашето образложение за овој факт. Да сокриеш ваков факт треба да знаете што значи. Подобро да не го знаете тоа. А ти денес тоа го направи. Ти денес го сокри овој факт.

После попусто е со денови да расправаме дека албанскиот јазик бил службен јазик и секогаш кога се искажуваат вакви проблеми вие се повикувате на Амандманот 5 од Уставот. Вие кои гласавте закон кој ја оневозможува употребата на албанскиот јазик. Вие кои  доаѓате секојдневно и  браните закони и ги образложувате со што воопшто не е предвиден и албанскиот јазик. Ниту го спомнавте. Сега ќе ве прашам затоа што кога ќе  го имаме второто читање и амандманите кога ќе ги поднесеме јас ќе поднесам  амандман освен за македонскиот и англискиот јазик да се  предвиди и албанскиот јазик. Јас ќе сочекам  да ми одговорите денес, а дали ќе го прифатите тој амандман како дел од Владата, сакам да учествувате на таа седница, или нема да го прифатите. Одговорот мислам дека ќе биде дека нема да го прифатите тој амандман, но после  треба да им објасните на граѓаните, затоа што не се виновни граѓаните и утре некој трговец Албанец кога ќе  ја добие оваа дозвола нема да биде и на албански јазик. Добро  е граѓаните да ве прашаат вас господине Тахир Хани во време кога бевте пратеник велевте дека граѓаните се виновни што не бараат да пишуваат и да говорат на албански јазик. На средби со граѓаните тоа го  велевте. Сега добро е да им кажете јас како заменик  министер и како политички концепт на ДУИ не ви  овозможувам нешто такво. Покоректно е ваков однос да имате и подобро е, мислам дека граѓаните ќе ве разберат да им кажете нас не не  прашува никој. Затоа треба да ја разгледате вашата позиција каде се наоѓате. 

Тоа што може да се воочи со овој Предлог закон е тоа  што во членот 11 пишува дека изготвувањето на документацијата на проектот го исполнува членот 28-а за изградба на железничката инфраструктура покрај Јавното претпријатие  за железничка инфраструктура може да врши и друг инвеститор по  добиено позитивно мислење од Јавното претпријатие за железничка инфраструктура, кој по изработката на три примероци на проектната документација ја доставува до Јавното претпријатие за железничка инфраструктура. Со ова дозволете, проекти и инвестиции и да го прави едно приватно претпријатие, што е во ред, но лошото е што со ова ќе им кажете на Албанците дека сте ја  издале железницата Кичево-Струга. Ова  било големото ветување на стружани, кажано им  било дека ќе се гради железничка пруга Кичево-Струга. Ова  беше тоа достигнување на лидерот на ДУИ во 100-те дена, кој не го извади од уста проектот Кичево-Струга. На  ова ли алудиравте кога рековте дека значајно е Македонија  да се  поврзе со земјите од регионот. Јас мислев дека ова е завршен  факт што е значајно и се инвестира во железницата во насока  со Србија, Бугарија, Косово  и Албанија, меѓу кои ми остави впечаток во една  реплика кога рековте дека делницата Кичево-Лим, каде сте  виделе почитуван заменик министер. Јас патувам секој ден и не сум ваква делница. Ниту железница, ниту нешто друго има. Тоа што  лажете е во ред, но немојте да верувате на лагите,  затоа што после гледате халуцинации, а халуцинациите  се дел од една  дијагноза во медицината што е карактеристика  за шизофрени.

Ние со ребалансот на буџетот ви излеговме во помош за овој проект. Предвидовме средства  од државниот буџет, но со амандман  со што предвидуваме средства од ребалансот да отпочнат работите за изградба на пругата Кичево- Струга. Знаете на кој министер беше резултатот. Талат Џафери и Неџати Јакупи не гласаа за тој наш амандман. Не знам  вие ако бевте присутни дали ќе го гласавте. Мислам дека нема да го гласавте и вие. Не знам дали Али Ахмети ако беше дел од Комисијата за финансирање и буџет дали ќе го гласаше тој амандман. Мислам дека не.  Доста веќе да ги лажете Албанците со јалови проекти. Доста веќе да ги лажете Албанците со празни зборови, затоа што во суштина се лажете самите себе си, ги лажете вашите деца. 

За инвестициите во железниците што го искажавте како Република Македонија има железнички систем од европски тип, како Австрија, Германија и други земји јас ќе ви кажам дека тоа што го велат граѓаните и тоа што стои на хартија вие треба да дадете отчет пред граѓаните каде сте ги потрошиле тие средства. Делницата Кондово-Горче Петров-Гостивар нема ни еден сигнален знак. Дали знаете дека се 8 премини во населени места, или повеќе. Дали знаете дека се над 20 несреќни случаи. Дали знаете дека имаме 10 граѓани кои го изгубиле животот на ова подрачје. Дали се сеќавате на сликата на несреќата на дедото и неговиот внук. И ден денес не можам да ја заборавам таа слика. Замислете дедо кој го подготвува за живот својот внук сакајќи да му каже за богатството што ќе му го остави во наследство поминувајќи само еден железнички премин починаа. И ден денес на тоа место нема сигнални знаци. Нема никаков знак ни ден денес. Затоа кога ќе споменувате дека се направени сите овие работи, дека е инвестирано за оваа патна сигнализација размислете за ужасот на тој дедо, во последните моменти од својот живот и неговиот внук го изгуби животот, по вина на Владата дека лаже за тоа дека инвестира, а од друга страна не прави ништо друго, само им го загрозува животот на своите граѓани.

Трајко Вељаноски: Благодарам. 

Има збор заменикот министер за транспорт и врски, повелете.

Тахир Хани: Благодарам. 

Ја користам можноста да се видам очи во очи, лицето кое говори за халуцинации, но по се изгледа живее во свои халуцинации.

Прво, вие сте тој кој без срам сте измислиле и без да биде присутен ги коментирате средбите, нашите коментари.

Вашето однесување за клевета е конфликтно однесување и ова е причина што излегов овде.

Второ кога говорев говорев само за физибилити студијата и за главниот проект, не говорев за остварување и изградба на железницата Кичево-Лим.

Второ, не говорев ниту за нешто што не соодветствува со тоа што е остварено досега. 

Во однос на употребата на албанскиот јазик вие господине Зијадин Села сте биле член на ДПА и директор и функционер на таа политичка партија. Во 2008 година имавме пет точки за реализација, кажете ми една која ја остваривте вие.

Затоа вие ви велам ако говорам од оваа говорница говорам, а не надвор и ако ми се обрати прстот од оваа говорница да излезам да кажам нешто ќе го кажам надвор. Тебе ти е упатен прстот и кажи го тоа што го кажа овде надвор од говорницата.

Трајко Вељаноски: Благодарам. 
Контра реплика има господинот Зијадин Села, повелете.

Зијадин Села:  Јас знаев дека прстот ти го покажа Јанкулоска, но не знам дека си адвокат на Јанкулоска. Но, нема проблем. Ќе ти кажам еден настан.

Еден ден излегував од Парламентот и видов едно возило кое ми го блокирало патот. Прашав чие е ова возило. Беше едно возило пинк боја и ми кажаа дека било службено возило на заменик министерот за транспорт и врски, тојото мислам дека беше. Мислев во еден момент дека од ова возило треба да излезе некоја убава, плава женска со кратко здолниште, а тоа беше возач на еден висок функционер на ДУИ.

Почитуван пратеник, вие знам дека не сте кадри да имате личен возач како што му доликува на еден заменик министер, а камо ли да ги решите проблемите на Албанците. Благодарам. 

Трајко Вељаноски: Благодарам. 

За збор е пријавен господинот Марјанчо Николов, не е тука го губи правото за збор.

За збор е пријавен господинот Голупчо Ангелов, не е тука го губи правото за збор.
За збор е пријавена госпоѓа Билјана Казанџиска, не е тука го губи правото за збор.

Следен за збор е господинот Ивон Величковски, повелете.

Ивон Величковски: Благодарам. 
Почитувани колеги, господине Села, господине заменик министер, жалам што и последната дискусија практично ја покажа матрицата во која запаѓаат политичките партии во кои вие сте колатерална штета на погрешните предлози на Владата предводена од ВМРО-ДПМНЕ.

Не е ова прашање на тоа кој јазик ќе се употребува за изработката на дозволите. Тоа е многу позначајно прашање, последното прашање што го спомена господинот Села.
Колку отсуството на инвестиции во инфраструктурата животи одзело и колку животи уште ќе одземе. За тоа доколку не дискутираме, доколу се обидувате низ вакви фолови и трикови да ја намалите расправата, да ги исклучите пратениците од опозицијата нема да постигнете ништо повеќе. Можеби ќе скратиме некоја минута дискусија но сигурно ќе ускратиме многу луѓе од конфор и безбедност во патувањето и безбедност на патниците кои што ги поминуваат патничките премини.

Жалам што во дискусијата за овој закон не успеавте да одговорите на едно суштинско прашање. Зошто во целите и начелата и основните решенија на Законот не зборувате за тоа дека законот предвидува нови членови и одредби со кои се регулираат надлежностите над работењето на Агенцијата за регулирање на железничкиот сектор, дозволата за вршење јавен железнички превоз, за управување со железничка инфраструктура, сертификат за сигурности одобрение за сигурност, како и анексот за осигурување и покривање на финансиски обврски за евентуална настаната штета. 

Жалам што не ја кажувате главната причина за која го предлагате овој закон. Не кажувате дека основната цел на овој закон е осигурувањето на монополот на операторот Македонски железници.

Тоа е всушност мојата клучна забелешка по законот што го предлагате затоа што за другите забелешки и фалинки зборуваа колегите.

Ќе ве потсетам дека со овој закон предвидувате согласно членот 29 кој беше неколку пати цитирам приватно или странско лице да врши јавен железнички превоз на патници и стока согласно одредбите од овој закон по пристапувањето на Република Македонија во Европската унија.

Со тоа ја покажувате намерата државниот монопол, кој е најстрашна форма на монопол да го оставите како единствена алтернатива за првоз на патници и стока во Република Македонија и во следните не помалку од 5, а јас би рекол со вакво темпо и 10 и 15 години.

Она што исто така станува јасно од веќе следниот предложен став е дека всушност имало повеќе баратели на дозволи односно на лиценци да бидат оператори за вршење на превоз на стоки и патници во Република Македонија од странство.

Имено, велите постапките за издавање дозволи за вршење јавен железнички превоз на патници и стока согласно Законот за железничкиот систем започнати пред влегување во сила на овој закон ќе запрат со денот на влегување во сила на овој закон.

Јасно ви е дека создавате апсолутно неповолни услови за било кој заинтересиран оператор кој ја започнал постапката согласно важечката легислатива, а ве потсетувам дека Уставот, за тоа денеска дебатиравме и на Уставната комисија во основа ја поздравува и ја оснажува ретроактивноста на законите кои што се во полза на корисникот или во поголема полза на граѓанинот или правното лице кое што се јавува во една постапка.

Жалам што на овој начин испраќате ужасна порака до потенцијалните инвеститори, до потенцијалните оператори бидејќи еден ден Република Македонија ќе мора да го скрши овој монопол што сега го наметнувате, а уште повеќе жалам што на овој начин праќате и неколку странични, но многу опасни пораки со кои Министерството за транспорт и врски, вас не можам да ве иземам комплетно од одговорноста, но морам да признам дека не верувам дека ви е тоа баш личен појдовен концепт.

Министерството за транспорт и врски пристапува кон засилување на позициите на Македонските железници што во основа сакате да го прикажете како врвна форма на патриотизам, но не сакате да признаете дека најнепатриотски ги уништувате ресурсите на Македонските железници низ лошиот менаџмент и злоупотребата или лошата употреба на средства внатре во нив.

Ќе ве потсетам дека патниците протестираа и блокираа возови затоа што не беа задоволни од бројот на обезбедени вагони за нив. Ќе ве потсетам дека тоа беше случај во Велес на железничката станица и во други случаи. Ќе ве потсетам дека тие луѓе протистираат бидејќи немаат адекватни услови за возење. А не само што немаат услови, туку очигледно немаат ни доволно вагони за да се движат и за да ја добијат услугата за која платиле. Ќе ве потсетам и на уште една странична но многу лоша порака која ја упатуваме во делот на инвестирањето во Коридорот 8.                                                     
Алтернативен но еднаков значаен коридор кој бил политички, би рекол предизвик, а во исто време политички обврска на бројни влади. Додека зборувате за тоа на постојниот Коридор 10  како единствена железничка  инфраструктура  да овозможите монопол на домашниот оператор до тој момент нема да постои ниту интерес за зголемување на бројот на оператори и бројот и количината на превезени патници односно стоки и со тоа ќе се дестимулира изградбата на апсолутно потребниот Коридор 8. Зошто ова го велам? Ќе за задржам на делот на  македонските железници. Вам ви е веројатно познато, а оние кои не го знаат тоа, јас ве запознав со еден случај зимава  во кој во локомотиви кои што се нели дизел машини не бил сменет антифриз. Јас ќе ве  запрашам дали еден домаќин човек овде што има сопствено возило ќе си дозволи на температура од минус 10, 20 итн. неговото возило да се движи без антифриз, не верувам. Верувам дека и вие не ја одобрувате ваквата концепиција на ракодовење на фирмата во која главен дострел во моментот е поставување на безбедносни камери на секој ќош и ако таму нема баш што  многу да однесете или она што е праска во целокупната администрација во Македонија, да се купат кафемати и кафематите да биле пречка за луѓето да не си вареле кафе на нивното работно време. Да ве вратам во реалноста. Ако на овој начин АД МЖ Инфраструктура остане заложник на монополската позиција и форсираниот државен монопол од страна на  Министерството  за транспорт и врски, МЖ Инфраструктура никогаш нема да биде во можност да ги врши своите неопходни зафати во рамки на инфраструктурата во железничкиот сообраќај, овие жртви за кои зборуваше и господинот Села и за кои сведочиме за жал на македонските патишта и пруги остануваат наша темна дамка, а во исто време ја пративме лошата порака до секој потенцијално заинтересиран инвеститор и во оваа област и во сите други. Собранието на Република Македонија по предлог на Владата со одлука на мнозинството е подговтено во секој момент да ги промени пазарните услови и во секој момент да ги промени условите на инвестирање како  што претставува фактички секоја побарана дозвола за извршување на ваква услуга односно за превоз на патници и стока. 
И ќе дозволите на крај да ве упатам и на една еколошка димензија. на овој начин ние влијаеме на продолжувањето на собрачајниот хаос и во главниот град и во Републиката од едноставна причина што секое отсуство на стимулација на приватни или други оператори не само државни туку и други оператори, секое отсуство на поголем број на оператори го намалува бројот на фирми кои ќе даваат услуги, го намалува квалитетот и степенот на искористеност на ова форма на јавен превоз која е најефтина и прилично еколошка и на овој начин влијаете во Република Македонија да се спречи комјутингот односно ги терате граѓаните и натаму да ги избираат  сите други превозни средства освен сувоземни освен најефтиното железницата. Жалам што не најдовте сила наместо ова да понудите начин за овозможување дали со моделот како што беше идејата на  претходниот градоначалникот Костовски, да овозможите искористеност на железницата и во градскиот сообраќај. Но очигледно е дека тоа е во концептот на оваа   Влада. Од тие причини апсолутно немам намера да го подржам овој закон, ниту во оваа фаза, ниту во следните фази и како што кажа координаторот на пратеничката група на НСДП и ЛП немаме намера да го подржиме ваквото законско решение кое ниту е развојно, ниту е принципиелно. Благодарам.

Трајко Вељаноски: Благодарам.

Реплика има господинот Села Зијадин, повелете.

Села Зијадин: Благодарам претседателе.

Почитуван колега на почетокот бидејќи ме спомнавте во однос карактерот на моето  излагање сакам објаснам една дилема. За мене како пратеник и пратеничката група на ДПА албанскиот јазик е исклучително значаен елемент од денот кога овие ја вратија употребата на јазикот во 2008 година на ниво на Уставот од 1991 година, тој ден реков дека Охридскиот рамковен договор е мртов и ќе го повторуваме тоа, затоа што беше столб на Охридскиот рамковен договор. Овие не направија ништо, ни го вратија Уставот од 1991 година само на локално ниво. Спомнав  затоа што во целите и начелата и основните решенија од друга страна еден значаен елемент е посветен дека овие дозволи ќе се издаваат на македонски и англиски јазик. Заменикот министер ова не го забележала. Не дека не го забележала, туку ако го прочитала целиот закон, а воопшто не го спомна овој проблем дека дозвилите ќе се издаваат. Ова беше новина, дали е новината во македонскиот или англскиот јазик, не знам може е англискиот сега се додава и македонскиот јазик. Но едно е сигурно, воопшто не му остави впечаток дали е и на албански јазик. 

За другиот дел н а мојата дискусија, јас го објаснин тоа  што е реален проблем на граѓаните Албанци. Тоа држи. Не можеш да претендираш на хартија дека си ги оствариле тие проекти, а да говориш за идејни проекти, за физибилити студија. А од друга страна граѓаните немаат ниту еден семафор да поминат и да патуваат сигурно до нивните домови. Има десетици села за да стигнат во нивните куќа, почитуван заменик министер треба да поминат низ железничка  пруга. Како мислите, како се чувстуваат тие граѓани кои го изгубиле најскапото, а вие говорите за милиони евра кои ги инвестирате. Знаете ли кои ви се идејни студии? Проектот „Скопје 2014“. Тука отидоа парите. За што сте издвоиле и проект во 2009 и во 2010, буџет и во 2011 и во 2012 година. Вие гласавте за тие буџети за што и сега со ребаланстот на буџетот ги скратувате на  Театарот за 50%, со другиот ребаланс ќе им оставите нула, ги скратувате парите на Библоитеката во Тетово, со идниот ребаланс ќе ги оставите на нула, скратувате пари  за физибилити студијата на таа железничка  делница. Вие тоа го ветивте и за што добивте гласови, а не го прифативте амандманот со што предвидовме средства да отпочнат работите на делницата Кичево - Струга. И тоа вие гласавте против. Значи ова се факти и не се приказни. 

Трајко Вељаноски: Благодарам.

Контра реплика има господинот Ивон Величковски, повелете.

Ивон Величковски: Благодарам претседателе.

Благодарам колега на репликата. Но, јас за нијансите исто так нема да зборувам. Ова е за вас значајно прашање и за сите нас е мнигу значајно прашање. Но, ќе дозволите сепак употребата на албанскиот јазик да ја ставам во втор степен по следниот пример. Замислете дека е ова дозвола, дали е на макеоднски, англиски и  или албански исто е. Нејзе можете еве вака да ја скинете, нема ништо да ви фали. Оние животи што се изгубени заради недостатокот на ивестиции иако странски банки и меѓународни институции инвестираа во развојот на железничка  пруга во Република Македонија, е тоа е без повратно. Од тие причини верувам ви вашата добра намера, верувам во добрата намера дури и на сите оние кои учествуваа во расправата. Но  не верувам дека ќе имаат сила да ја донесат вистинската одлука, да ги вратат ова законско решение назад и  да се корегираат и забелешките за кое вие зборувате и овие суштински работи за кои зборував јас. 

Трајко Вељаноски: Благодарам.

Бидејќи е исцрпена листата на пријавени за збор констатирам дека општата расправа по Предлогот на законот е завршена.

Со оглед на тоа дека нема доволно пратеници за гласање тука ја прекинувам седницата. За продолжување на оваа седница дополнително ќе бидете известени.

(Седницата прекина со работа во 18,59 часот)

